
“Tá scoileanna sa
Ghaeltacht  - ach ní
Gaelscoileanna iad”:
Doherty
Meadhbh Ní Eadhra

GHLAC an TD nua Pearse Doherty (Sinn Féin) a
shuíochán sa Dáil den chéad uair riamh an tseachtain
seo. Eisean a bhuaigh fothoghchán Dhún na nGall Dé
hAoine seo caite, le 16,897 vóta, rud a chiallaíonn go
bhfuil 5 TD ag SF sa Dáil anois. Tá agallamh leis le
léamh ar lch. 4 ina labhraíonn sé ní amháin ar chúrsaí
polaitíochta ach ar na deacrachtaí a bhaineann le páistí
a thógáil le Gaeilge i nGaeltacht an lae inniu.

Eaglais Paisley
ag soiscéalaíocht
– i nGaoluinn!

Polasaí Gaeilge Fhine
Gael curtha faoi bhrú 
Ciarán Mac Fhearghusa 

CHUIR idir bhaill den phobal agus bhaill d’Fhine Gael féin
a mí-shástacht in iúl maidir le polasaí Gaeilge an pháirtí ag
cruinniú poiblí a bhí eagraithe ag Fine Gael in Óstán
Pháirc Stigh Lorgan, Baile Átha Cliath, oíche Dé Máirt.

Labhair ceannaire an pháirtí, agus é ag déanamh tagairt
do chúrsaí eacnamaíochta na tíre, faoin ngá le cinntí a
thógáil atá bunaithe ar thaighde iontaofa agus ar thoil an
phobail ach nuair a iarradh air cén taighde a raibh polasaí
tromchúiseach Gaeilge an pháirtí bunaithe air dhiúltaigh
sé freagra a thabhairt.  Cé nár luaigh Enda an Ghaeilge ina
aitheasc, cuireadh dian-cheisteanna air maidir le polasaí
conspóideach an pháirtí chun deireadh a chur leis an
Ghaeilge mar chroí-ábhar éigeantach Ardteistiméireachta.
Ar lean ar leathanach 7

Anton Mac Cába

IS í an Eaglais Shaor-Phreispitéireach
eaglais Ian Paisley – agus anois ina
eaglais le Gaeilge. Sa bhfeachtas sois-
céalaíochta atá ar siúl sa deisceart, tá
Gaeilge ar na bileoga. Tá Colin
Maxwell ar dhuine san eaglais atá i
mbun misinéireachta. Dar leis go
bhfuil an Ghaeilge i bhfad níos moth-
úchánaí ná an Béarla. 

Ar lean ar leathanach 7

Straitéis
Gaeilge
Glactha  
Ach tá ceist ann faoi cé a
bheidh i mbun Gaeilge a chur
chun cinn faoin Straitéis
Treasa Bhreathnach 

TÁ an Dréacht-Straitéis i leith
na Gaeilge 2010-2030 glactha
ag an rialtas agus súil go
bhfoilseofar an Straitéis
dheireanach roimh an Nollaig. 

“Cibé cén rialtas a bheidh
againn san athbhliain tá

glacadh ginearálta faighte ag
an Straitéis ón dá pháirtí a
bhfuil súil lena bheith i rialtas,
Fine Gael agus, go hindíreach,
ag Páirtí an Lucht Oibre,” dar le
Pádraig Ó hAoláin,
príomhfheidhmeannach
Údarás na Gaeltachta.  

Ar lean ar leathanach 2

Oi! Cá bhfuil tusa ag dul? 

Pictiúir comhaid de Dermot Ahern (ar dheis) in eineacht leis an Taoiseach, Brian Cowen. D'fhó-
gair Dermot Ahern an tseachtain seo nach mbeidh sé ag seasamh sa chéad toghchán eile. Deir sé
go bhfuil sé ag éirí as mar gheall ar chúrsaí sláinte. Táthar ag súil go n-éireoidh níos mó baill shin-
searacha d’Fhianna Fáil as sna seachtainí atá romhainn. 

(PIC MARK STEDMAN/PHOTOCALL IRELAND)
Aerfort na 
Sionainne luaite
i Wikileaks
Treasa Bhreathnach 

CHREID an ambasáid
Mheiriceánach in Éirinn go
ndearna rialtas na hÉireann
dianteannadh (clampdown)
ar úsáid Arm Mheiriceá
d’Aerfort na Sionainne chun
cáineadh poiblí an rialtais a
laghdú roimh olltoghchán
2007.  Is mar chuid de níos
mó ná 250,000 cábla diopló-
maitiúil a bhfuil suíomh
idirlín Wikileaks á
scaoileadh de réir a chéile a
foilsíodh an cábla i leith na
hÉireann.  Deir an cábla
rúnda ó 2006 de chuid
ambasadóir Meiriceánach na
hÉireann James C Kenny go
raibh an rialtas “ag tacú go
príobháideach le leanúint ar
aghaidh eitiltí idirthuras
Arm Mheiriceá tríd Aerfort
na Sionainne,” mar gheall ar
bhuntáistí eacnamaíochta
don réigiún.  Luaigh sé
chomh maith go raibh cin-
neadh stiúrthóir polaitíochta
na Roinne Gnóthaí Eachtra-
cha saor-bhreithiúnas a
thabhairt do chúigear na
Sionainne “bizarre.” 

€20m caite ar
mheaisín nach
bhfuil á úsáid
Meadhbh Ní Eadhra

FIÚ agus an ghéarchéim eac-
namaíochta sa tír seo ag
cruthú teannais agus
deacrachtaí, agus muid ag lorg
cabhrach ón IMF, tá meaisín a
cheannaigh an Roinn Dlí agus
Cirt ceithre bliana ó shin fós
úrnua agus níor úsáideadh
riamh é. 

Chosain an meaisín seo €20
milliún, agus dúradh sa
Seanad an tseachtain seo nár
úsáideadh é mar gheall ar
easaontas tionsclaíochta. 

Meaisín mhéarloirg atá ann,
agus an aidhm a bhí leis ná
aghaidh a thabhairt ar chalaois
shochair  idirnáisiúnta, agus ar
dhaoine a bhíonn ag fáil
sochair i gcúpla tír ag an am
céanna.

Bhí sé beartaithe go ndéan-
fadh an meaisín seo nasc le

fórsaí póilíneachta sa
Bhreatain agus i dtíortha eile.
Rinneadh suiteáil ar an
meaisín i mBiúró Náisiúnta an
Gharda Síochána um Inimirce. 

Ach dhiúltaigh státseirb-
hísigh sa Bhiúró Náisiúnta an
meaisín a úsáid gan ardú gráid
a fháil. Deir Preasoifig na nGar-
daí nach raibh an meaisín seo
ag feidhmiú mar gheall ar
ghníomhaíocht thionsclaíoch,
agus gur ceist í sin don cheard-
chumann atá i gceist. 

Deir an ceardchumann gurb
é an chomhairle dlí atá acu ná
nach bhfuil an t-údarás ag na
státseirbhísigh seo, de réir an
dlí, chun méarloirg daoine a
thógáil. Tá cainteanna ag
leanúint ar aghaidh faoi seo. 

Dúradh sa Seanad go bhfuil
an mhoill maidir le fei-
dhmiúchán an mheaisín seo,
“doghlactha”.

Saragh Barker, Elaine Cruz agus Deirdre Mc Kernan as MAC Cosmetic AIDS Fund agus oibrithe
deonacha as Open Heart House i rith 'Lá Domhanda SEIF' don fheachtas tiomsaithe airgid codail
taobh amuigh’, ar shráid Fhaiche an Choláiste i mBaile Átha Cliath, i rith na seachtaine.
(PIC. SASKO LAZAROV/PHOTOCALL IRELAND)

Lá Domhanda SEIF

Straitéis Gaeilge Glactha  
Ar lean ó leathanach a haon

Tuigtear go n-athrófar Údarás
na Gaeltachta go hÚdarás na
Gaeltachta agus na Gaeilge ach
is ar Fhoras na Gaeilge a
thiteann an dualgas ‘uile-oileán-
da’ chun an Ghaeilge a chur
chun cinn faoi láthair, mar sin an
mbeidh an dá eagraíocht ag
teacht salach ar a chéile? 

“Is é an tuiscint atá againn ná
go mbeidh Foras na Gaeilge ag
plé go sonrach le cúramaí teanga
trasteorann agus go mbeidh
Údarás na Gaeilge agus na
Gaeltachta ag plé go sonrach le
tograí nua teanga sa 26 contae,” a
deir Ó hAoláin. 

Chomh fada agus a bhaineann
sé le Foras na Gaeilge is
eagraíocht, “uile-oileánda muid
agus níl aon rud socraithe go fóill
faoin straitéis ach tá conradh
idirnáisiúnta againne agus ní
fheicim go dtiocfaidh aon athrú
ar rudaí mar atá siad,” a deir Fer-
die Mac an Fhailigh, príomhfhei-
dhmeannach Fhoras na Gaeilge.  

Cé go bhfuil Pádraig Ó hAoláin
ar tí a thréimhse mar
phríomhfheidhmeannach a

chríochnú ar an 31 Nollaig níl sé
ceadaithe go fóill ag an Roinn
Gnóthaí Pobail, Comhionannais
agus Gaeltachta go gceapfaí
príomhfheidhmeannach eile ina
áit.  

Síleann Pádraig Ó hAoláin go
bhfuil sé iontach tábhachtach go
bhfuil an Straitéis anois bean-
naithe ag an rialtas agus cé go
mbeidh impleachtaí ag cior-
ruithe Phlean Téarnaimh an rial-
tais ar an roinn tá sé curtha in iúl
aige don Aire Pádraig Ó Ciardha
nach mbeidh aon ghá le
caiteachas mór sa chéad dá bhli-
ain den Straitéis nuair a dhéanfar
an réamhullmhúchán. 

“Tá litir faighte agam ón Aire Ó
Ciardha go bhfuil sé ag tógáil mo
mholtaí ar bord, gur tar éis an
chéad dá bhliain a bheidh gá le
fás céimnithe ar chaiteachais ar
an Straitéis. 

Tá a lán sonraí fós le plé ó
thaobh athstruchtúrú an
Údaráis, na sonraí faoi acmhain-
ní, sonraí faoi oiliúint agus an
lárionad feabhais agus an mbei-
dh ról ag na comharchumainn
agus cén ról a bheidh acu amach
anseo.  Tá gá le soiléiriú ar an ath-

struchtúrú an ról an Údaráis san
athbhliain.” 

Beidh cúramaí fiontraíochta
agus fostaíochta ag fanacht le
hÚdarás na Gaeltachta agus na
Gaeilge. Faoi Phlean Téarnaimh
an rialtais 2010-2014 tá sé i gceist
go ngearrfar buiséad reatha agus
caipitil na Roinne Gnóthaí
Pobail, Comhionannais agus
Gaeltachta 10% nó timpeall €38
milliún agus tá ciorruithe ar
bhuiséad an Údaráis fós le cin-
ntiú agus na himpleachtaí a bhei-
dh aige seo ar chúramaí an
Údaráis. 

Is ar an Aoine seo chugainn a
bheidh an chéad chruinniú boird
eile ag an Údarás agus tá súil go
mbeidh réiteach ar cheist an
phríomhfheidhmeannaigh, is é
sin, príomhfheidhmeannach, nó
príomhfheidhmeannach
eatramhach fiú, a cheadú. 

Mar chuid de shonraí na
straitéise atá ar eolas againn:

• Beidh sainmhíniú nua ar an
nGaeltacht agus Aire agus Roinn
faoi leith ann don Ghaeilge.  

• Tar éis plé fadálach ar an spri-
oc a bhí leagtha síos gur cheart go
dtiocfadh méadú 250,000 ar líon

na gcainteoirí laethúla faoi 2030,
is é an sprioc anois atá aontaithe
ná go dtiocfadh ardú 25% ar líon
na gcainteoirí laethúla. 

• Beidh athbhreithniú á
dhéanamh ar an sprioc seo gach
seacht mbliana. Is taobh amuigh
den chóras oideachais atá i gceist
leis na cainteoirí laethúla seo. 

• Tá sé i gceist faoin Straitéis go
ndéanfaí athbhreithniú ar an
gcóras oideachais agus go
mbeadh measúnú bliantúil ar an
Ghaeilge i scoileanna na tíre
chomh maith le cúntóirí teanga i
ngach scoil lán-Ghaeilge. 

• Níl sé i gceist ach an oiread go
mbeadh dhá ábhar Gaeilge ann
don Ardteist, is é sin ábhar
amháin a bheadh feiliúnach
d’fhoghlaimeoirí Gaeilge agus
ábhar eile do chainteoirí
dúchasacha nó d’ardchaighdeán
Gaeilge.  

Is é an tAire Éamon Ó Cuív a
chur tús le Dréacht-Straitéis na
Gaeilge, an tAire Pádraig Ó Ciard-
ha a lean ar aghaidh leis an obair
chun an Dréacht-Straitéis a chin-
ntiú ach beidh le feiceáil cén
tAire Gaeilge a bheidh i mbun é a
chur i bhfeidhm. 

Ní féidir cearta an lucht LGBTa fhágáil
ar leataobh – Patricia Prendiville
Meadhbh Ní Eadhra

AG comhdháil náisiúnta a
reáchtáil LGBT Diversity an
tseachtain seo, dúirt siad nár
cheart stiogma sóisialta agus
comhionannas a fhágáil
amach as clár pholasaí an rial-
tais.

An aidhm a bhí leis an
gcomhdháil ná breathnú ar
bhealaí inar féidir comhionan-
nas a chur chun tosaigh agus
an lucht leispiach, aerach,
déghnéasach agus trasinsc-
neach a chur san áireamh
freisin.

Agus í ag labhairt mar
Chathaoirleach ar LGBT Diver-
sity, dúirt Patricia Prendiville
ag an gcomhdháil go bhfuil sé
riachtanach a chinntiú go
réitítear an ghéarchéim eacna-
maíochta, ach nár cheart dó
sin bac a chur ar fhorbairtí
agus dul chun cinn sóisialta, i
réimsí ar nós comhionannais.

“Foundations” an teideal a
bhí ar an gcomhdháil agus lab-
hair an tUachtarán, Máire
Mhic Giolla Íosa, aige. Na téa-
maí a bhí á bplé ná acmhainn

an phobail a fhorbairt, obair
chomhtháite agus inbhua-
naitheacht. Roghnaíodh na
hábhair seo mar gurb iad sin
croílár an chláir atá ag LGBT,
Diversity. Cuidíonn siad lena
chinntiú go bhforbraíonn
lucht LGBT freagra don
ghéarchéim maoinithe atá os
comhair go leor eagraíochtaí in
Éirinn.

“In 2010, ceadaíodh an
tAcht um Pháirtíocht Shibhial-
ta in Éirinn. Is reachtaíocht é
seo a thugann creatlach
dhleathach do chosaint éigin
do lánúin chomhghnéis. In
2011, beimid ag súil leis an
mBille Aitheantais Inscne
(Gender Recognition Bill), a
bheidh ann chun freagairt a
thabhairt ar riachtanais daoine
trasinscneacha in Éirinn.
Áfach, tá éagothroime ann go
fóill i sochaí na hÉireann maid-
ir le rudaí éagsúla, mar sham-
pla na cearta dleathacha atá ag
páistí daoine LGBT, chomh
maith le hidirdhealú i gcúrsaí
fostaíochta,” a deir Patricia
Prendiville.

Tharla an chomhdháil seo

ag am tráthúil, nuair atá an
baol ann go mbeidh tuilleadh
ciorruithe ann sa bhuiséad ar
sheirbhísí. Tá an baol ann nach
mbeidh go leor seirbhísí LGBT,
seirbhísí a thacaíonn leo siúd
atá soghonta agus go háirithe
daoine atá ina gcónaí faoin
tuath, nach mbeidh siad in
ann feidhmiú i ndiaidh
dheireadh na bliana seo.

“Go minic, is iad na gréasáin
áitiúla agus grúpaí áitiúla an t-
aon phointe teagmhála a
bhíonn ag daoine nuair atá
deacrachtaí acu lena
bhféiniúlacht inscne nó claon-
adh gnéis. Gan ár gcuid
tacaíochta, tá baol níos mó ann
go mbeidh siad scoite amach
agus uaigneach, agus dá réir,
forbróidh siad fadhbanna
meabhairshláinte. Is mór an
dúshlán é dúinn leanacht ar
aghaidh ag soláthar na seirb-
hísí seo sa ghéarchéim seo. Má
tharlaíonn tuilleadh cior-
ruithe, beidh ár gcuid oibre i
mbaol mór agus beidh tion-
char aige sin ar líon suntasach
daoine agus teaghlaigh,” a deir
Prendiville.

“Tá gá le
gníomhú ó
gach aon
duine againn”
– Left Bloc
Agóid
eagraithe
do Lá an
Bhuiséid

Meadhbh Ní Eadhra

TÁ agóid eagraithe ag grúpa
darb ainm an Left Bloc, don
Mháirt seo chugainn las-
muigh den Dáil ar Lá an
Bhuiséid ag 6in. 

Is grúpa é seo a tháinig le
chéile chun go mbeadh
láithreacht láidir ón eite chlé
le feiceáil ag léirsiú an ICTU
an deireadh seachtain seo
caite agus ag na hagóidí
faoin mbuiséad freisin. 

I measc iad siúd a
d’fhreastail ar chruinnithe
de chuid an Left Bloc tá
grúpa gníomhaíochta CPSU,
An Pháirtí Sóisialach, Éirigí,
An Pháirtí Oibre, An
Comhairleoir Cieran Perry,
sóisialacha neamhspleácha
eile agus Gluaiseacht Dlúth-
pháirtíochta na nOibrithe. 

Beidh siad ag bailiú le
chéile lasmuigh den Dáil idir
5.30 agus 6in Dé Máirt.
Beidh 1% Network,
comhghuaillíocht déanta
suas de ghrúpaí sóisialacha
éagsúla, a tháinig le chéile
chun cur i gcoinne cior-
ruithe an rialtais agus chun
rogha shóisialach a thab-
hairt do mhuintir na tíre mar
athrú ar an gcóras atá ann
faoi láthair, beidh siadsan
mar chuid den agóid seo.
Roghnaíodh ainm na
comhghuaillíochta chun
aird a tharraingt ar an
mbealach go bhfuil 34% de
mhaoin na tíre seo i lámha
1% de mhuintir na hÉireann.
Laistigh den ghrúpa tá
Éirigí, Seomra Spraoi, Glu-
aiseacht Dlúthpháirtíochta

na nOibrithe, Líonra
Sóisialach na hÉireann agus
Revolutionary Anarcha-
Feminist Group. Tá go leor
de na daoine céanna bain-
teach leis an gcomhghuail-
líocht seo agus leis an Left
Bloc. 

Baileoidh daoine ón 1%
Network le chéile ag dealbh
Wolfe Tone ar Fhaiche
Stiabhna, díreach trasna ó
Óstán Shelbourne, ag
5.30in, agus bogfaidh siad i
dtreo na Dála i ndiaidh sin.
An sluán (slogan) a bheidh
ag na léirsitheoirí ná ‘You
can’t afford not to Fight Back
- The time for action is over-
due!’

Creideann urlabhraí ón
Left Bloc go bhfuil gá le
feachtas leanúnach d’agóidí,
léirsithe agus stailceanna,
agus nach leor léirsiú
amháin, mar a bhí ag an
ICTU an tseachtain seo
caite.

“Má táimid chun stop a
chur leis na polasaithe seo,
beidh feachtasaíocht leanú-
nach de dhíth,” a deir sé. “Is
féidir leis an bhfeachtas seo
tosú Dé Máirt lasmuigh den
Dáil. Inár gceardchumainn
féin agus inár n-ionaid oibre
féin, caithfimid tosú ag
tógáil chun an chumhacht a
fháil brú a chur ar an ICTU
ollstailc 24 uair an chloig a
eagrú. 

Dá mbeadh stailc den
chineál sin ann, chuideodh
sé go mór chun fíorfheach-
tas a thógáil ó chumhacht na
ndaoine a chuirfidh ár gcuid
éilimh, sé sin go n-íocfaidh
na daoine saibhre as an
ngéarchéim atá cruthaithe,
ar an gclár polaitiúil. Má tá
feachtas mar sin le bheith
ann, tá gá le gníomhú ó gach
aon duine againn. 

Ní féidir linn suí siar agus
fanacht ar ár gcuid ceannairí
ceardchumainn nó éinne
eile an obair a dhéanamh
dúinn.  Tabharfaidh an
agóid Dé Máirt an deis do
dhaoine máirseáil taobh le
taobh le daoine cosúil leo
féin. Seans a bheidh ann
naisc agus caidreamh a
chothú agus an feachtas seo
a thosú.”

Bígí cúramach ar na bóithre
Treasa Bhreathnach 

MARAÍODH 42 duine agus iad ag siúl ar
na bóithre in 2010, sin ardú de 16% i
gcomparáid leis an 36 duine a
maraíodh agus iad ag siúl ar na bóithre
anuraidh.  Tá an Garda Síochána agus
an tÚdarás um Shábháilteacht ar
Bhóithre ag impí ar choisithe a bheith
iontach cúramach ar na bóithre.  Deir
Coimisinéir Cúnta an Gharda Síochána,
John Towmey, “As gach uile chúigear a
mharaítear ar na bóithre is coisithe
duine acu siúd agus tá muid ag impí ar
dhaoine, idir choisithe agus rothaithe,
a bheith feiceálach le linn na laethanta
dorcha seo. An t-aon bhealach leis seo
a dhéanamh ná éadach frithchaiteach a
chaitheamh mar sheaicéad sofheicthe,
nó bandaí sofheicthe chun go mbeidh
siad feiceálach do thiománaithe.”  

Deir Noel Brett, príomhfheidhmean-
nach an Údaráis um Shábháilteacht ar
Bhóithre, “Tá an geimhreadh níos
dainséaraí do choisithe agus do
rothaithe mar go mbíonn an solas lag
agus drochaimsir ann.  Is féidir seaicéid
shofheicthe a fheiceáil 500 méadar ar
shiúl, achar arb ionann é agus fad cei-
thre pháirc peile, beagnach, ach muna
gcaitheann tú seaicéad sofheicthe ní
fheicfidh tiománaithe thú go dtí go

bhfuil tú 50 méadar uathu.” Léiríonn
na staitisticí go maraítear naonúr
coisithe as gach deichniúr má
bhuaileann carr iad atá ag taisteal ar 60
km/u; maraítear cúigear coisithe as
gach deichniúr ag 50 km/u; agus
maraítear duine as gach deichniúr ag
30 km/u.  

Deir an Coimisinéir Cúnta Towmey
chomh maith, “Ar an drochuair,
maraíodh roinnt daoine agus iad ag
siúl ar mhótarbhealaí i mbliana.  Níor
cheart duit siúl ar mhótarbhealach
riamh mar go bhfuil sé iontach dain-
séarach, agus is coir atá ann chomh
maith.”

Cúnamh Aimsire ó Óglaigh na hÉireann 
Meadhbh Ní Eadhra

DE réir faisnéis na haimsire
beidh an drochaimsir ag
leanúint ar aghaidh go ceann
tamall eile, agus tá daoine ar
fud na tíre ag streachailt agus
iad ag iarraidh gnáthrudaí a
dhéanamh ó lá go lá, go
háirithe iad siúd faoin tuath.
Tá feithiclí 4x4 agus pearsanra
ó na hÓglaigh  ag cuidiú le hal-
traí oispíse agus leighis a iom-
par chuig othair in áiteanna
sáinnithe agus ag dáileadh
béilí ar rotha chuig seandaoine
atá gearrtha amach.

Deir an Capt. Pat O’Connor ó
Óglaigh na hÉireann go
mbíonn orthu a bheith réitithe
i gcónaí do gach saghas aimsir.

“Déanann muid pleanáil
theagmhasach (contingency
planning),” a deir sé. “Cial-
laíonn sé sin go mbíonn muid
réidh nuair a thagann fad-
hbanna nó deacrachtaí cosúil
leis an ndrochaimsir aníos.
Táimid ag obair linn ón Domh-
nach agus fiú roimhe sin ag
cuidiú le daoine ar fud na tíre
dul i ngleic leis an aimsir. Faoi
láthair táimid ag obair le Fei-
dhmeannas na Seirbhísí
Sláinte (HSE) agus ag tabhairt
altraí agus dochtúirí amach go
háiteanna iargúlta, áit a bhfuil
othair scoite amach agus i
bhfad ó ospidéal ar bith. Ní
hamháin sin ach táimid ag tab-
hairt dochtúirí agus altraí
chuig na hospidéil freisin mar

nach féidir le cuid acu dul ann
iad féin.”

Deir sé go bhfuil trúpaí car-
ranna 4X4 in úsáid acu agus go
bhfuil siad ag feidhmiú ar fud
na tíre, go háirithe i mBaile
Átha Cliath, i gCill Dara, i
gContae Lú, in Áth Luain, i
gCorcaigh agus i nGaillimh.
Chomh maith leo siúd atá ag
tiomáint daoine ó áit go háit
agus ag obair leis an HSE agus
mar sin de, tá os cionn 100 ball
de na hÓglaigh amuigh ag aon
am amháin ag déanamh rudaí
simplí ar nós ag glanadh na
bóithre agus ag fáil réidh leis
an leac oighear agus sneachta.

Tá an Captaen O’Connor den
tuairim go mbeidh siad ag
leanúint ar aghaidh leis an
obair seo don deireadh seach-
taine agus níos faide ná sin
mura dtagann feabhas ar chúr-

saí na haimsire.
“Tá trealamh speisialta

againn freisin ar eagla go
mbíonn gá leis,” ar sé. “Tá trí
héileacaptar againn, mar
shampla, agus má bhíonn aon
fhadhbanna amuigh ar an
bhfarraige nó sna sléibhte
beimid in ann déileáil leo. Tá
trioblóid i ngach áit mar gheall
ar an ndrochaimsir.”

Inné, bhí ar na hÓglaigh oth-
archarr a bhaint ón sneachta
agus bhí trucail nó dhó i ndi-
aidh aisfhilleadh, rud a chial-
laigh gur bhain siad ón
mbóthar iad.

“Bíonn daoine sásta
cúnamh a fháil uainn,” a deir
an tUasal O’Connor. “Mús-
claíonn sé spéis i ndaoine
freisin nuair a fheiceann siad
muid ag teach banaltrachta nó
in áit iargúlta éigin.”

Le cúpla lá anuas, bhí sé
deacair ar na hÓglaigh féin fei-
dhmiú agus a bheith ag obair
mar is gnáth. Thug Meitheal
Diúscartha Buamaí an Airm
slán comhpháirteanna agus
aonad seolta mortair cheaptha
neamhchríochnaithe ag teach
príobháideach ag an mBóthar
Coitianta, i nDroim Iscín i gCo.
Lú. Ba chuid a bhí ansin
d’oibríocht iarmhair tar éis
fearas mortair bheo a bheith
déanta slán ag Meitheal Diús-
cartha Buamaí an Airm i nDún
Dealgan.

“Tá sé deacair go leor dul
trasna an bhóthair chun pionta
bainne a cheannach gan trácht
ar mhoirtéir a bhaint óna
chéile nuair atá do chuid
lámha reoite agus an sneachta
ag titim thart ort,” a deir an
Captaen O’Connor.

Bhí tranglam tráchta le feiceáil ar shráideanna na tíre de bharr na drochaimsire a bhí an i rith na seach-
taine. Bhí an trácht go dona i mBaile Átha, go háirithe nuair a chríochnaigh formhór na ndaoine don lá.

“Cé go bhfuilim mar pholaiteoir
agus gníomhach le Sinn Féin, is
fear Gaeltachta mé”
Is é Pearse Doherty, a throid agus a bhuaigh cás cúirte in aghaidh an rialtais
maidir le fothoghchán a reáchtáil in iardheisceart Dhún na nGall, a bhuaigh an
fothoghchán céanna an tseachtain seo caite. Labhair Meadhbh Ní Eadhra leis.

CÉ go bhfuilim mar pho-
laiteoir agus gníomhach
le Sinn Féin, is fear
Gaeltachta mé, a deir
Pearse.  “Tá an-áthas orm

gur bhuaigh mé an suíochán seo.”
Maíonn sé go bhfuil “dearcadh

radacach agus difriúil,” ag SF i gcom-
paráid leis na páirtithe eile. 

“Tá Fianna Fáil ag rá go gcaithfidh
siad €3 billiún agus b’fhéidir €4 bil-
liún i mbliana agus achan bhliain as
seo go 2014. Tá Fine Gael agus Páirtí
an Lucht Oibre ag rá go n-aontaíonn
siad leis an straitéis sin. Ach
táimidne ag rá gur cheart
infheistíocht ón stát a bheith ann le
daoine a chur ar ais ag obair agus is é
an t-aon dóigh a dtiocfaidh muid
amach as an áit ina bhfuil muid ó
thaobh caiteachas na tíre seo ná
daoine a chur ar ais ag obair agus iad
a bhaint as an liosta dífhostaíochta.”

Creideann sé nár cheart ciorruithe
a chur i bhfeidhm sa Ghaeltacht, ná
stop a chur leis na scéimeanna
Gaeltachta.

“Ní dhéanann sé ciall é sin a
dhéanamh,” ar sé.

Ach ag deireadh an lae tá an t-
airgead de dhíth leis an bhearna a
laghdú. Cad a mholfadh sé?

“Tá gá le córas cánach níos
féaráilte,” ar sé. “Cáin bunaithe ar
mhaoin atá de dhíth. Duine ar bith le
maoin níos mó ná €1 mhilliún, ba
cheart go mbeadh orthu níos mó
cánach a íoc. Thabharfadh sin
isteach níos mó ná billiún euro.
Bheadh muid ag caint ar discre-
tionary tax reliefs, iad uilig a bheith
ag 20% seachas na daoine atá ag
saothrú níos mó airgid a bheith ábal-
ta liúntas 41% a fháil agus daoine atá
ag saothrú níos lú liúntas 20% a fháil,
agus thabharfadh sin isteach €1.1 bil-
liún. Tá airgead le fáil ar dhóighean-
na eile, agus ní rachaidh muid síos
treo gearrtha an airgid ón Ghaeltacht
ná ó áit ar bith eile.”

An mbeadh Sinn Féin sásta dul i
gcomhrialtas le Fianna Fáil?

“Ní bheadh ar chor ar bith, mar tá
dearcadh agus polasaithe Fhianna
Fáil chomh fada ar shiúl ónar gcinn
féin nach mbeadh muid ábalta teacht
le chéile agus polasaithe a leagan síos
agus treo nua a thabhairt don tír, mar
go bhfuil sé dodhéanta an bhearna
sin a laghdú,” a deir sé.

Síleann sé freisin go bhfuil sé in am

ag FF suí sa fhreasúra agus “éisteacht
agus smaoineamh” ar cad é a rinne
siad leis an tír. 

Cad faoi na páirtithe eile?
“Caithfidh mé a rá go bhfuil an rud

céanna i gceist le Fine Gael,” a deir
sé. “Tá na polasaithe eacnamaíochta
céanna acu nach mór;  na smaointe
céanna, foclaíocht dhifriúil. Ba
cheart do Pháirtí an Lucht Oibre a
bheith ag amharc ar ré úr
polaitíochta sa tír seo, ar dhaoine atá
ar an eite chlé, agus ar cad é mar is
féidir leo teacht le chéile agus cean-
nasaíocht úr a thabhairt don tír.”

Cuireann Doherty béim ar easpa
tacaíochta na mórpháirtithe traidis-
iúnta, FF agus FG.

“Má amharcann tú ar na
pobalbhreitheanna is deireanaí, agus
má chuireann tú Fianna Fáil agus
Fine Gael le chéile, tá níos lú na leath
na ndaoine sa tír seo sásta tacaíocht a
thabhairt do cheann ar bith de na
páirtithe sin. Den chéad uair riamh,
tá tromlach na ndaoine ag rá go
bhfuil siad sásta amharc ar pháirtithe
eile taobh amuigh de FF nó FG.”

Deir Doherty go raibh polasaithe
fiúntacha ag an gComhaontas Glas
sula ndeachaigh siad isteach sa rial-
tas, ach go bhfuil slad déanta acu
anois.

“Shíl mise go mbeadh muid ábalta
oibriú leo, ach thiontaigh siad
aghaidh ar na polasaithe sin agus
bheadh orainn fanacht agus a fháil
amach an mbeadh siad sásta dul ar
ais go dtí an áit ar thosaigh siad agus
treo níos fearr a thabhairt don tír
arís,” ar sé. Cé chomh tábhachtach is
a bheadh sé dó dul isteach sa rialtas?

“Gan dabht, mar pholaiteoir agus
mar dhuine le smaointe, a thuigeann
go bhfuil treo úr de dhíth ar an tír seo
agus dóchas de dhíth ar an phobal, tá
tú ag iarraidh a bheith sa rialtas agus

a bheith ábalta do chuid polasaithe a
chur i bhfeidhm. An difear atá ann,
níl mise sásta dul sa rialtas ar
phraghas ar bith. Níl mé ag iarraidh
bheith sa rialtas díreach fá choinne
bheith sa rialtas. Táim ag iarraidh
bheith ansin fá choinne athrú a
dhéanamh.”

Céard é a bharúil ar an Seanad?
“Níl sa tSeanad ach cur i gcéill i

ndáiríre, níl mórán úsáide ann, is cur
amú ama agus airgid é. Bhí mise sa
tSeanad mar gur úsáid mé cuid de na
deiseanna a thug sé dom. Mar gheall
air, bhí mé in ann a bheith ar chomh-
choistí. Bhí mise ar an fhochoiste a
bhí ag déileáil leis an Straitéis 20 Bli-
ain, mar shampla, agus tháinig 75%
de mholtaí an fhochoiste uaimse, ó
bheith ag caint le grúpaí éagsúla ar
fud na Gaeltachta. Ciallaíonn sin go
bhfuil tú ábalta difríocht a
dhéanamh má úsáideann tú an
córas,” ar sé.

Maidir  leis an Straitéis 20 Bliain,
deir Doherty go gcaithfidh an rialtas
a bheith sásta na moltaí agus an
straitéis a chur i bhfeidhm, ach ní
amháin sin, go gcaithfidh an freasúra
a bheith sásta é a chur i bhfeidhm
fosta. 

“Níl cliú againn cén rialtas a bheith
againn i gceann dhá bhliain nó 10

mbliana. Mar sin tá cinnithe móra le
déanamh ag na páirtithe uilig. Mar
shampla, tagann polasaí Fhine Gael i
leith na Gaeilge sa chóras oideachais
salach go hiomlán ar an Straitéis 20
Bliain,” ar sé.

Ar bhonn pearsanta, tá Pearse
Doherty pósta le bean as
Muineachán agus tá triúr páistí acu.

“Sílim go bhfuil sé tábhachtach a
thuiscint nach bhfuil sé furasta clann
a thógáil le Gaeilge,” ar sé. 

“Caithfimid cuidiú leis na daoine
sin a rinne cinneadh clann a thógáil
le Gaeilge. Tá sé deacair. Téann siad
go scoil Ghaeltachta agus tagann
abhaile le Béarla. Tá fadhbanna le
caighdeán Gaeilge na múinteoirí. Tá
scoileanna sa Ghaeltacht, cinnte, ach
ní Gaelscoileanna iad. Nuair a théann
tú isteach go cuid de na scoileanna
Gaeltachta anois, níl siad ag labhairt
Gaeilge. Caithfidh an t-airgead atá
muid ag cur isteach sa Ghaeilge a
bheith ag déanamh maitheasa don
Ghaeilge. Níl pointe ar bith le deon-
tas a thabhairt do scoileanna
Gaeltachta mura bhfuil siad ag tea-
gasc as Gaeilge.”

Luann Doherty an t-airgead mill-
teanach atá á chaitheamh ar ospidéil
phríobháideacha agus deir sé go
gcaitear níos mó ná €100 milliún
gach bliain ar oideachas príob-
háideach.

“Tá Gaelscoileanna cosúil le
Gaelscoil Ráth Tó gan aitheantas,
agus scoileanna Gaeltachta cosúil
leis an cheann ar a bhfuil mo mhac ag
freastal, atá beo bocht agus nach
bhfuil sábháilte, agus ag an am céan-
na tá an Stát ag cur airgid isteach i
scoileanna príobháideacha. Tá
scoileanna le linn snámha agus
cúirteanna leadóige ann! Tá airgead
go fóill sa tír seo agus tá go leor airgid
ag daoine ar leith. Ba chóir airgead a
thógáil uathu agus cuidiú leis an
Stát,” ar sé.

Agus ar deireadh, cé a bheidh mar
an chéad Taoiseach eile?

“Ba mhaith liom Gerry Adams a
fheiceáil mar Thaoiseach, ar ndóigh,”
a deir sé, ag gáire.

“Tweedledum agus Tweedledee atá
i gceist le Fianna Fáil agus Fine Gael.
Ní bheidh aon athrú suntasach sa tír
má athraíonn an rialtas ó cheann
amháin go ceann eile. An bhfuil
muid ag iarraidh treo nua nó
cathaoireacha a athrú?”

Caithfimid cuidiú leis na
daoine sin a rinne cin-
neadh clann a thógáil le
Gaeilge. Tá sé deacair.
Téann siad go scoil
Ghaeltachta agus tagann
abhaile le Béarla. Tá fad-
hbanna le caighdeán
Gaeilge na múinteoirí. Tá
scoileanna sa Ghaeltacht,
cinnte, ach ní
Gaelscoileanna iad.

Pearse Doherty taobh amuigh den Dáil. 
(Pic. Sasko Lazarov/Photocall Ireland)

Fadhbanna leanúnacha
ag SF i bhFear Manach 
Anton Mac Cába

D’ÉIRIGH an Comhairleoir Pat
Cox de chuid Shinn Féin as an
pháirtí i bhFear Manach. Tá
Cox ar an chúigiú comhairleoir
sa chontae a d’éirigh as an
pháirtí ó 2005. Toghadh
naonúr as Sinn Féin ar
Chomhairle Fhear Manach an
bhliain sin.

Sa tuaisceart i gcoitinne,
d’éirigh 11 comhairleoir as an
pháirtí thar an tréimhse
chéanna. Mar sin, is i bhFear
Manach atá beagnach an leath-
chuid acu.

Chuaigh an cúigear a
d’éirigh as bealaí éagsúla.
Chuaigh Gerry McHugh, atá
ina Chomhalta den Tionól
Reachtach fosta, le Fianna Fáil.
Chuaigh Dónal Ó Cobhthaigh

leis an Pháirtí Sóisialach.
Tá idir chúiseanna áitiúla

agus chúiseanna náisiúnta
lena bhfuil ag tarlú. Rinne Sinn
Féin athruithe ar pholasaithe
traidisiúnta poblachtacha le
tamall de bhlianta anuas. Tá
cuid mhór náisiúnach míshás-
ta mar gur ghlac Sinn Féin leis
na péas. 

Tá Fear Manach ar cheantar
mar a bhfuil tacaíocht áirithe
ag easaontóirí, go háirithe in
oir-dheisceart an chontae. Tá
sé ar na ceantair mar a bhfuil
an IRA Leanúnach
gníomhach. Tá an Fíor-IRA
gníomhach ann fosta. Le
tamall, tá an dá dhream sa
chontae níos cóngaraí dá
chéile.

Tá ceisteanna áitiúla ann.
Dar le foinsí i Sinn Féin go

mbíodh a bhealaí agus a
nósanna féin ag Sinn Féin i
bhFear Manach. Bhíodh,
b’fhéidir, rudaí níos
neamhfhoirmeálta ná mar a
bhí sa pháirtí i gcoitinne. Dar le
daoine sa pháirtí go raibh sé
riachtanach eagar níos fearr
bheith ar rudaí.

Dar le Poblachtaigh sa
cheantar, bhí seo dá chur i
bhfeidhm gan coinníollacha
áitiúla a chur san áireamh. Rin-
neadh roinnt gearán go raibh
‘líne ag teacht ó Bhéal Feirste’
agus gur ghá glacadh leis.

Dúirt Cox gur éirigh sé as
Sinn Féin de bharr an dóigh a
raibh rudaí dá láimhseáil.
“Creidim i bpróiseas na síochá-
na,” ar seisean. 

“Ba mhaith liom mo
chomhghairdeas a dhéanamh

le Pearse Doherty as an
suíochán a bhuachaint i nDún
na nGall. Guím ádh mór ar
Gerry Adams i gCo. Lú.”
Léirigh imeacht cúigear
comhairleoir go raibh fad-
hbanna ag Sinn Féin.

Tá Bernice Swift ar dhuine
den chúigear. Chuir sise
“Stalineachas amach is
amach” i leith Shinn Féin, sa
chontae agus ar fud na tíre.

Shéan urlabhraí thar ceann
Shinn Féin na líomhaintí. Dúirt
sé gur theip ar Pat Cox ainm-
niúchán a fháil don toghchan
áitiúil an bhliain seo chugainn.
Tá lán-chead ag comhairleoirí
éirí as an pháirtí: “Níor cheart
dóibh an gealltanas a thug siad
don pháirtí a bhriseadh, sin
éirí as a suíocháin má éiríonn
siad as an pháirtí.”

Múinteoirí ón Afraic
ag Neartú na Fraincise
i Louisiana Mheiriceá
Diarmuid Johnson

DE réir an daonáirimh, bhí
198,000 cainteoir Fraincise i
Louisiana sa mbliain 2000.
B’ionann sin agus laghdú 10%
idir 1990 agus 2000. Tá
glacadh leis gur laghdú eile atá
ann le deich mbliana anuas. Is
dócha go ndeimhneofar é sin
nuair a bheas torthaí
dhaonáireamh na bliana seo ar
fáil. Ach más meath atá ar líon
na gcainteoirí le scór bliain
anuas, tá borradh faoi labhairt
na Fraincise go háitiúil i
Louisiana arís le deireanas.
Cén fáth? 

Tionchar na hAfraice. Tá an
Fhraincis ar cheann de thean-
gacha móra thuaisceart na
mór-roinne sin. Labhraítear í
sa tSeineagáil, i mBuircíne
Fasó, i dTóga agus i Mailí
chomh maith le Maracó, an
Túinéis agus an Ailgéir. Bíonn
ar chuid mhór daoine imeacht
as na tíortha sin lena ngairm
bheatha a shaothrú. Ina measc
siúd bíonn daoine a bhfuil
cáilíochtaí agus taithí múin-
teoireachta acu. Is iad na
daoine sin is cúis le hathneartú
na Fraincise i scoileanna
Louisiana le blianta beaga
anuas. 

Sa mbliain 1755, le linn
cogaidh idir an Fhrainc agus
Sasana, díbríodh 18,000 duine
de bhunadh na Fraince as
ceantar Acadia, Ceanada go
Louisiana, Meiriceá. Is pobal
iad nach raibh sásta géilleadh
do choróin Shasana, ná an
creideamh Caitliceach a
shéanadh. Chuir siad fúthu ar
thalamh ríbhocht, ar bhogach
agus ar riascach, i mbéal
abhainn an Mississipi. Is ó na

daoine sin a shíolraigh an
cultúr cajun faoi mar is aithnid
é inniu. 

Mhair an Fhraincis slán go
ceann dhá chéad bliain ina
dhiaidh sin. Ach le tamall
anuas tá athrú ar an scéal. Bhí
fadbhanna sóisialta i
Louisiana. Tá lagtrá eacna-
maíochta ann faoi láthair. Dá
dheasca sin agus eile, is ar
éigean nár cuireadh deireadh
le húsáid na Fraincise mar
mheán teagaisc i roinnt
scoileanna le deireanas. Ach
sheas cuid de na daoine an
fód. Stopadh de mhúineadh
na Fraincise i Louisiana ar
feadh roinnt blianta dhá
ghlúin siar. Is é an toradh a bhí
air sin nach raibh na páistí in
ann labhairt leis na sean-
daoine.

Faoin am seo, is múinteoirí
ón iasacht atá i bhformhór an
lucht teagaisc i Louisiana. Is as
an mBeilg, as an bhFrainc agus
as Ceanada do chuid acu.
Bíonn an t-eagras Codofil á n-
earcú. Ach tá tobar faoi leith i
dtuaisceart na hAfraice. Sna
scoileanna tuaithe thart ar
Louisiana i gceantar Jennings,
Carencro agus St Martin, ba
den chine geal na múinteoirí ar
fad riamh anall. San áit nach
raibh cothrom na Féinne le fáil
ag an gcine gorm, is suimiúil
an cor sa saol an duine gorm a
bheith faoi ghradam anois.
Arsa Cyran Hounnou (47),
múinteoir meánscoile as
Beinin na hAfraice atá ag obair
i Moss Bluff, deisceart
Louisiana, “Is cuma cé chomh
tábhachtach agus a bhíonn tír
ar bith, beidh sí ag brath ar an
gcosmhuintir sa deireadh
thiar.” 

“Bhuail mé Thomas Pringle san
fhothoghchán”: Frank McBrearty Jnr
Treasa Bhreathnach 

“BHÍ 500 duine de mo chlann
féin nach raibh in ann vóta a
chaitheamh dom mar gheall ar
an seanteorainn toghchá-
naíochta a bhí in úsáid,” a
mhaíonn Frank McBrearty Jnr
maidir le fothoghchán Dhún
na nGall Thiar Theas an
tseachtain seo caite. 

Mhéadaigh Frank
McBrearty Jnr vóta Pháirtí an
Lucht Oibre faoi thrí sa
toghcheantar le 3,366 vóta
chéad rogha aige san
fhothoghchán ach is ag
Thomas Pringle (NS) a bhí
3,438 vóta chéad rogha agus
tar éis aistriú vótaí ar an dara
comhaireamh bhí 3,491 vóta
ag Pringle.

“Bhí 6 stáisiún vótála nach
raibh san áireamh de bharr
teorainneacha 2007 a bheith in
úsáid agus beidh siad san
áireamh don olltoghchán agus
sílim go mbeidh ar a laghad
1,000 vóta sa bhreis agam dá
bharr sin,” a deir McBearty
áfach.

Faoi athruithe ar theorain-
neacha toghchánaíochta in
2007 bhí ceantair mar Fhán an
Bhualtaigh, Castletown, Baile
Uí Leannáin, St Johnson agus
an baile agus stáisiún vótála is
gaire do bhaile do Frank
McBrearty Jnr, Ráth Bhoth,
taobh amuigh de teorain-
neacha vótála an
fhothoghcháin. 

“Bheinn ag súil le timpeall
4,000 vóta chéad rogha san
olltoghchán nuair atá na cean-
tair seo san áireamh agus crei-
dim go mbeidh mé in ann níos
mó vótaí chéad rogha a fháil ná
Thomas Pringle.”  

Beidh cruinniú na craoibhe
sin de Pháirtí an Lucht Oibre ar
siúl taobh istigh de choicís
agus is ag an bpointe sin a
bheidh an plean feach-
tasaíochta olltoghcháin á chur
le chéile ag Frank McBrearty
Jnr. 

“Creidim gur bhuaigh
Pearse Doherty mar gur thug
daoine an vóta ágóidíochta dó,
ach ní tharlóidh sé sin san oll-
toghchán.” 

Deir Thomas Pringle, “Beidh
mé san áireamh sa chéad oll-

toghchán eile agus sílim go
bhfuilim in áit mhaith tar éis
an toraidh a fuair mé san
fhothoghchán.”  

Thit vóta Fianna Fáil 30%
san fhothoghchán agus
síleann Thomas Pringle, “Ba
cheart go mbeadh imní ar na
páirtithe uile san olltoghchán
ach go mór mór Fianna Fáil
agus Mary Coughlan.  Ba
cheart go mbeadh náire ar Fhi-
anna Fáil de bharr na dtorthaí
a fuair siad san fhothoghchán.”
Níl sé i gceist ag Pringle, iarb-
hall de Shinn Féin,dul leis an
bpáirtí arís mar go gcreideann
sé, “Tá an córas de pháirtithe
polaitíochta tar éis loiceadh
orainn agus cuirim Sinn Féin
san áireamh leis sin.” 

Níl aon cheo cinnte ag an

bpointe seo i leith fheachtas
olltoghchánaíochta Fhianna
Fáil i nDún na nGall Thiar
Theas, cé atá chun seasamh fiú
agus an mbeidh Brian Ó
Domhnaill san áireamh. Tá an
t-olltoghchán beartaithe don
bhliain seo chugainn agus le
ceisteanna mar gheall ar
cheannaireacht Fhianna Fáil,
is í ceann de na hainmneacha
atá luaite mar cheannaire nua
ná an Tánaiste Mary Coughlan.
Beidh uirthi an chéad dúshlán
a shárú roimh chaint ar bith ar
cheannaireacht, is é sin a
suíochán a bhuachan.  

Deir an Tánaiste go dtu-
igeann sí go bhfuil “gach
suíochán i mbaol marfach
agus go mbeidh orainn uile
troid ar a son.”   

Frank McBrearty Jr
(Pic. Photo Photocall
Ireland)

Bulaíocht Teanga ag an mBruiséal
Tá Coimisiún an Aontais Eorpaigh ag iarraidh polasaí teanga, a bhfuil col ag ballstáit leis, a bhrú chun
tosaigh. Is iad na teangacha ina ndéanfar paitinní Eorpacha d’aireagáin a dhréachtú an chnámh spairne.  

Tomás Mac Síomóin

D'aontaigh Parlaimint na
hEorpa ar 9 Nollaig 2009
gur chóir paitinn a
bheadh inchosanta ar fud
an Aontais Eorpaigh a

bhunú. Déardaoin na seachtaine seo
caite, mhol an Coimisiún dlí nua trína
mbunófaí paitinn uile-Eorpach agus a
laghdódh go mór líon na dteangacha
arbh ghá cáipéisí paitinnithe a aistriú
isteach iontu.    

Is éard atá ag teastáil ón gCoimisiún
gur i mBearla, i nGearmáinis agus i
bhFraincis amháin a bheas an
cháipéisíocht a bhaineann leis na
paitinní Eorpacha nua seo feasta, is
cuma cé na tíortha a n-eascraíonn
siad astu. I dtéarmaí praiticiúla, is iad
seo na teangacha is mó a úsáidtear i
ngnóthaí an Aontais. Dá mbeadh an
dlí seo i bhfeidhm, bheadh bailíocht
ag na paitinní Eorpacha seo i dtíortha
uilig an Aontais Eorpaigh. Faoi láthair,
ní bhíonn paitinní inchosanta ach sna
tíortha ina mbíonn siad cláraithe.    

Cúinsí eacnamaíochta atá mar
bhunús le seasamh an Choimisiúin.
Maíonn sé go bhfuil córas paitinnithe
saor, simplí ag teastáil ón Aontas Eor-
pach, a bhfuil daonra de 500 milliún
duine ann agus 23 teanga oifigiúil. Sin,
nó ní bheidh sé inchomórtas le Stáit
Aontaithe Mheiriceá, a bhfuil daonra
de 310 milliún ann agus ina ndéantar
an paitinniú uilig i mBéarla.  Gan
trácht ar an tSín, ina bhfuil an teicne-
olaíocht ag forbairt agus ina ndéantar
an paitinniú ar fad trí Shínis. Dá n-
aistreofaí paitinní Eorpacha go tean-
gacha oifigiúla uilig an Aontais, chos-
nódh paitinní Eorpacha deich
n-oiread a macasamhla sna Stáit Aon-
taithe, cuir i gcás. Laghdódh sé seo
cumas gnólachtaí Eorpacha agus iad
ag iomaíocht ar an margadh
domhandaithe. Ach dá mbeadh
glacadh le paitinn a bheadh aitheanta

ar fud na hEorpa, d'fhéadfaí margadh
teicneolaíochta a chruthú a bheadh
chomh maith lena leithéid in SAM, nó
níos fearr arís.  Measann feidhmean-
nas an Aontais gur €14,000 costas an
aistriúcháin go trí theanga dhéag,
suim a laghdófaí go €680 dá nglacfaí
le moladh seo an Choimisiúin.

Diúltaíonn an Spáinn, an Pholainn,
an Iodáil agus an Chipir go láidir do
mholadh an Choimisiúin, áfach. Ní
luaitear seasamh na hÉireann i leith
na ceiste rí-thábhachtaí teanga seo.
Ná ní ghlacann an freasúra teanga seo
le hargóint eacnamaíoch an
Choimisiúin. 

Is éard a theastaíonn ón Spáinn ná
gur i mBéarla a bheas cáipéisíocht na
bpaitinní amach anseo maille le lea-
gan i dteanga oifigiúil cibé tír as a
eascróidh sé. Ba shocrú é seo a
bheadh níos saoire ná an ceann atá an
Coimisiún ag iarraidh a bhrú chun

cinn, dar leis na Spáinnigh. Agus thab-
harfadh sé cothrom na Féinne do na
teangacha náisiúnta uilig, an Ghaeilge
san áireamh. Ach diúltaíonn an
Fhrainc agus an Ghearmáin glacadh
leis an réiteach Spáinneach seo ar an
bhfadhb.

Mar atá an scéal faoi láthair,
chláródh Spáinneach (cuir i gcás) a
phaitinn in Oifig Phaitinní na Spáinne
dá mbeadh sé ag iarraidh í a chosaint
taobh istigh de chríocha na tíre údan.
Dá mbeadh sé ag iarraidh cosaint níos
leithne a chur air, áfach, d'fhéadfadh
sé a phaitinn a chlárú i dtíortha eile
agus díol as an gcostas mór a bhain-
feadh lena leithéid de chur chuige. Nó
d'fhéadfadh sé a thionscadal a chur
faoi bhráid Oifig Eorpach na bPaitinní
(OEP), atá lonnaithe i München na
Gearmáine. Bunaíodh an áis seo i 1977
agus tá 40 tír rannpháirteach inti,
Poblacht na hÉireann san áireamh. 

De réir mar atá leagtha amach ag an
OEP, caitheann iarratais le haghaidh
paitinní a bheith scríofa i mBéarla, i
nGearmáinis nó i bhFraincis. Rogh-
naíonn an t-iarrthóir ceann de na tean-
gacha seo. Le go mbeidh an phaitinn
faofa ag an OEP, bíonn air aistrucháin
chuig an dá theanga eile a sholáthar
sula mbronntar air í. 

Bhí córas seo an OEP conspóideach
ón gcéad lá a thosaigh sé óir cháin
tíortha áirithe, go speisialta iad siúd i
ndeisceart na hEorpa, an easpa
aitheantais a tugadh dá dteangacha
náisiúnta siúd. 

Ach, faoin dlí nua atá á mholadh ag
an gCoimisiún, ghlacfadh córas seo an
OEP - agus na laincisí céanna teanga a
ghabhann leis - áit na gcóras náisiúnta
atá i bhfeidhm faoi láthair.  

"Ní féidir glacadh leis an moladh
leatromach seo," a dúirt Diego López
Garrido, Rúnaí Stáit na Spáinne le

haghaidh Gnóthaí Eorpacha. "Trí thús
áite a thabhairt do theangacha ar leith,
tagann sé salach ar phrionsabal na
dlúthpháirtíochta atá ceaptha a bhei-
th mar chroílár an tionscadail Eor-
paigh.” Agus séala an Choimisiúin air,
maíonn nuachtáin abhus go
gcruthódh dlí nua dá shamhail fasach
as a bhfáiscfí leithscéalta as
cáipéisíocht thábhachtach Eorpach
eile a chur ar fáil i réimse cúng tean-
gacha. “An chéad chéim i dtreo
deachtóireacht teanga,” an cur síos a
rinne tráchtaire raidió i Maidrid ar
mholadh seo an Choimisiúin.

Baineann mórtas teanga le seasamh
seo na Spáinneach, ar ndóigh. Dar leo,
tá sé áiféiseach agus maslach go bhfuil
ceann de mhórtheangacha an
domhain, a bhfuil breis agus 450,000
milliún cainteoir dúchais aici, an
Spáinnis, curtha in áit na leathph-
ingine ag teangacha nach dtagann i
bhfoisceacht scread asail don líon sin. 

Thaistil Michel Barnier, an Coimis-
inéir Eorpach atá freagrach as
Tráchtáil Inmheánach go Maidrid in
earrach na bliana seo le labhairt le
Príomh-aire na Spáinne, Juan Luis
Zapotero, d'fhonn teacht ar
chomhréiteach. Theip glan air. 

Nuair a d'fhiafraigh iriseoir de
Barnier an raibh baint ar bith ag a
shaoránacht Fhrancach lena chosaint
ar chóras München, spréach an
Coimisinéir. 

“Ní chuirfidh mé suas leis an leid
ghránna sin,” a dúirt sé. “Tá mise faoi
mhóid leas an Aontais seachas leas
náisiún ar leith a dhéanamh agus crei-
dim gurb é córas München an córas is
fearr leis sin a dhéanamh.”

Tá cos i dtaca déanta ag an bhFrainc
agus ag an nGearmáin faoin gceist, is
léir. Ach munar féidir leo na tíortha a
easaontaíonn le córas an OEP a
bhogadh ón seasamh daingean atá á
ghlacadh acu ní bheidh sé furasta
dóibh a rún a chur i gcrích. 

Éirí Amach na
mBriotánach 
Anton Mac Cába

DHÍBIR na peas grúpa de ghníomhaithe
Briotáinise a ghlac seilbh ar Oifig an Phoist i
Landerne (Landerneau) na Briotáine mar go
ndiúltaíonn seirbhís poist na Fraince don Bhri-
otáinis.

Tá Landerne in Départment Finistère. Tá
Comhairle Finistère ar an t-aon comhairle
départment a thugann aitheantas don Bhri-
otáinis. Tá comharthaí dátheangacha ann mar
shampla.I Landerne tá comhairle den eite
dheis, a thugann tacaíocht do rialtas coimeá-

dach Sarkozy ach choinnigh siad na
comharthaí sráide dá-theangacha, a tógadh
faoi sean-comhairle na heite clé.

Diúltaíonn Post na Fraince don Bhriotáinis,
mar go ndiúltaíonn rialtas na Fraince aithean-
tas oifigiúil ar bith a thabhairt don teanga. 

Chuir Rhiasiart Tal-e-Bot, Ard Rúnai an
Chonartha Ceiltigh, an Bhriotáin i gcomparáid
leis an Bhreatain Bheag: “In oifigí poist sa
Bhreatain Bheag, tá sé coitianta úsáid a bhaint
as an Bhreatnais, fiú i gceantair mar nach
bhfuil an Bhreatnais chomh láidir sin.”

Oifig Eorpach na bPaitinní i
München na Gearmáine

Gníomhaithe Bríotáiníse a ghlac seilbh ar Oifig an Phoist i Landerne 

Comórtas Clár Raidió
Gael Linn 2011
Meadhbh Ní Eadhra

TÁ Gael Linn ag glacadh le
hiarratais do Chomórtas Clár
Raidió Gael Linn, comórtas
bliantúil a thugann aitheantas
do thallann raidió úr i measc
daltaí iar-bhunscoile. Is é an 17
Nollaig 2010  an dáta deiridh
iontrála, ach ní gá na cláir féin
a bheith istigh go dtí 11
Feabhra 2011.  Bronnfar
duaiseanna ar mhic léinn a
dhéanann cláir raidió Ghaeilge
(cláir chainte, irischláir, gnéch-
láir etc) ar ardchaighdeán a
léiriú agus a láithriú.  Tá an
comórtas dírithe ar mhic léinn
idirbhliana go príomha agus
creidtear go bhfuil sé an-oiriú-
nach mar ábhar le haghaidh
tionscnaimh do na mic léinn
seo.  Tá cead, áfach, ag dalta ar
bith sa scoil páirt a ghlacadh
ann agus níl aon teorainn leis
an líon scoláirí ar féidir leo a
bheith ag plé leis an gclár. 

Cuireann daltaí, le cabhair
óna gcuid múinteoirí, clár
raidió ar a rogha téama le
chéile, a mhaireann idir 15

agus 20 nóiméad.  Is féidir
rogha cur chuige nó comhd-
héanamh a úsáid, m.sh. agal-
laimh, comhrá, ceol beo,
nuacht agus eile. Tá dhá roinn
sa chomórtas, roinn amháin
(Roinn A) d’iar-bhunscoilean-
na ina ndéantar teagasc trí
Ghaeilge agus an roinn eile
(Roinn B) do na scoileanna
nach ndéantar teagasc trí
Ghaeilge iontu.  

Bronntar trí dhuais náisiún-
ta ar na trí chlár is fearr
(urraithe ag RTÉ Raidió na
Gaeltachta), is cuma cén roinn
ina mbeidh an scoil ag
iomaíocht.  Ina dhiaidh sin,
bronntar trí dhuais ar na trí
chlár is fearr i Roinn A agus trí
dhuais ar na trí chlár is fearr i
Roinn B (urraithe ag Coimisiún
Craolacháin na hÉireann). Tá
gach eolas faoin gcomórtas,
mar aon le foirmeacha ion-
trála, ar fáil ag www.gael-
linn.ie, áit gur féidir éisteacht
le duaiseoirí 2010 chomh
maith.   Nó déan teagmháil le
Niamh de Búrca ag 01-
6753303/niamh@gael-linn.ie.  

Dúshlán Breithimh Dhúiche Tugtha
Meadhbh Ní Eadhra

TÁ cead tugtha ag an Bhre-
itheamh Ardchúirte Peter
Charleton d’fhear Gaeltachta,
Donnchadh Ó Gallachóir
dúshlán an rialtais a thab-
hairt as an Bhreitheamh Séa-
mus Hughes a shannadh mar
bhreitheamh dúiche fá
choinne Dhún na nGall. 

Tharla sé seo in ainneoin
nach bhfuil a dhóthain
Gaeilge ag an Bhreitheamh
Hughes fianaise as Gaeilge a
thuiscint gan chabhair ó
ateangaire. Dúirt abhcóidí Uí
Ghallachóir leis an Chúirt gur

sháraigh sannadh an Bhrei-
thimh Hughes go Dún na
nGall Alt 71 den Acht
Cúirteanna Breithiúnais
1924:-

71. —Sa mhéid gur féidir é
agus gach ní a bhaineann leis
an scéal

d'áireamh, beidh ag an
mBreitheamh den Chúirt
Dúithche, a ceapfar do
Dhúthaigh ina bhfuil lío-
matáiste ina bhfuil an
Ghaedhilg in úsáid

ghenerálta, oiread eolais
ar an nGaedhilg agus chuir-
fadh ar a chumas

déanamh in éamais con-
ganta o fhear teangan agus
fianaise á tabhairt sa tean-
gain sin.

Chuir Séamas Ó Tuathail,
abhcóide sinsir, Dáithí Mac
Cárthaigh, abhcóide sóisir ina
theannta, agus iad faoi thea-
gasc ag Seán Ó Canainn, atur-
nae, litir ó Oifig an
Phríomhaturnae Stáit i
láthair na Cúirte ina n-
admhaítear nach bhfuil an
caighdeán cuí reachtúil
Gaeilge ag an Bhreitheamh
Hughes. Is í an cheist atá le
réiteach, mar sin, a dúirt

abhcóidí Uí Ghallachóir leis
an Chúirt ná an bhfuil leith-
scéal réasúnach ag an rialtas
as an sárú seo. Dheonaigh an
Breitheamh Charleton cead
don Uasal Ó Gallachóir dul ar
aghaidh lena chás agus bac ar
an Stiúrthóir Ionchúiseamh
Poiblí dul ar aghaidh leis an
chás faoi thiomáint chon-
túirteach go dtí go mbeidh
deireadh leis an chás seo san
Ardchúirt. 

Tuigtear do Ghaelscéal go
bhféadfadh breis agus dhá
bhliain a bheith i gceist leis
seo. Is as Gaeilge ar fad a bhí
an éisteacht san Ardchúirt.

Próiseas
comhairliúcháin
do phlean
Gaeilge 
Riaghaltas 
na h-Alba 

Anton Mac Cába

RINNEADH 48 freagra ar an
phróiseas comhairliúcháin do
phlean Gaeilge Riaghaltas na
hAlba. Bhí ceithre bharúil
coitianta tríd na freagraí, dar
leis an rialtas. 

• Níl comharthaí dá-thean-
gacha dá gcur ar fáil ar
bhealach sásúil. 

• Níl cothromaíocht idir
Gaeilge agus Béarla ar lógó
Riaghaltas na h-Alba. 

• Níl sé soiléir chomh minic
agus a dhéanfar monatóireacht
ar an phlean. 

• Beidh impleachtaí ag an
Phlean Gaeilge do lucht lab-
hartha teangacha eile; thioc-
fadh drochthoradh bheith air ó
thaobh lucht labhartha na hAl-
bainise.

Bhí cuid mhór freagraí, ó idir
eagraíochtaí agus daoine aon-
air, in amhras faoi cé chomh
dáiríre agus a bhí an rialtas. 

Moladh go spreagfaí úsáid
na Gaeilge sa státseirbhís, trí
ranganna a chur ar fáil.

Is léir ón achoimre a rin-
neadh ar na freagraí go bhfuil
cosúlachtaí ann le cúrsaí na
hÉireann. Dar le roinnt freagraí
“gan státseirbhísigh atá ábalta
Gaeilge a labhairt, bheadh sé i
bhfad níos deacra an straitéis
teanga a chur i bhfeidhm. Dúirt
roinnt freagraí go raibh drogall
ar státseirbhísigh riachtanais
Ghaeilgeoirí a thuiscint.”

Léiríodh níos mó cosúlach-
taí ann, “Luaigh roinnt freagraí
cás Phoblacht na hÉireann,
mar a bhfuil an Ghaeilge ró-
cheangailte leis an rialtas nó
leis an státseirbhís, agus chuir
béim ar an bhaol go dtarlódh
seo i gcomhthéacs na hAlban.”

Ar lean ó leathanach a haon

“Bhí mé 22 bliain i mo chónaí i
gCorcaigh,” ar seisean. “Agus
an rud is mó a chuireann as
dom, ná nár thóg mé an t-am
le Gaeilge a fhoghlaim.” Rinne
a iníon Gaeilge ar scoil, agus tá
an-áthas air gur éirigh go
maith léi.

Dar leis nach bhfuil rud ar
bith ait leis an Eaglais Shaor-
Phreispitéireach bheith ag
baint úsáide as an Ghaeilge.
“Tá bagáiste ag achan duine in
Éirinn,” ar seisean. “Níl rud ar
bith againne per se i gcoinne
na Gaeilge. Faraor, meascadh
leis an pholaitíocht é. Is é an
rud is mó atá ag cur buairimh
orainn ná eolas ar an Soiscéal a
scaipeadh. Má dhéanann sé
daoine a stiúradh dtreo an
tSoiscéil, bainfimid úsáid as.”

Dar leis go raibh sé táb-
hachtach Gaeilge a chur san
áireamh, mar go bhfuil an
teanga ag cuid mhór daoine.

I mbliana, rinne an Eaglais
feachtas soiscéalaíochta sna
contaetha cois teorann.
Glacadh go maith leo. “Níl sé
mar a bhí scór bliain ó shin,
nuair a bhí cúrsaí iontach
difriúil,” ar seisean. “Anois, sa
deisceart, tá na scannalacha ar
fad faoin Eaglais Chaitliceach,
an droch-dhóigh gur láimh-
seáil sé ceisteanna, agus ansin
an droch-dhóigh gur láimh-
seáil an rialtas cúrsaí chomh
maith. Tá daoine níos oscailte.
Rud atá i gcónaí maith.”

Chuir Maxwell tús le húsáid
na Gaeilge san eaglais agus é i
gCorcaigh. Dhéanadh sé sean-
móireacht ar an tsráid go
minic. D’fhoghlaim sé roinnt

abairtí Gaeilge ó chara. Scríob-
hadh sé le cailc ar an chosán
iad. 

Ba é an tUrramach Ian
Brown on eaglais i nDoire a
d’eagraigh na bileoga. Bhí sé
deacair aige ar feadh tamaill
teacht ar dhuine leis an téacs
Gaeilge a scríobh. “Chuaigh
mé chuig daoine san eaglais,
gur dúradh liom go raibh
Gaeilge mhaith acu,” ar
seisean. “Ach nuair a chuaigh
mé chucu, dúirt siad nach
raibh siad ábalta chuige. Ba
chailín i gCorcaigh atá ina
Críostaí soiscéalach a rinne –
níl sí féin san Eaglais. Scríobh
sí é, gur chuir é thart ar a
cairde go raibh Gaeilge acu le
deimhniú go raibh sé ceart.”

Mar sin, tá guth na
hEaglaise Saor-Phreispitéirí i
nGaoluinn na Mumhan.

Eaglais Paisley ag soiscéalaíocht – i nGaoluinn!

Ar lean ó leathanach a haon
Chuir ógánach amháin, Aodhán Ó Deá, atá anois ina

iarbhall den pháirtí, in iúl don slua go raibh an misneach
ar fad a bhí aige sa pháirtí imithe agus nach bhféadfadh sé
vóta a chaitheamh d’Fhine Gael a thuilleadh “i ngeall ar
pholasaí teanga atá thar a bheith tubaisteach do thod-
hchaí na Gaeilge.”

Tharraing daoine aonair aird an tslua ar thaighde a
léiríonn nach bhfuil muintir na hÉireann ar son an pho-
lasaí seo agus gur buntáiste don teanga an stádas atá aici
sa chóras oideachais.

Ba ar mhaithe le tacaíocht a mhéadú don pháirtí i
nDáilcheantar Bhaile Átha Cliath Thoir Theas a eagraíodh
an cruinniú.

Maith sibh a mhuintir Chorr na Móna!

Sa phictiúr tá buaiteoirí náisiúnta Comórtas Clár Raidió Gael Linn 2010: scoláirí idirbhliana
Ghairmscoil Fheichín, Corr na Móna, Co. na Gaillimhe.



Cabhair á lorg
ag na Gardaí
agus iad ag
lorg fir 33 
bliain d’aois
Treasa Bhreathnach

TÁ na Gardaí i gCrois Mhaoilína, Con-
tae Mhaigh Eo ag iarraidh ar an
bpobal cabhrú leo agus iad ag lorg fear
óg, 33 bliain d’aois, Ciarán Davidson
atá ar iarraidh ó bhí 27 Samhain ann.
Chonacthas Ciarán an uair dheire-
anach i gCrois Mhaoilína tráthnóna 27
Samhain.  Deirtear go bhfuil sé 6’1” ar
airde, tanaí, le gruaig ghairid dhonn
agus súile gorma.  Bhí sé ag
caitheamh seaicéad dubh de stíl
‘bomber’ gan mhuinchillí, geansaí
dorcha, bríste gorm oibre le banda
frithchaiteach, agus hata dubh.  Crei-
dtear go bhfuil sé ag tiomáint cairr de
dhéanamh Nissan Terrano 4 x 4 le

cláruimhir 97 WW 5038.  Má tá eolas
ag aon duine faoi Chiarán is féidir dul i
dteagmháil le Stáisiún na nGardaí i
mBéal an Átha i gContae Mhaigh Eo ar
096-20560, nó trí ghlaoch ar uimhir
rúnda na nGardaí 1800 666 111 nó trí
stáisiún ar bith de chuid na nGardaí.  

Cén t-iontas
atá i do 
Chontae?
Treasa Bhreathnach

TÁ an gearrliosta anois roghnaithe
ag an suíomh idirlín LookWest.ie
faoi chúram Choimisiún Forbartha
an Iarthair, dá gcomórtas ‘Seven
Wonders of the West’.  Tá seacht n-
ainmniúchán i ngach uile cheann
den seacht gcontae san Iarthar agus
iad ag iarraidh iontas amháin a rogh-
nú i ngach aon chontae.  Deir
príomhfheidhmeannach forbartha
an réigiúin, Joanne Grehan, “Tá
roinnt mhaith suíomh cáiliúil de
chuid an Iarthair ar an ngearrliosta
mar an Bhoirinn i gContae an Chláir,
Cruach Phádraig i Maigh Eo agus
Loch Cé agus na hoileáin i Ros
Comáin.  Bhí muid iontach tógtha le
roinnt de na hainmniúcháin
neamhghnácha mar Theach Ósta
Nancy i nDún na nGall agus mar-
caíocht tonnta i Sligeach, agus ní

raibh aon ionadh orainn go raibh
imeachtaí uathúla mar Fhéile
Ealaíon na Gaillimhe agus an tIonad
Orgánach i Liatroim ann.”  

Fuarthas os cionn 1,000 ainm-
niúchán don chomórtas seo agus má
chaitheann tú vóta do do rogha ion-
tais tá seans agat Apple iPad 16g a
bhuachan chomh maith le péire
ticéad ó bmibaby le heitilt ó aerfort
Chnoc Mhuire go Birmingham nó
Manchain.  Beidh deis vótála agat go
dtí 5in ar 15 Nollaig trí nóta ríomh-
phoist a sheoladh chuig info@look-
west.ie nó ar
www.facebook.com/LookWest.   

Máistreacht
Oinigh san
Fhorbairt
Tuaithe 
bronnta ar an
Chanónach
Mícheál Ó
Flannabhara
Caroline Ní Chualáin

BRONNADH céim Mháistreachta
Oinigh san Fhorbairt Tuaithe ar an
Chanónach Mícheál Ó Flannabhara
Dé hAoine seo caite. Rugadh an
Canónach Mícheál Ó Flannabhara i
mBaile an Mhuilinn, Contae na
Gaillimhe agus fuair sé a chuid
oideachais i gColáiste Naomh Iar-
laith i  dTuaim. Oirníodh é i
gColáiste Phádraig, Maigh Nuad sa
bhliain 1960. Tugadh onóir don
Chanónach Ó Flannabhara de bharr
na hoibre atá déanta aige ar son
fhorbairt tuaithe i gConamara le os
cionn 50 bliain trí chomharchu-
mann a bhunú, clubanna óige,
grúpscéimeanna uisce, páirceanna
cluichí Gaelacha agus a fheachtas ar
son oideachas ollscoile trí mheán na
Gaeilge sa Ghaeltacht.

Dúirt Uachtarán Ollscoil na hÉire-
ann, Gaillimh, an Dr James J
Browne, “Tá an t-ádh ar OÉ Gail-
limh baint a bheith againn le
sárchéimithe oinigh. Tá muid
brodúil inniu onóir a  thabhairt don
Chanónach Mícheál Ó Flannabhara
as an obair atá déanta aige i bhfor-
bairt tuaithe agus i gcúrsaí
oideachais in iarthar na hÉireann.
Tá OÉ Gaillimh sásta aitheantas a
thabhairt don Chanónach Mícheál Ó
Flannabhara de bharr a chuid
mórghníomh eiseachtúil sa
réigiún.”

Oíche
Airneáin le
Frank Reidy
Dearbhaile Flynn

BEIDH Frank Reidy, an tIar-Cheann-
fort Airm, ag labhairt ag 8.30 ar 9
Nollaig i gClub Áras na nGael, 45
Sráid Doiminic, Gaillimh, mar chuid
den Oíche Airneáin a bheidh á
reáchtáil ag Conradh na Gaeilge,
Gaillimh. Beagnach scór bliain ó
shin, bhí ar Frank dul go dtí oirthear
na hAfraice chun a bheith páirteach
sa mhór-iarracht idirnáisiúnta a
chuir na Náisiúin Aontaithe le chéile
chun déileáil leis an ghéarchéim
teifeach tar éis an chinedhíothaithe i
Ruanda. Labhróidh Frank faoina
leabhar Ó Chósta go Cósta (a ainm-
níodh ar ghearrliosta Ghradam Uí
Shuilleabháin i mbliana) agus tais-
peánfaidh sé sleamhnán de na
háiteanna a raibh sé ag taisteal
iontu. Níl aon dabht ach go mbeidh
oíche thar a bheith suimiúil ann.
Beidh táille 5 euro ar an oíche (nó 3
euro i gcás lamháltais).

www.syllabuschange.com

Treasa Bhreathnach

Tá triúr dalta cúigiú bliain i
gColáiste Naomh Gearóid (St. Ger-
ald’s College) i gCaisleán an Bhar-
raigh ag tabhairt faoi shuirbhé chun
léargas daltaí scoile i leith na n-
athruithe curaclaim atá déanta ar na
scrúduithe stáit Mata agus Gaeilge a
aimsiú.  Tá suíomh idirlín deartha ag
Kevin Keena agus beidh seisean
agus Art Ó Súilleabháin agus
Bernard Kennedy ag cíoradh
thorthaí an tsuirbhé chun go
mbeadh siad réitithe dá dtogra do
Thaispeántas Eolaí Óg na Bliana
2011. Ní ar líne amháin a bheidh dal-
taí scoile ag tabhairt faoin suirbhé
ach beidh daltaí i gColáiste Naomh
Gearóid agus dhá scoil eile sa chean-
tar, Meánscoil Naomh Iosaef agus
Scoil Dáibhéid, ag tabhairt faoi
chomh maith.  Is ar an 10 Eanáir a
bheidh Taispeántas Eolaí Óg na
Bliana ar siúl, mar sin táthar ag súil
go mbeidh torthaí an tsuirbhé acu
roimh dheireadh mhí na Nollag.
Beidh 1000 dalta ag teastáil chun
tabhairt faoin suirbhé agus tá
tacaíocht á fáil ag na daltaí scoile
uaidh an múinteoir fisice agus
eolaíochta sa scoil, an tUasal Mac
Aoidh.  Má tá suim agat páirt a ghla-
cadh sa suirbhé seo téigh chuig an
suíomh idirlín www.syl-
labuschange.com chun an suirbhé a
dhéanamh agus do chuid smaointe
ar athruithe an tsiollabais a thab-
hairt.  

CONNACHTA
NUACHT

Seoltar scéalta chuig:
nuacht@gaelsceal.ie

2 NUACHTRÉIGIÚNACH

Fáilte roimh Soláthróirí Cúram Leanaí, 
Feighlithe Leanaí, 

Tuismitheoirí agus Mic Léinn
Óstán Galway Bay  An Satharn, 4 Nollaig

Téama na bliana seo:  “Cumarsáid agus Cúram Leanaí”
Aoichainteoirí

Pat Broadhead, Ollamh le Foghlaim trí Spraoi in Ollscoil Leeds
Metropolitan agus údar an leabhair Early Years Play and

Learning

Anne O’Connor,  Síceolaí Leanaí agus Bunaitheoir
Rollercoaster.ie  

Táille €10 (lón san áireamh)

Glaoigh ar  091 752039 chun áit a chur in áirithe
Is féidir bróisiúr na comhdhála agus foirm áirithinte a fháil ar 

www.galwaychildcare.com

Comhdháil Bhliantúil
Cúram Leanaí 

Maoinithe ag Rialtas na hÉireann
Faoin bPlean Forbartha Náisiúnta 2007-2013

Ag ceiliúradh
10 mbliana

Oscailt
oifigiúil Scoil
Cholm Cille
Treasa Bhreathnach 

EMER Ní Fhátharta a dhéanfaidh an
oscailt oifigiúil ar athchóiriú Scoil
Cholm Cille i Ros a’ Mhíl ar an
gCéadaoin seo chugainn.  Bhain
Emer bonn airgid i gcomórtas
snámha sna Cluichí Oilimpeacha
Speisialta.  Is as Ros an Mhíl ó
dhúchas í Emer agus í ina iarscoláire
de chuid Scoil Cholm Cille.  Is le bli-
ain anuas a rinneadh an obair
athchóirithe uile ar an scoil agus tá
€180,800 caite uirthi.  Fuarthas
deontas ón Roinn Oideachais agus
ón Roinn Gnóthaí Pobail, Comhio-
nannais agus Gaeltachta agus cruin-
níodh airgead ó chomórtas 50/50 a
bhíonn á reáchtáil ag muintir na
háite. Tá cuma nua ar an scoil le
fuinneoga, leithris, oifig, urlár,
doirse agus troscán úrnua agus tá
síneadh curtha leis an bhfoirgneamh
féin. 

Beidh gasúir na scoile ag tabhairt
cuairte ar Shéipéal Chill Treasa ag
11.30rn áit a mbeidh carúil agus
dráma na Nollag ar siúl acu.  Beidh
oscailt oifigiúil na scoile ar bun ag
12.30in agus i láthair beidh daltaí na
scoile agus a dtuismitheoirí, an tEas-
pag Máirtín Ó Droighneáin agus an
tAthair Seán Mac Aoidh.  Deir
príomhoide na scoile, “Beidh sólaistí
ar fáil agus beidh míle fáilte roimh
chách go dtí an oscailt oifigiúil, idir
thuismitheoirí, iarscoláirí agus
mhuintir an phobail uilig.” 

Iontas na 
Nollag i Maigh
Cuilinn
Dearbhaile Ní Fhloinn

NÍL aon dabht ach go bhfuil dea-
scéala ag teastáil uainn na laethanta
seo agus thug teaghlach i Maigh
Cuilinn píosa dóchais dúinn an
tseachtain seo caite. Tá teaghlach Uí

Loideáin i mbun feirmeoireachta i
Leamhchoill, Maigh Cuilinn le os
cionn 100 bliain agus ar 27 Samhain
d’oscail siad Páirc Fheirme Leamh-
choill d'Iontas na Nollag.
Chruthaigh an tionscnamh seo fos-
taíocht d'fhiche duine le haghaidh
thréimhse na Nollag.

Is éard atá i gceist leis an tionsc-
namh seo ná go bhfuil Téatar an
Sciobóil athraithe isteach ina Mhol
Thuaidh do Dhaidí agus Mamaí na
Nollag, Sióg na Nollag agus an
chlann ar fad chun iad a bheith ar a
gcompoird agus iad ag tabhairt
cuairte ar Pháirc Fheirme Leamh-
choill.

I measc na ngníomhaíochtaí a
bheidh ar fáil do ghasúir beidh
sneachta (déanta go speisialta do
Dhaidí na Nollag i Leamhchoill),
ceacht lámhchleasaíochta le Priska
(an tsíog chleasaíochta), bosca
draíochta do litir Dhaidí na Nollag,
deis chun na réinfhianna a bheathú
(agus iad ar eitilt tástála chuig Páirc
Fheirme Leamhchoill) agus go leor
leor eile.

Agus ní dhéantar dearmad ar na
daoine fásta – beidh scailtín fíona
agus pióga mionra dóibh. Chomh
maith le hIontas na Nollag beidh na
gasúir in ann spraoi a bhaint as
áiseanna Pháirc Fheirme Leamh-
choill – ainmhithe cosúil le muca,
capaillíní, beithígh, caoire, alpacas,
gabhair, sicíní, asail, coiníní,
réinfhianna. 

Agus, chomh maith leis sin,
réimse iontach de shaoráidí spraoi –
dhá bhaile spraoi, dumhcha móra le
sleamhnáin, luascáin, bac-chúrsaí,
lúbraí, dioscó, preabchaisleán,
sleamhnáin, agus go leor eile san
áireamh.

Tá an t-eolas ar fad le fáil ar
www.loughwellfarmpark.ie. 

Tagann Victoria O'Malley, Éadaoin agus Padraig Faherty agus Sammy Lydon le chéile le "Hollow" an réinfhia,
"Bunny" coinín na Nollag agus an fathach Gwen le Guillou ag oscailt Páirc Fheirme Leamhchoill  agus Ionad Taibh-
seach na Nollag, Maigh Cuilinn, Co na Gaillimhe, Dé Sathairn. Tá ainmhithe andúchasacha le feiceáil sa pháirc
chomh maith le hionaid mhóra spraoi taobh amuigh agus istigh do pháistí. PIC: SEÁN Ó MAINNÍN

Comórtas
Tá Páirc Fheirme Leamhchoill ag
tabhairt dhá thicéad teaghlaigh
(beirt daoine fásta agus beirt
pháistí) do léitheoirí Gaelscéal.
Níl le déanamh ach an cheist seo
a fhreagairt : Cén t-ainm atá ar
príomh-réinfhia Dhaidí na Nol-
lag? Seol téacs chuig 086-
0234251 nó ríomhphost chuig
fograi@gaelsceal.ie roimh an 11
Nollaig.



‘BÁC’
Oisín Mac Donnacha

Seoladh 
Leabhair
Sheáin Uí Shé
SEOLFAÍR dhá leabhar de chuid
Sheán Uí Shé (1939-1995), Buile
Shuibhne, €7.50, agus Cuimhní Pinn,
Cuimhní Cinn, €10, ar an 3 Nollaig i
gClub Chonradh na Gaeilge ag a 7in,
ag brath ar an aimsir. Bhí Liam Prút
mar eagarthóir ar an dá leabhar.
Beidh Stiúrthóir Chnusach
Bhéaloideas Éireann, an Coláiste
Ollscoile Baile Átha Cliath, Ríonach
Uí Ógáin, ag labhairt mar aoi speisial-
ta ann. Tá an dá leabhar ar fáil sa
Siopa Leabhar, 6 Sráid Fhearchair,
BÁC 2 agus sa Chaifé Liteartha, an
Daingean, Ciarraí. B’aistritheoir é
Seán Ó Sé i nDáil Éireann ó 1967 go
1995 agus é ina leas-
phríomhaistritheoir ó 1986 go 1995,
nuair a fuair sé bás in aois a 56 bliain.
Luaitear Buile Shuibhne leis an 12ú
haois. Cuirtear síos ann ar an rí Suib-
hne, a bhí ina rí ar limistéar d'Éirinn
go dtí go gcuirtear mallacht air. Is
bailiúchán é Cuimhní Pinn, Cuimhní
Cinn de shaothar liteartha Sheáin Uí
Shé agus de na cuimhní cinn atá ag a
chairde agus a lucht aitheantais fós
air.

‘Déanta in
Éirinn’
TÁ an Siopa Leabhar i mBaile Átha
Cliath ag tacú leis an gcarthanas
‘Déanta in Éirinn’ i mbliana. Tá siad
ag cur réimse mór cartaí dáthean-
gacha ar fáil sa siopa, 6 Sráid
Fhearchair, go dtí an Nollaig. Tá fáil
ar chartaí de chuid Dhánlann Hugh
Lane agus leis an ealaíontóir Éirean-
nach Yvonne Kennedy i measc rogha
na gcártaí carthanachta eile.

Chomh maith leis sin tá an Siopa
Leabhar ag tacú le Concern, Cumann
Ailse na hÉireann agus Aware,
carthanas a chabhraíonn le daoine in
ísle brí, trí chártaí Nollag dá gcuid a
dhíol i mbliana. Tá beirt oibrí an

tSiopa Leabhar, Cian Taaffe (€225
bailithe) agus Darragh Ó Tuama
(€230 bailithe),  ag bailiú airgid d’Ac-
tion Prostate Ireland trí chroiméal a
fhás mar chuid den bhfeachtas
Movember le linn na Samhna freisin.

“Ní hamháin go bhfuil scoth na
gcártaí carthanachta i nGaeilge agus i
mBéarla ar díol againn, ach tá scoth
na mbronntanas Éireannach agus
Gaeilge le ceannach ins an Siopa
Leabhar,” a deir Darragh  Ó Tuama,
Bainisteoir an tSiopa Leabhar.  “Tá
réimse leathan leabhar, dlúthd-
hioscaí agus DVDnna ar nós Cré na
Cille ann a shásódh gach aoisghrúpa.
Tá an Siopa Leabhar ar cheann den
bheagán de mhiondíoltóirí in Éirinn a
bhfuil Scrabble na Gaeilge do
dhaoine fásta de chuid Ghlór na
nGael agus an béirín ildaite, idirgh-
níomhach Bábóg Baby ar díol acu.”

Cearcall
Comhraidh
Ghàidhlig
BEIDH an chéad seisiún eile den
Cearcall Comhraidh (Gaeilge na hAl-
ban) ar siúl an Chéadaoin seo i gClub
Chonradh na Gaeilge ar 8in, ag brath
ar an aimsir. Bhíodh rang Gàidhlig ar
siúl in Foras na Gaeilge ar feadh roin-
nt mhaith blianta, agus múinteoir óg
ó Oileán Leodhais, Pàdraig Mac
Aoidh, a bhí ina mhac léinn PhD i
gColáiste na Tríonóide ag an am, i
gceannas ar an rang. 

Chríochnaigh na ranganna nuair a
fuair an múinteoir obair a raibh air
imeacht as Baile Átha Cliath go minic
mar gheall uirthi. Is as sin a tháinig an
Ciorcal Comhrá.

Is grúpa beag atá i gceist, an chuid
is mó acu as Éirinn, ach tagann duine
nó dhó as Albain ó am go ham. Tá
cuid de na daoine a thagann go rialta
tar éis cúrsaí Gàidhlig a dhéanamh ar
Oileán Ìle (Islay) le déanaí agus tá
duine eile ann a rinne cúrsa ag Scoil
Samhraidh Mhic Reachtain i mBéal
Feirste i mbliana.

‘Contae na Mí’

Cúis bhróid do
Bhaile an 
Bhiataigh
Meadhbh Ní Eadhra

OSCLAÍODH scoil nua, Scoil Oilibhéir
Naofa, i mBaile an Bhiataigh i gCon-
tae na Mí, an tseachtain seo caite. Ba í
an tAire Turasóireachta, Cultúir agus
Spóirt, Mary Hanafin, a d’oscail an
scoil go hoifigiúil. Is í Mary Carpenter
príomhoide na scoile agus tá blianta
fada caite ag lucht na scoile seo ag
déileáil le deacrachtaí pleanála, agus
suímh. Tá 24 seomra ranga sa scoil
chomh maith le halla tionóil, sé
sheomra do riachtanais speisialta
agus tacaíocht foghlama, agus oifigí
cúntacha. Ní amháin sin ach tá aonad
uathachais ann a bheidh in ann

freastal ar suas le 12 dalta le
deacrachtaí foghlama. 

Chuir an Roinn Oideachais agus
Scileanna €7.8 milliún ar fáil don
togra. Tá an scoil nua mar an chéad
chuid d’fhorbairt mhór scoile sa
cheantar seo. Amach anseo, beidh
athfhorbairt iomlán á déanamh ar
Bhunscoil an Spioraid Naoimh, agus
beidh iar-bhunscoil Choláiste na
hInse, a fhreastalóidh ar 1000 dalta, á
tógáil. I láthair na huaire tá thart ar
370 dalta, ó aois a ceathair go hocht,
ag freastal ar ranganna i Scoil Oilib-
héir Naofa, ó rang na naíonán sóisear-
ach go rang a dó.

“Is éacht ollmhór é forbairt an scoil
álainn seo i mBaile an Bhiataigh, agus
d’oibrigh go leor daoine go crua thar
na blianta le go mbainfeadh siad
amach é,” a dúirt an tAire Hanafin ar
an lá. “Freastalaíonn an scoil seo ar
pháistí ón bpobal nua i mBaile an
Bhiataigh agus tá tacaíocht mhór aici
ó thuismitheoirí atá an-ghníomhach
agus iad ag iarraidh scoil mhaith dá
bpáistí.”

Bhí na daltaí is óige sa scoil ag

fanacht leis an Aire Hanafin os
comhair na scoile nua nuair a tháinig
sí. Chan daltaí ó gach rang amhráin
agus dúirt siad dánta i mBéarla agus i
nGaeilge.

Luaigh an tAire na tograí éagsúla ar
ghlac na daltaí páirt iontu, cosúil leis
na tograí Scoile Glaise. In 2007, bron-
nadh a céad Bhratach Ghlas ar an
scoil, le haghaidh feasacht fuinnimh. 

Tá suíomh gréasáin ag an scoil
freisin, a bunaíodh le cúnamh ó na
tuismitheoirí. Beidh na seomraí
ranga agus an halla scoile in úsáid las-
muigh d’uaireanta scoile le haghaidh
rudaí éagsúla, agus beidh an pobal ar
fad in ann leas a bhaint astu. 

Bré

An Béal Binn
Aonghus Ó hAlmhain

BHÍ Amharclann Halla na Saoirse
plódaithe Dé Sathairn seo caite agus
dhá dráma spreagúla ar an ardán ag

daltaí Gaelscoile. Léirigh Rang 2 as
Scoil Chualann Bhré "Naoi" - scéal na
Díleann sa Bhíobla. Ach bhain siad
an-sult freisin as an chomhfhuaim
idir Naoi, uimhir a naoi, agus an mhír
dhiúltach ní. Thug Rang 5 as
Gaelscoil Thaobh na Coille léargas
nua dúinn ar scéal an Phíobaire Bhric
agus rinneadh tagairtí síos tríd do
rinceoir mór le rá a bhfuil ainm air atá
an-chosúil leis an ainm a bhí ar an
phíobaire - Michael Ratley. Drámaí
ilmheán a bhí sa dá dhráma, le rince,
canadh, puipéid agus cúlbhrait teil-
gthe go healaíonta. Bhí spleodar ar
leith le brath ar shluachanadh na
bpáistí, agus bhí an seomra lán
spraoi. Colm Ó Foghlú a chóirigh
agus a léirigh an dá phíosa, le
tacaíocht ó na hoidí Tuala Ní Ógáin
agus Siobhán Ní Bhroin (Scoil
Chualann)  agus Sadhbh Ní Fhloinn
(Taobh na Coille). Ba chuid de
dheireadh seachtaine ealaíonta faoi
choimirce an Bhéal Bhinn a bhí ann,
grúpa a chuireann ealaíona béil na
Gaeilge chun cinn i mBré agus sa
cheantar máguaird. Breis eolais:
http://www.anbealbinn.com/

Ionadaí bia Unilever, Shane Cookman IHI, Uachtarán Institiúid Aíochta na hÉireann; An tAire Turasóireachta,
Chultúir agus Spóirt, Mary Hanafin TD, Brian Bates, ARAMARK OÉ Gaillimh, buaiteoir bhainisteoir lónadóireachta
2010 ag Gradam Bunaitheoir Fleá agus Fáilteacha Institiúid Aíochta na hÉireann (Irish Hospitality Institute
Founders’ Banquet and Hospitality Awards) san Ionad Comhdhála, Baile Átha Cliath.  

Reáchtáil Gael Linn babhta den
Chomórtas Díospóireachta 2011
d'Iarbhunscoileanna Lán Ghaeilge i
nGaelcholáiste Cheatharlach an
tseachtain seo caite áit ar bhailigh na
foirne agus a lucht tacaíochta. Is í an
phríomhaidhm atá leis an gcomórtas
ná an Ghaeilge a chur chun cinn, mar
aon le scileanna díospóireachta agus
caint phoiblí a chothú i measc na
hóige. Phlé na cainteoirí an rún
tráthúil ‘Ba cheart dúinn trua a bheith
againn do Brian Cowen!’ D’éirigh le
dhá fhoireann, Gaelcholáiste
Cheatharlach agus Gaelcholáiste Chlu-
ain Mheala, dul ar aghaidh go dtí an
Chraobh Réigiúnach a bheidh ar siúl i
Mí Eanáir. Foireann Díospóireachta
Ghaelcholáiste Cheatharlach Caitlín
Nic Dhiarmada, Clár Ní Inglís-Ní
Éideáin agus Máire Áine Ní Shúilleab-
háin.



Scéalta Chorca 
Dhuibhne 
Breandán Mac Gearailt

Gnó
TÁ amhrán ann ar a dtugtar ‘An
Samhradh Cruaidh’, ach is
geimhreadh cruaidh atá ag breacadh
orainn. Agus beidh an geimhreadh
sin 'cruaidh' ar mhórán slite. 

Níl lucht gnó an Daingin chun
deiridh leis. Fé láthair tá feachtas
fógraíochta ag lucht gnó ansúd ag
moladh do dhaoine a gcuid
siopadóireachta a dhéanamh go hái-
tiúil.

Más fíor a gcloisim tá na praghsan-
na agus an soláthar go maith i mbaile
mór an Daingin mar a déarfadh
Jimín Mháire Thaidhg. Má leanann
an sioc siar go heirbeall ní bheidh
aon mhórfhonn bóithreoireachta  ar
mhórán agus ní gábhadh gur  bróga
tairní Jimín a bheadh orthu.

Dála an scéil an mbeidh mórán
Gael ag tarrac ar Nua-Eabhrac do
Shiopadóireacht na Nollag i
mbliana? Fuinneadh d’réir na mine
is dócha! Ach is dócha ná fuil agus ná
beidh aon cheal mine ar scata. Ba
thrua nár ghalar tógálach an fuin-
neadh sin le tamall de bhlianta! 

Mar sin féin chaithfeá an-éadan a
bheith ort le dul i dtreo Dhealbh na

Saoirse na laethanta seo. Fanfar
áitiúil ar son an tsuaimhnis agus na
síochána cé gur baolach ná cuirfidh
caitheamh mo leithéidí-seo aon
mhór-speilp ar éinne. Bailíonn
brobh beart agus is dócha gur air sin
atá lucht gnó an Daingin ag díriú a
ndúthrachta. 

Dóghadh
NÍL aon éachtaint fós ag an nGarda
Síochána ar conas agus cé hé /iad a
bhí bainteach le teach cónaithe in
Iarthar Duibhneach a dhóghadh go
talamh. B’sheo an dara hiarracht
laistigh de choicíos.

Bhí tine i dtigh i mBaile an Locaigh
cúpla seachtain ó shoin. Ansan an
tseachtain seo caite chuaigh an tigh,
go bhfuil an t-úinéir i Meiriceá le
tamall, tré thine arís. Táthar go láidir
den tuairim gurb amhlaidh a
cuireadh tine leis. Deirtear linn go
bhfuil duine ar faire de ló is d'oíche
ar thigh in aice leis. Tábhairne ba ea
an tigh seo tamall . Is leis an úinéir
céanna an dá cheann. 

Tigh nua go maith a dóghadh. Ní
bheadh an tigh tábhairne ach tógtha
le seacht nó ocht de bhlianta, ar aon
aos leis an dtigh a dóghadh.

Ach má bhí duine chomh dána
agus tine a chur le tigh an dara babh-
ta is dócha nárbh aon mhairg aige
tabhairt fé cheann eile! Léirigh na
mannaí a bhí scríte ar an láthair gur
dócha gur le fuath a deineadh an
dóghadh. Fágfam an obair bhleach-
taireachta fén nGarda Síochána.

Ardán
BHAILIGH scata Éireann acu siúd a
ghnóthaigh duais san Oireachtas i
gCill Airne isteach i ''Lab na Main-
istreach' sa Daingean ar a 2.30 in an
Domhnach seo tharainn. Bhí an tais-
peántas, deirtear liom, ar fheabhas.
Ach bhain an sioc de shiúl scata agus
aontaíodh an taispeántas a bhí
meáite don tráthnóna a chur ar ceal
de thoradh an tseaca.. 

Mar sin táthar ag súil go mbeidh
an oíche feiliúnach do chách ar 15
Nollaig nuair a bheidh óg agus fásta i
mbun taispeántais i halla na
Feothanaí.

Féile
TÁ cainteanna ar bun fé láthair le
féile amháin a dhéanamh as trí fhéile
an bhliain seo chugainn. Is iad san,
Féile na Bealtaine a leanann seach-
tain,  Féile na Cásca a bhíonn i
mBaile an Fheirtéaraigh agus An
Fhéile Phan-Cheilteach a bheidh sa
Daingean arís  an bhliain seo
chugainn. Bíonn Féile na Bealtaine
scaipithe ó cheann ceann na lei-
thinise.

Ní beartas fadthéarmach a bheadh
i gceist mar gur dócha go mbeidh An
Fhéile Phan-Cheilteach ag bogadh
go dtí láithreacha eile. Ní bheadh
fhios agat. Rud eile ní bhíonn an
Cháisc ag an am céanna aon bhliain.
Ach an beart láithreach an beart.
Fágfam fúthu é.

Togha
PÉ cruacht a bheidh san aimsir, bain-
fidh an pholaitíocht an bonn uaidh
as seo go lá an toghcháin pé fad gearr
uainn é. Ar an Luan seo caite bhí a
gcomhdháil ag Pairtí an Lucht Oibre i
gCill Airne do thoghcheantar Chiar-
raí Theas. Roghnaíodh an Comh.
Maria Uí Mhaoldomhnaigh ó Chill
Airne leis an bhfód a sheasamh ar
son an pháirtí sa toghcheantar.
Deineadh moladh go mbeadh an
dara hiarrthóir ag seasamh don
bpáirtí sa Dáilcheantar. Aontaíodh
go n-iarrfaí ar cheannasaíocht an
pháirtí sundas a thabhairt don iar-
ratas ó Phádraig ó hAinifín ó Dhun
Sian in aice an Daingin, é a ainmniú
mar an dara hiarrathóir don bpáirtí
sa toghchán seo chugainn.

I gcásanna mar seo is ag Dia
amháin a fhios.

“Tá sé imithe as radharc anois,”
arsa Padraig linn, “ach braitheann sé
cé a dhéanfaidh an cinneadh
deiridh.. Ní doigh liom go mbeidh
fanacht fada agam,” ar sé.

Bhí cruinniú oíche Dé Luain seo
caite i gCill Airne ag oifigigh Fhianna
Fáil sa Dáilcheantar agus teachtaire ó
bhainistíocht na heagraíochta. Bhí
agus tá dhá thaobh sa pháirtí, dream
a deir gur cheart cloí le hiarrthóir
amháin, agus scata eile gur chóir
beirt a bheith ann, mar a bhíonn san
iomaíocht de ghnáth (triúr uairean-

ta). Dé hAoine seo an dáta deire-
anach go nglacfar le hiarrataisí don
ainmniúchán, a dúradh linn.

Cé go bhfuil iliomad gearraighnis
agus diansmaoinimh ar bun ag
‘bóthaireoirí’. Caithfidh siad níos mó
ná san a bheith ar aigne acu. Téid
focail le gaoth.

Measann lucht faisnéise gur duine
amháin a bheidh ag an  bpáirtí sa
Dáilcheantar. Tá an chuma ar an
scéal gurb amhlaidh a bheidh, agus
gur dócha gurb é Seán Ó Donchú a
ainmneofar.

Ní bheidh aon easpa iarrthóirí ar
Fhine Gael ag a gComhdháil le hiar-
rthóir[í] a roghnú a bheidh ar siúl an
deireadh seachtaine seo. Fiú is go
bhfuil sé ráite go láidir gur duine
amháin a bheidh ag FG tá liodán ar
an dtaobhlíne agus ardfhonn bóthair
orthu.

Ní ionann bóthar agus bua go
minic!

San idirlinn tá ráflaí láidre ann
inniu go mbeidh An Comh. Toiréasa
Ferris ag teacht thar teora isteach ó
Chiarraí thuaidh, mar a bhfuil
suíochán ag a hathair Martin. Níor
éirigh liom teangbháil a dhéanamh
le Toiréasa go fóill ach déanfar.

Bhí suíochán i nDáilcheantar
Chiarraí Theas ag Sinn Féin sa bhli-
ain 1957, nuair a thug John Joe Rice
an lá leis. Ní go ró-mhaith a d’éirigh
le Sinn Féin sa Dáilcheantar seo ó
shoin. Déarfaí leat dá mbeadh an
Fearaíosach óg ar an gclár vótála
d’fhéadfadh clibirt stocaireachta ná
facathas le fada bheith ar an
mbóthar ard chugainn.

Fé láthair táimid cinnte go mbeidh
siad seo ag seasamh ar son suíochán
Dála sa Dáilcheantar trí shuíochán
seo. Is iad san Michael Healy Rae,
Marie Moloney an Lucht Oibre agus
Tomás Sheehan FG. Measaim gur
dócha gurb é John O’Donoghue a
bheidh ag FF ainneoin foghanna
foisí. Ní fios cé go mbeidh páirtí báid
aige/aici fós. Is beag dar liom.

Má sheasann mar shampla,
Toiréasa Ferris, bainfear raithneach
as an dtoghcheantar ná facathas le
fada, óir is iarrthóir láidir í agus
bheadh an ghaoth ‘na drom.

Seachtain eile agus beidh cúrsaí
níos soiléire.

Féile ‘Other
Voices’ ag
iompú ar an
ré dhigiteach
Róisín Ní Éalaí

BEIDH an fhéile cheoil ‘Other Voices’
á taifeadadh i Séipéal Naomh Séa-
mus sa Daingean ón 4-7 Nollaig.
Beidh craoladh beo ón bhféile le
feiceáil ar scáileáin in Óstán Ben-
ners, Foxy John's, McCarthy's, Cur-
rans agus Adams & Geaney's ar an
bpríomhshráid. Cé gur taifeadadh
srianta a bheidh ann, cuirfear fáilte
roimh an bpobal nach bhfuil ticéid
acu breathnú air agus éisteacht leis

an cheol sna hionaid sin ar oícheanta
na féile. 

Tá na ceoltóirí Ellie Goulding,
Marina and The Diamonds, James
Vincent McMorrow, Cathy Davey,
agus go leor tallann eile deimhnithe
don ócáid.

Seo é an chéad uair riamh a bhei-
dh Intune Networks ag cur na seirb-
híse seo ar fáil, craoladh ardghléine
ar scáileáin i seacht n-ionad dhifriúla
ar fud an bhaile don mhéid atá ag
tarlú sa séipéal. 

Tá sceideal na féile, nuacht agus
tuilleadh eolais le fáil ó shuíomh
‘Other Voices’, http://www.other-
voices.ie/

Cathair Chorcaí

Cartaí Nollag
Cois Laoi
Róisín Ní Éalaí

TÁ Cártaí Nollag na Gaeilge curtha i
gcló ag an ngrúpa ‘Gaeilgóirí Cois-
Laoi’ ó Chontae Chorcaí. Is ciorcal
comhrá atá i gceist leis an ghrúpa seo
a thagann le chéile gach Luan san
Óstán Clarion, Co. Chorcaí le
haghaidh caidreamh, ceol agus
cairdeas a dhéanamh trí mheán na
Gaeilge.

Dar le hEilís Uí Bhriain as ‘Gaeil-
góirí Cois Laoi’, “Is iontach an spio-
rad atá i measc an chiorcail seo.”

Beidh na cártaí seo ar fáil i siopaí
áirithe sa cheantar ar nós Ó Mathúna
ar Dhroichead Pharlaiminte.
Íomhánna de Chathair Chorcaí a
bheas le feiceáil ar na cártaí Gaeilge.

Chomh maith leis sin beidh Cóisir
na Nollag ag an ghrúpa ar an Domh-
nach 12 Nollaig san Óstán Vienna
Woods. Tosóidh an chóisir le din-
néar ag a 7.30in. Ar ball beidh ceol,
scéalaíocht, rince ar an sean-nós
agus crannchur. Féadfar ticéid a
chur in áirithe ach glaoch a chur ar
Eilís Uí Bhriain ar 087-1235203.

Scéaltaí Mhúscraí 
Seán Ó Loingsigh

Gradaim
bronnta ar
scoláirí dá 
n-éachtaí
AG searmanas in óstán Oriel House i
mBaile an Chollaigh an tseachtain
seo caite bhronn Coiste Gair-
moideachais Chontae Chorcaí
(CCVEC) gradaim ar scoláirí ó
mheánscoileanna dá gcuid a rinne
éacht san Ardteist i mbliana.

Bhí ceathrar ó Choláiste Ghob-
natan i mBaile Bhúirne i measc sco-
lairí a bhain líon ard poíntí in ardteist
2010.

Bronnadh boinn óir agus teastais
éachta ar Éanna Ó Súilleabháin, Mol-
lie Nic Giolla Bhríde agus ar Sheán Ó
Clúmháin, agus bronnadh teastas
éachta speisialta ar Shiobhán Ní

Príomhoifigeach Fheidhmiúcháin Choiste Gairmoideachais Chontae Chorcaí Barra Ó Briain agus scoláirí ó Choláiste
Ghobnatan i mBaile Bhúirne gur bronnadh gradaim orthu de bharr a n-éachtaí in Ardteist 2010 - Éanna Ó Súilleab-
háin, Mollie Nic Giolla Bhríde, Siobhán Ní Chorcora agus Seán Ó Clúmháin, i dteannta phríomhoide an Choláiste,
Breandán Ó Lionáird. PIC: Ó LOINGSIGH



Campaí
rathúla Ghlór
Bhréifne
Meadhbh Ní Eadhra

BHÍ an-rath ar na Campaí
Samhraidh Gaeilge a d’eagraigh Glór
Bhréifne in ionaid éagsúla i gCo. an
Chabháin le linn mhí Iúil 2010. Is
coiste gníomhach Gaeilge de chuid
Chomhaltas Uladh/Chonradh na
Gaeilge agus Ghlór na nGael é Glór
Bhréifne atá lonnaithe sa Chabhán.
Seo é an tríú samhradh ar eagraigh
Glór Bhréifne na campaí seo. D’ea-
graigh Glór Bhréifne 4 champa in
ionaid éagsúla sa chontae: Muin-
chille, An Cabhán, Béal Átha Conaill
agus Cill na Leice. D’fhreastail os
cionn céad páiste ar na campaí agus
bhí freastal maith ag daltaí bun-
scoile as ceantair éagsúla sa chontae
chomh maith le Nua-Eabhrac! B’io-
nann an láthair álainn ealaíne agus
oidhreachta sa Chabhán, The Back-
yard, agus Gaeltacht bheo
bhríomhar le 53 dalta ag freastal ar
an champa ann. Bhí múinteoirí agus
cúntóirí spreagúla le Gaeilge as Co.
an Chabháin agus an ceantar
máguaird i mbun na gcampaí go léir
agus is cinnte go raibh dea-thoradh
ar a gcuid oibre. Bhí freastal maith
ar Shiamsa an Champa a
reachtáladh ag deireadh gach
campa áit a raibh deis ag na tui-
smitheoirí agus na teaghlaigh
blaiseadh a fháil den Ghaeilge, ceol,
amhránaíocht, damhsa, drá-
maíocht, scéalaíocht, spórt agus
ealaín a bhí idir lámha ag na daltaí le
linn na gcampaí. Bhí nasc ag na
campaí samhraidh le Seachtain na
Gaeilge a reachtáladh mar chuid de
Fhleadh Cheoil na hÉireann 2010,
An Cabhán, le linn mhí Lúnasa.
Chuir na daltaí réimse leathan
ealaíne ar fáil agus bhí páirt acu sa
DVD a cuireadh le chéile mar chuid
de thionscnamh taispeantáis
Gaeilge ag an bhFleadh. D’fhogh-
laim na daltaí na hamhráin a bhain
le togra amhránaíochta na fleá,
Canaimis - Let’s Sing. Tá Coiste
Ghlór Bhréifne iontach buíoch de na
múinteoirí agus na cúntóirí a rinne
sárobair chun clár ilghnéitheach

Chorcora.
Ghnóthaigh an ceathrar líon ard

poíntí ó 540 suas le 575 as uasmhéid
de 600 poínte a chuirtear san
áireamh mar cháilíocht iontrála do
choláistí tríú leibhéal.

Bhain Coláiste Ghobnatan gradam
éachta ar leith maidir leis an
gceathrar, teastas a bronnadh ar an
bpríomhoide Breandán Ó Lionáird.

Bhronn an comhairleoir contae
Mary Hegarty bonn Roibeárd Ó
Buachalla (iarPhríomhoifigeach Fei-
dhmiúcháin CCVEC) ar Éanna Ó
Súilleabháin ó Chluain Chaoin as
ucht 575 poínte a bhaint amach san
Ardteist – tá Éanna ag staidéar mar
ábhar dochtúra i gColáiste Ríoga na
Máinlia i mBaile Átha Cliath faoi
láthair.

Tá tús curtha chomh maith ag
Mollie Nic Giolla Bhríde ó Ghort na
Scairte lena cuid staidéir ar chúrsa
tréidliachta i gColáiste Ollscoile
Bhaile Átha Cliath. Bhronn
Oifigeach Oideachais an Choiste
Gairmoideachais Joan Russell bonn
Tim Looney (iarOifigeach
Oideachais CCVEC) ar Mollie dá 570
poínte a ghnóthaigh sí san Ardteist.

Bhí Seán Ó Clúmháin ó Dhoirín
Álainn, atá i mbun staidéir anois i
gColáiste Mhuire Gan Smál i Luim-
neach, ar dhuine de sheisear scoláirí
gur bhronn an comhairleoir John
Mulvihill boinn Tim Langan (iarchi-
gire VEC) orthu don 565 poínte an
duine a bhaineadar amach – bron-
nadh cinn chomh maith ar Katie Ní
Ríordáin agus ar Aisling Ní Mhathú-
na ó Ghaelcholáiste Choilm i mBaile
an Chollaigh.

Bronnadh 14 teastas éachta
speisialta ar scoláirí a bhain ó 535
suas le 550 poínte amach san
Ardteist – Siobhán Ní Chorcora as
Tonn Láin atá i mbun staidéir ar
theangacha na Gaeilge, Iodáilise,
Fraincíse agus na Sínise in Ollscoil
Chorcaí faoi láthair ina measc,
chomh maith le Seán Ó Coileáin
agus Olivia Ní Laighin ó
Ghaelchloláiste Choilm.

Bhí cúigear gur bronnadh Bonn
an Choiste orthu as ucht an t-
uasmhéid de 600 poínte a bhaint
amach – Sheila Dineen, Ciara Mulvi-
hill, Paul Stewart agus Cathal Hayes

ó Choláiste Choilm i mBaile an Chol-
laigh chomh maith, agus scoláire de
chuid Phobalcholáiste Áth an
Chóiste, Laura Corkery.

Bhí beirt ón nGaelcholáiste i
mBaile an Chollaigh – Micheál Ó
Créad agus Sinéad Ní Fhuartháin – i
measc cheathrar scoláirí gur bhronn
Príomhoifigeach Feidhmiúcháin
(PF) Choiste Gairmoideachais an
Chontae Barra Ó Briain bonn an PF
orthu as ucht 580 pointe as 600 a
ghnóthú san Ardteist.

Bronnadh gradaim aitheantais ar
scoláirí de chuid mheánscoileanna
CCVEC a rinne éacht san Ardteist
Fheidhmeach chomh maith, Ciarán
Healy ó Choláiste Choilm agus
Louise Lordan ó Phobalcholáiste
Chloch na Coillte ag baint gradaim
ar leith dá n-éachtaí.

Bhain beirt dhá bhonn óir maidir
le hardghradaim spóirt - Rory O'Sul-
livan ó Phobalcholáiste Chloch na
Coillte a d’imir le mionúirí Chorcaí
sa pheil agus san iománaíocht anu-
raidh, agus imreoir camógaíochta
Chorcaí Joanne Casey a rinne an
Ardteist i bPobalcholáiste Áth an
Chóiste.

Amhránathon 
Aisling Gheal
ag Éigse
Dhiarmuid Uí
Shúilleabháin
Seán Ó Loingsigh

REACHTÁLFAR amhránathon i
dtábhairne an Mhuilinn i mBaile
Bhúirne ar an Domhnach mar
chuid d’Éigse Dhiarmuid Uí
Shúilleabháin atá ar siúl an
deireadh seachtaine seo.

Is í eagraíocht amhránaíochta
Aisling Gheal a bheidh i bhfeighil
an amhránathon a leanfaidh ar
feadh sé uaire an chloig chun
airgead a bhailiú don scéim
amhránaíochta atá ar bun acu i
nGaeltacht Mhúscraí.

Tá amhránaithe fostathe faoi
scéim Aisling Gheal chun na

hamhráin dhúchasacha a
mhúineadh do leanaí scoile.

Ba in 2000 a cuireadh Aisling
Gheal ar bun agus tá toradh na
scéime le feiscint maidir le
hamhránaithe óga ón gceantar
atá ag buachan duaiseanna ag an
Oireachtas ó shin.

Bhí ardoíche san Ionad
Cultúrtha i mBaile Bhúirne an
tseachtain seo caite mar a raibh
buaiteoirí ó chomórtais an
Oireachtais i gCill Áirne ar stáitse.

Bhí an t-amhránaí Nell Ní
Chróinín a bhuaigh Comórtas na
mBan agus Corn Phádraig Mhic
an Rí, chomh maith le Corn
Cuimhneacháin Sheáin Óig Uí
Thuama ina measc, chomh maith
lena col ceathar Diarmuid Ó
Meachair a bhain Corn Sheo-
saimh Uí Éanaigh sa chomórtas
amhránaíochta ar an sean-nós
faoi 15.

Chan deirfiúr Dhiarmada, Aoife
Ní Mheachair, an Gamhain Geal
Bán. Bhí Aoife sa dara háit i
gcomórtas amhránaíochta ar an
sean-nós faoi 18 i gCill Áirne.

Thug an slua mór ardéisteacht
agus bualadh bos bríomhar do
Mhéabh Ní Dhuinnín, dalta bun-
scoile ó Bhéal Átha ’n
Ghaorthaidh a chas Carraig Aon-
air, amhrán a chanadh an t-
amhránaí cáiliúil Diarmuid Ó
Súilleabháin atá á cheiliúradh i
gCúil Aodha agus i mBaile
Bhúirne an deireadh seachtaine
seo.

Tá Máire Ní Chéileachair, a
bhain an dara háit i gCorn Uí
Riada i mbliana, ar dhuine de na
múinteorí atá fostaithe faoi scéim
Aisling Gheal, chomh maith leis
na hamhránaithe aitheanta Eilís
Ní Shúilleabháin agus Eibhlís Uí
Thuama. ’Sí Liadh Ní Riada atá
mar riarthóir ar an scéim a
reachtáltar faoi scáth an Ionaid
Chultúrtha i mBaile Bhúirne.

Beidh an t-amhránathon ar bun
sa Mhuileann i mBaile Bhúirne
óna 1.00 go dtí a 6.00 ar an
Domhnach.

Lucht eagraíochta Aisling Gheal a mhúineann amhráin dhúchasacha do leanaí scoile i nGaeltacht Mhúscraí - na
hamhránaithe Eibhlís Uí Thuama, Máire Ní Chéileachair, an riarthóir Liadh Ní Riada agus Eilís Ní Shúilleabháin ag
oíche bhuaiteoirí an Oireachtais i mBaile Bhúirne. PIC: Ó LOINGSIGH

Stephen Ryan (dara duine ó chlé) Ceannasaí Margaíochta, Fota Wildlife, le hEoghan O'Brien, Ger Keohane agus
Alan Morkan as StudioForty9, le 2 Damhán eircom a bronnadh ar fotawildlife.ie don suíomh taistil/turasóireachta
agus an duais Grand Prix, a piocadh ó na buaiteoirí ar fad a bhuaigh duais sna catagóirí ar fad i rith an tsearmanais
bronnta. (PIC.  NEIL DANTON)

Gaeilge a chur ar siúl. B’iontach an t-
éileamh a bhí ar na campaí seo agus
chabhraigh sé go mór le tuismitheoirí
deis a bheith acu a gcuid páistí a chur
chuig campaí ina gceantair féin. Bhí
teacht ag Glór Bhréifne ar áiseanna
iontacha sna hionaid éagsúla: The
Backyard - An Cabhán, Scoil Naomh
Bríd – Béal Átha Conaill, Scoil Naomh
Pádraig – Cill na Leice, & Little Stars
Play School – Muinchille. Gabhann
Coiste Ghlór Bhréifne buíochas le
Foras na Gaeilge as maoiniú a chur ar
fáil do na campaí. Tá súil ag Glór
Bhréifne tógáil a dhéanamh ar na
campaí rathúla seo agus tuilleadh
forbairt a dhéanamh orthu don
chéad bhliain eile.

Ciorrú ar
sheirbhísí bus 
Anton Mac Cába

TÁ ciorrú níos mó ná 50% le
déanamh ar an tseirbhís bhus idir
Baile Átha Cliath agus Doire ón 3ú
Eanáir 2011 amach. Beidh cúig bhus
sa lá ann, i gcomparáid le 11 anois.

Tá Doire ar an cheathrú cathair is
mó sa tír. Déanann Bus Éireann an
tseirbhís a chur ar fáil i gcomhar le
Translink (an comhlacht iompair
phoiblí sa tuaisceart). 

Dúirt urlabhraí thar ceann Bhus
Éireann gur ciorraíodh an tseirbhís
mar go raibh líon na bpaisinéirí ag
titim de bharr an mheathlaithe:
“Ciallaíonn sé go gcaithfidh Bus Éire-
ann seirbhís a chur ar fáil atá
cothrom leis an ráchairt, le bheith ag
obair chomh héifeachtach agus is
féidir.” 

Caithfidh an Roinn Iompair ó
dheas an t-amchlár nua a cheadú.
Mar sin, ní fios cad iad na busanna
atá le ciorrú. Dúirt urlabhraí thar
ceann Translink go mbeidh amchlár
nua ann ó mhí Aibreáin amach, mar
go mbíonn níos mó ráchairte ar an
bhus sa tsamhradh. Ní raibh sí ábalta
a rá cé mhéad bus sa lá a bheadh ann.

Is feachtasóir é Malcolm Lake in
éadan plean le bóthar dé-bhealach a
thógáil ón teorainn ag Achadh na
Cloiche i dTír Eoghain go Doire. Dúirt
sé go raibh na ciorruithe ag cur
iachaill ar dhaoine taisteal i gcarran-
na. “Tá an dá rialtas le hocht gcéad
milliún púnt a chaitheamh ar an
bhóthar seo,” ar seisean. “Thiocfadh
leo an tseirbhís bus a choinneáil mar
atá – agus a fheabhsú – agus i bhfad
níos lú airgid ná sin a chaitheamh.”

Fuinneamh
inmharthana
á chur chun
cinn i dTír
Chonnaill
Danny Brown

TÁ pleananna móra i gContae Dhún

na nGall leis an earnáil fuinnimh
inmharthana a chur chun cinn sa
chontae.

Le linn an fheachtais fo-
thoghcháin ar na mallaibh, d’ardaigh
roinnt iomaitheoirí an cheist,
Thomas Pringle (Neamhspleách)
agus ag Barry O’Neill (Fine Gael) san
áireamh, agus anois tá an Comhair-
leoir Terence Slowey ag iarraidh ar an
Chomhairle Contae tuilleadh
infheistíochta a chur ar fáil don
earnáil le príomh-ionad fuinnimh
inmharthana a dhéanamh den chon-
tae.

Fá láthair tá 30 mac léinn ag
déanamh staidéir ar shuiteáil,
oibríocht agus cothabháil tuirbíní
gaoithe in Institiúid Teicneolaíochta
Leitir Ceanainn agus tá John Doran,
an fear atá i gceannas ar an chúrsa,
dóchasach go mbeidh poist ar fáil
dóibh uilig nuair a bheidh deireadh
leis i mí an Mheithimh 2011.

Reáchtáiltear an cúrsa le maoiniú ó
Chiste Gníomhachtaithe an Mhar-
gaidh Saothair 2009 agus 2010.

Fá láthair, tá cumas ann 268 mW
cumhachta a ghiniúint sa chontae
ach táthar ag súil le cur leis sin
amach anseo.

Tá iarrataisí cead pleanála ag an
Bhord Pleanála do roinnt feirmeacha
gaoithe sa chontae, cé go bhfuil cuid
acu conspóideach agus tá agóidí
déanta ina n-éadan ag cúpla grúpa
pobail agus timpeallachta.

Deir Doran agus na polaiteoirí go
bhfuil todhchaí fostaíochta sa chean-
tar san earnáil fuinnimh agus nach
bhfuil ann ach ceist ama go dtí go
mbeidh tuirbíní móra suite san fhar-
raige amach as cósta Dhún na nGall.

Chuige sin, tá an Institiúid Teicne-
olaíochta ag tógáil túir thraenála i
gCuan Dhún na nGall in aice leis na
Cealla Beaga le traenáil airde a thab-
hairt do na mic léinn agus tá ceard-
lann cóirithe tuirbíní á tógáil ag an
champas ar na Cealla Beaga fosta, an
chéad cheann den chineál sin sa tír.

Dúirt Slowey go rabhthas ag
déanamh athbhreithiú ar Phlean For-
bartha na Contae fá láthair agus gur
deis a bhí ansin ag na Comhairleoirí
meascán foinsí fuinnimh
inmharthana a chur chun tosaigh sa
cheantar, agus cúrsa an Dr. Doran
mar bhunchloch chun príomh-ionad
fuinnimh inmharthana na tíre a
dhéanamh den chontae.

“Sa lá ata inniu ann, tá na poist de
dhíth go géar sa taobh seo tíre,” a
dúirt an Comhairleoir Slowey.

Gradam na
hAislinge
d’Ionad Uíbh
Eachach
Meadhbh Ní Eadhra

BHÍ lúcháir ar Ionad Uíbh Eachach,
ionad Gaeilge teaghlaigh agus pobail
suite i gceantar na bhFál, Béal
Feirste, ag bronnadh Ghradaim na
hAislinge i mbliana. Bhain siad duais
TG4 mar gheall ar shársheirbhís don
Ghaeilge ag an ócáid eagraithe in

Óstán Europa ag Grúpa Meán Bhéal
Feirste. Aitheantas a bhí sa ghradam i
mbliain cheiliúrtha seo de 20 bliain
an ionaid ar an dualgas a léirigh idir
thuismitheoirí, fhoghlaimeoirí,
choiste, mhaoinitheoirí, fhoireann
agus an pobal áitiúil agus iad ag
soláthar seirbhísí tacaíocht teagh-
laigh i bhfoirm cúram lae d’aois 0-4,
aonad naíscoile agus cumann
iarscoile, uilig trí mheán na Gaeilge. 

“Tá ríméad ar chách a bhfuil baint
acu leis an Ionad le Gradam na hAis-
linge agus an t-aitheantas a thugann
sé dá n-iarrachtaí agus an dul chun
cinn. De réir a chéile a thógtar na
caisleáin,” a deir Diarmuid Ó
Breasláin, atá ag obair le hIonad Uíbh
Eachach le 12 bliain anuas. “Táimid
(Ionad Uíbh Eachach) ag ceiliúradh
fiche bliain ar an saol i mbliana agus
seo cúis ceiliúradh eile!”

Nuair a bunaíodh an tIonad seo
fiche bliain ó shin, ba bheag duine a
chreidfeadh cé chomh maith agus a
d’éireodh leis in iarthar Bhéal Feirste.
Anois, scór bliain níos déanaí, tá 150
foghlaimeoir fásta agus 150 páiste ag
teacht chun an ionaid gach uile
sheachtain, agus bíonn tuismitheoirí
na bpáistí ag bualadh isteach de shíor
chomh maith.

Deir an tUasal Ó Breasláin go
bhfuil an t-ionad ag iarraidh forbairt
a dhéanamh ar réimse na n-imeach-
taí atá á gcur ar fáil acu.

“Bíonn go leor imeachtaí ar siúl
againn anseo, agus ní cúrsaí nó ran-
ganna Gaeilge amháin a bhíonn á rith
againn,” ar sé. “Tá sé tábhachtach go
dtuigfeadh daoine é seo. Bíonn turais
á eagrú againn, scannáin á thais-
peáint, ranganna damhsa á reáchtáil
agus go leor eile. Tá réimse leathan
rudaí ar siúl san ionad i gcónaí. Eis-
péireas atá i gceist; pacáiste iomlán.”

Tá ar a laghad 30 duine fostaithe
san ionad, go leor acu ina n-
iarscoláirí de Choláiste Feirste, agus
oibríonn siad lá agus oíche chun an t-
ionad a fheabhsú agus a choinneáil
ag imeacht.

An bhfuil siad imníoch faoi chúrsaí
airgid anois agus an ghéarchéim eac-

namaíochta ann?
“Tá cinnte, ach bíonn imní orainn i

gcónaí faoi chúrsaí airgid,” a deir Ó
Breasláin. “Nuair a bhíonn tú ag
obair sa tseirbhís phoiblí, bíonn imní
ort faoin airgead, is cuma má tá an
eacnamaíocht go hiontach nó go
holc. Ach ar ndóigh tá a lán
neamhchinnteacht ann faoi láthair, ó
thuaidh agus ó dheas. Is mór an
cúnamh é Scéim Phobail Fhoras na
Gaeilge dúinn.”

Tá tograí éagsúla ar bun ag an
Ionad go hinmheánach agus le drea-
manna ón taobh amuigh fosta.

An iad muintir iarthar Bhéal
Feirste amháin a bhíonn ag úsáid an
ionaid?

“Bíonn muid ag obair le grúpaí
mionlaigh freisin,” a deir Ó Breasláin.
“Tá grúpa Síneach a thagann chuig
an ionad oíche nó dhó gach seach-
tain. Beannaíonn siad i nGaeilge
dúinn fiú! Ach tá siad ag streachailt
leis an Bhéarla agus tá sé deacair a
bheith ag foghlaim mórán Gaeilge
nuair nach bhfuil a gcuid Béarla líofa
ach an oiread.”

Deir sé go bhfuil gach duine ion-
tach sásta le caighdeán agus atmais-
féar an ionaid. Bíonn an t-ionad ag
plé le scoileanna Béarla chomh
maith, faoin scéim Spraoi, agus iad
ag iarraidh an Ghaeilge a thabhairt
isteach chuig na daltaí scoile.

“Tá an-suim acu sa Ghaeilge agus
san obair a dhéanaimid leo,” a deir Ó
Breasláin. “Tá siad ag iarraidh
orainne níos mó oibre a dhéanamh
leo amach anseo.”

Tá tacaíocht mhaith ag an ionad
agus dearcadh dearfach i leith na
Gaeilge sa cheantar. Ach, mar a deir
sé, ní leor dearcadh dearfach, tá gá le
gníomh dearfach fosta.

An mbeidh ceiliúradh á dhéanamh
acu anois mar gheall ar an nGradam
Aisling a bhuachan?

“Bhuel tá ceiliúradh beag déanta
againn cheana, agus san athbhliain
beimid ag ceiliúradh 20 bliain ar an
bhfód. Idir seo agus sin tá an Nollaig
le ceiliúradh fosta!” arsa Ó Breasláin.
Is cosúil go bhfuil neart ceiliúradh le

déanamh mar sin!

Aodh Mac
Eoin
Danny Brown

Tá Aodh Mac Eoin, as Béal Feirste ó
dhúchas ach a chaith go leor dá shaol
i nDoire, ar shlí na fírinne.
Cailleadh é Dé Máirt agus ba bhró-
nach an scéal é dá chairde uilig sa dá
chathair agus i Rann na Feirste i
nGaeltacht Dhún na nGall, an áit ab
ansa lena chroí.

Bhí sé 83 bliain d’aois nuair a fuair
sé bás in Otharlann Alt Mhic Geibh-
linn i nDoire agus bhí saol fada caite
aige ag cur na Gaeilge chun cinn.

Chaith sé a shaol oibre ina mhúin-
teoir Gaeilge i gColáiste Cholmcille i
nDoire ó chéimigh sé as an ollscoil
agus is iomaí Gaeilgeoir clúiteach a
tháinig tríd an chóras oideachais
faoina stiúir.

Chaith sé chóir a bheith trí scór bli-
ain ag plé le Coláiste Bhríde agus
tugadh aitheantas dó as ucht na
hoibre a rinne sé ansin nuair a bron-
nadh gradam Dheireadh Seachtaine
na Gaeilge air ó Chlub Óige Rann na
Feirste nuair a d’oscail sé an Fhéile
sin sa bhliain 2007.

Dúirt Bríd Anna Ní Bhaoill, duine
de cheannairí an Chlub Óige, go raibh
meas iontach ard ag muintir Rann na
Feirste ar Aodh ó thosaigh sé ag tar-
raingt ar theach Mhicí Sheáin Néill
nuair a bhí sé óg agus gur fhan sé
dílis don cheantar ar feadh a shaoil.

Fuair sé a chuid oideachais i
gColáiste Mhaolmhaodhóg i mBéal
Feirste agus in Ollscoil na Ríona, Béal
Feirste agus bhain sé clú amach mar
shnámhóir, rud a chleacht sé leis na
daltaí i gColáiste Bhríde.

Rinneadh faire air i dteach Ris-
teaird Mhic Gabhann, cara mór leis
as Doire.

Cuirfear inniu é i nDoire.

Mary-Rose Scott, Diarmuid Breslin, Sue Pentel agus Áine Andrews ó Ionad Uíbh Eachach ag searmanas bronnta
Ghradaim na hAislinge i mbliana. 

3 I MEASC AN PHOBAIL
Ba bhreá linn pictiúir leatsa in Gaelscéal agus ar ár suíomh idirlín. Má tá ócáid nó imeacht pobail nó sóisialta ar siúl agat, is féidir grianghraif 
de a sheoladh chugainn ag pic@gaelsceal.ie Ní mór go mbeadh caighdeán réasúnta ins na pictiúir agus cead faighte agat chun iad a fhoilsiú
ó na daoine atá le feiceáil iontu. Cuirfidh muid na cinn is fearr i gcló anseo agus ar www.gaelsceal.ie

An tOllamh Willie Golden, Déan an Choláiste Gnó, Beartas Poiblí agus dlí, OÉ Gaillimh; Tim Regan, Cathaoirleach
MBAAI Caibidle an tIarthar; Philip Reynolds, C&D Foods Ltd; Dylan Collins, Jolt Online Gaming; Pádraig Ó
Céidigh, Cathaoirleach Aer Arann; Terence Monaghan, Stiúrthóir TCRS Ltd; DR Alma McCarthy, Feidhmeannach
MBA Stiúrthóir Cláir, OÉ Gaillimh ag léacht a thug na fiontraithe is fearr sa tír na buaicphointí agus a thuairim,
comhairle agus treoir do shaol an fhiontraí.

Breandán Ó Beaglaoich agus Malcolm Stitt a sheinn ag Féile Cooish ar Oileán Mhanann le
déanaí. Is féile idir-Ghaelaigh é a tharlaíonn gach Samhain ar Oileáin Mhanann. 

Anna Lydon agus Katie Higgins ag baint taitnimh as comhluadar Santy ag oscailt
Páirc Fheirme Leamhchoill  agus Ionad Taibhseach na Nollag, Maigh Cuilinn, Co
na Gaillimhe, Dé Sathairn. Tá ainmhithe andúchasacha le feiceáil sa pháirc
chomh maith le hionaid mhóra spraoi taobh amuigh agus istigh do pháistí.  
PIC: SEÁN Ó MAINNÍN

Alan Wilson, Shaunah Lydon agus Tommy Lee, Indreabhán, ag baint scléipe as
an sleamhnán mór ag oscailt Páirc Fheirme Leamhchoill  agus Ionad Taibhseach
na Nollag, Maigh Cuilinn, Co na Gaillimhe, Dé Sathairn. Tá ainmhithe
andúchasacha le feiceáil sa pháirc chomh maith le hionaid mhóra spraoi taobh
amuigh agus istigh do pháistí.  PIC: SEÁN Ó MAINNÍN

An Chanóin Mícheál Ó Flannabhra ar bronnadh Máistreacht oinigh i bhForbairt Tuaithe air le déanaí le
hUachtarán OÉ Gaillimh Dr James J. Browne agus Príomhfheidhmeannach an Acadaimh, Peadar Mac an
Iomaire.

Katie Daly as Cullionbeg, An Muileann gCearr lena fear sneach-
ta taobh amuigh den teach i rith na seachtaine.

Nollaig Ní Laoire ag bronnadh Corn Chuimh-
neacháin Mhaggie Tim ar Chaitlín Ní Mhéalóid
faoi 18 i rith Féile na Mí 2010

Ardán: Gaeltacht Dheisceart Thír
Chonaill, ag treabhadh leo ...
An cás ar son na Gaeltachtaí i gCatagóir C a choinneáil sa Ghaeltacht Oifigiúil – cás
Ghleann Cholm Cille, le Seán Ó Curraighín

CHEAPFÁ gur drochscéala
a bhí le cloisteáil i
nGleann Cholm Cille an lá
a foilsíodh tuairisc
sochtheangeolaíochta ar

úsáid  na Gaeilge sa Ghaeltacht in
2006.  Fógraíodh sa tuairisc go raibh
todhchaí na Gaeltachta seo i mbaol.
Bhí rangú déanta orthu agus grád C
[pobal labhartha >46%]  ag an
Ghleann, an Ghaeilge mar theanga
phobail ag 38% den pharóiste.

Níor ghlac muintir Ghlinne leis an
diúltacht seo. Chruthaigh Lár-
Chomhairle Pharóiste Ghleann
Cholm Cille Scéim Phleanáil Teanga
in 2008 agus toradh díreach  le
feiceáil ar a gcuid oibre. In 2010
tháinig méadú 39% ar líon na bpáistí
bunscoile idir Gleann agus Cill
Chartha a bhain amach ard-deontas i
Scéim Labhairt na Gaeilge i gcom-
paráid le figiúir ó 2006.

Rinne an Dr Eithne Ní Ghallchob-
hair tuairisc inmheánach sa
pharóiste tar éis tuairisc an Údaráis
in 2006.  D’aontaigh 97%  de phobal
Ghlinne nach mór an Ghaeilge a
chaomhnú  agus dúirt 90% gur
mhaith leo go mbeadh deiseanna ag
a bpáistí an Ghaeilge a úsáid las-
muigh den scoil.   

Seoladh an plean teanga trí bliana
sa Ghaeltacht i mí Mheithimh 2008.
Tá comhoibriú leanúnach ar siúl idir
eagrais agus coistí sa pharóiste chun
an plean a chur i gcrích. Leagadh
béim ar cheithre chatagóir i gcóras
oideachais an pharóiste. 

Tá líonra bríomhar teanga á fhor-
bairt ó shin i leith. Tá dhá naíonra
lán-Ghaelacha ag feidhmiú i
dTeileann agus ar an Chaiseal.

Cruthaíodh Club Spraoi  mar chóras
tacaíochta teanga do pháistí bun-
scoile agus tuismitheoirí trí Bhun-
scoileanna Náisiúnta an Chaisil, na
Carraige agus Mhín an Aoire. Tá os
cionn  tríocha ball gníomhach sa
chlub a chasann le chéile ar bhonn
seachtainiúil.  

Tá ciorcal teanga dírithe ar
dhéagóirí sa pharóiste, gné a bhí ar
leataobh le fada. Bíonn comhrá
seachtainiúil  á reáchtáil in Oideas
Gael mar thacaíocht teanga do dhal-
taí mheánscoil na Carraige agus ball-
raíocht gar le daichead acu.  Tá forás
tagtha ar líon na ndaoine fásta atá ag
freastal ar ranganna  TEG a bhíonn ar
siúl in Oideas Gael agus meascán
daoine ag freastal orthu.

Deir Caitríona Nic Seoin, Bainis-
teoir Teanga Ghleann Cholm Cille go
bhfuil Scéim Teanga LCPG ag díriú
isteach ar an teaghlach mar chroílár
na pleanála teanga sa phobal. 

“Tá sé léirithe ag taighde
idirnáisiúnta gur ar an teaghlach atá
todhchaí na mionteangacha ag
brath,” arsa Caitríona. Aithnítear

nach mbeadh sé ciallmhar polasaí
aonteangach a chur i bhfeidhm, ach
polasaí dátheangach dírithe ar an
Ghaeilge le béim shoiléir  ar an teagh-
lach agus fás nadúrtha.

Tá rath tagtha ar pholasaí teanga
an chlub áitiúil de CLG, Naomh
Columba agus iad ag dul ó neart go
neart as an pháirc imeartha lena bpo-
lasaí teanga agus teaghlaigh. Is as
Gaeilge amháin a eagraítear gnóthaí
agus a fhógraítear cúrsaí an pharóiste
do lucht an Chumainn. Tá Campaí
Samhraidh Óige na Gaeltachta á n-
eagrú acu gach Samhradh ó 2007 i
leith. Bhronn Coiste an Chontae
gradam Gaeilge agus Cultúir ar an
Chumann anuraidh.   

In ainneoin na dea-oibre atá déan-
ta le líonraí sóisialta teanga a bhunú
is í an dífhostaíocht agus an imirce an
fhadhb is mó a chuireann isteach ar
an Ghaeilge sa pharóiste.  I gceantar
Theilinn níl ach triúr idir 18-24 bliain
d’aois ina gcónaí sa cheantar faoi
láthair.  Tá tionscal na hiascaireachta
imithe go tóin poill sa cheantar. 

Ag déanamh cur síos ar staid na

tíre ar an Luan, dúradh sa New York
Times: ‘Donegal County, a poor, fish-
ing-dependent region on Ireland’s
north coast’.  Tá Gaeltacht Ghleann
Cholm Cille ag maireachtáil níos
faide ná AIB agus Anglo Irish.  Ní
bheidh an IMF buartha faoi
Chatagóir C.  

Caithfear cultúr agus féiniúlacht
na Gaeilge a shealbhú. Is sa
Ghaeltacht atá cuisle cultúrtha na
teanga.  Deir an staraí Eoghan Ó Cur-
raighín faoi Sheán Ó hEochaidh,
bailitheoir béaloidis a bhí i mbun
taifeadta i 1947 i dTeileann, “Is ansin
a bailíodh an líon is mó seachas i
gceantar ar bith Gaeltachta le linn
réimse an Choimisiún Béaloidis.”  

Tá féiniúlacht na Gaeilge le feiceáil
i gcoláistí samhraidh an pharóiste. Tá
tábhacht chultúrtha, shóisialta  agus
eacnamaíoch ag baint leo ar bhonn
áitiúil agus ar bhonn náisiúnta. Is
beag duine i saol na Gaeilge nach
bhfuil eolas acu ar Oideas Gael agus
ar na cuairteoirí atá tagtha chuige. Is
cúis bróid é i  gceantar nuair is féidir
tobar teanga an pharóiste a thais-
peáint go poiblí.  Tháinig os cionn
150,000 turasóir go dtí an paróiste
anuraidh. Tá Gaeltacht Ghlinne ar
nós seanchrainn. Is féidir craobh a
bhriseadh ach tá doimhneacht agus
fairsingeacht ina fhréamhacha. Is
ábhar imní é todhchaí airgeadais na
Gaeltachta - níl neart air. Tá dóchas
sa pharóiste gur féidir leathnú a
dhéanamh ar an líonra teanga atá ag
feidhmiú faoi láthair. 

Mar a dúirt Liam Ó Cuinneagáin,
Stiúrthóir Oideas Gael faoi obair an
phobail, “Tá muid ag treabhadh
linn!”

Chruthaigh 
Lár-Chomhairle Pharóiste
Ghleann Cholm Cille Scéim
Phleanáil Teanga  in 2008
agus toradh díreach  le
feiceáil ar a gcuid oibre. In
2010 tháinig méadú 39%
ar líon na bpáistí bunscoile
idir Gleann agus Cill
Chartha a bhain amach
ard-deontas i Scéim 
Labhairt na Gaeilge i
gcomparáid le figiúir ó
2006.

Gleann Cholm Cille

Gaeltacht Oifigiúil Thír Chonaill

Tá an rialtas seo sásta leis an aimsir seo

Bernie Ní Fhlatharta 

Cuireann sé iontas orm i
gcónaí an chaoi a mbíonn
an tír seo ina lánstad -
beagnach - nuair a chuire-
ann sé beagáinín sneach-

ta. Is aisteach go dtéimid thar lear le
dul go dtí an sneachta ag sciáil agus
go bhfuil na mílte in ann é seo a
dhéanamh bliain i ndiaidh bliana.

Agus i bpáirt mhór den domhan
bíonn sneachta acu i rith an

gheimhridh agus gan stró ar bith
orthu.

Ach tá cleachtadh acu ar an aimsir,
is dócha, agus tá an trealamh acu
chuige. Tá gach uile theaghlach i
Meiriceá in ann a gcosán féin a
ghlanadh le sluasaidí agus tugann na
húdaráis aire do na príomhbhóithre.

I gcásanna sneachta throim, tá
slabhraí ann le cur ar rothaí do
chairr.

Is fíor go raibh an t-ádh orainne le
blianta anuas agus nach raibh aon
drochaimsir ann i ndáiríre go dtí
cúpla bliain ó shin.

Tuilte a chuir isteach orainn le
gairid ach ní cuimhin liom an uair
dheireanach a bhí sneachta ann
roimh an Nollaig ach deirtear go
raibh roinnt sneachta ann i mí na

Samhna sna nóchaidí. Ní cuimhin
liom féin é.

Tá dream amháin an-sásta go
bhfuil scéal nua ag na meáin - an
rialtas.

Ní chuirfimid bac orthu anois go
ceann cúpla lá nó go bhfaigheann na
meáin tuirseach den aimsir, cé go
bhfuil an-scéalta le fáil as - teagh-
laigh i gcruachás gan leictreachas ná
uisce, timpistí, bóithre dúnta agus
taisteal poiblí curtha ar ceal.

Is cosúil go bhfuil úsáid bainte as
tromlach an tsalainn cheanna féin le
bóithre a choinneáil glan de
shneachta. Meas tú an mbeidh aon
airgead againn lena thuilleadh a
cheannacht?

Tá níos mó trealaimh, cinnte, le
ceannacht ag na Comhairlí Contae ar

fud na tíre mar tá an aimsir ag éirí
níos measa mar gheall ar an téamh
domhanda, is cosúil (cé go bhfuil
daoine nach gcreideann é sin ach
oiread!).

Tá cara agam a bhaineann an-tait-
neamh as an aimsir seo mar is breá
léi an t-eagrúchán a bhaineann le
gasúir a thabhairt as an scoil,
cócaireacht gan uisce nó fiú gan leic-
treachas. Baineann an bhean chéan-
na sult as a bheith briste freisin. Is
maith léi an cruachás mar go gcea-
pann sí go gcuireann sé blás ar an
mbeagán agus go mbíonn i bhfad
níos mó measa aici féin agus ag a
clann ar an saol.

Le cúnamh Dé beidh an meas
céanna againne ar an saol tar éis an
chruachás eacnamaíochta seo!

Ní chuirfimid bac orthu
anois go ceann cúpla lá nó
go bhfaigheann na meáin
tuirseach den aimsir, cé go
bhfuil an-scéalta le fáil as -
teaghlaigh i gcruachás gan
leictreachas ná uisce,
timpistí, bóithre dúnta
agus taisteal poiblí curtha
ar ceal.

Gadaíocht agus na Gearmánaigh

Conall Ó Móráin 

Dea-scéal. Tá na Gearmá-
naigh ag siopadóireacht.
Nó ba chóir dom a rá gur
sin dea-scéal do na Gear-
mánaigh agus

drochscéal, b’fhéidir, dúinne anseo
in Éirinn. I rith na seachtaine d’fhoil-
sigh na húdaráis sa Ghearmáin
figiúirí oifigiúla maidir le caiteachas
miondíola sa gheilleagar is mó san
Eoraip. Thaispeáin na sonraí go
raibh ardú 2.3% sa mhí i rith
Dheireadh Fómhair ar chaiteachas
sna siopaí – figiúr a bhí beagnach
dhá uair níos airde ná an figiúr a bhí
dá lorg ag eacnamaithe. 

Léiríonn na figiúirí go bhfuil
biseach maith agus leathan ag teacht
ar eacnamaíocht na Gearmáine,
malairt iomlán a bhfuil atá ag tarlú
linn féin.

Smaoinigh tamall ar ghadaí ag
teacht isteach sa teach agat.
Briseann sé an fhuinneog, isteach
leis, goideann sé aon rud luachmhar
atá thart, briseann sé doirse, glais,
tarraingíonn chuile shórt thart, lea-
gann sé aon rud sa mbealach air. Mil-
leann sé an áit. Ansin, agus é ag rith
leis, le do chuid rudaí ina lámha,
titeann sé agus briseann sé a lámh.
Cúpla lá ina dhiaidh sin faigheann tú
litir sa phost ag lorg cúitimh ón
ngadaí de bharr a ghortaithe.
Dochreidte b’fhéidir ach tá cásanna
cúirte feicthe agam inar tharla a lei-
théid.  

Ní suim leis na cúirteanna ach na
fíricí. ls gráin le breithiúna nuair a
thosaíonn argóint idir pháirtithe os a
gcomhair amach faoi chúrsaí
pearsanta eatarthu, rudaí go
mb’fhéidir a dúradh ach nach féidir

le ceachtar taobh a chruthú.
D’fhéadfadh mé, mar shampla, an
nuachtán iomlán seo a líonadh (agus
b’fhéidir fiú cúpla eagrán de) faoi cé
is mó atá freagrach maidir leis an
méid atá tite amach i ngeilleagar na
tíre seo. Mar shampla an é Seán Fitz-
Patrick amháin a loit an tír, nó an
cóir an dá Bhrian a chur sa phota
céanna? Céard faoi Patrick Neary,
Seán Dunne agus Bernard McNama-
ra srl, srl. 

Ach níor chuir, go bhfios dom, aon
duine acu siúd iachall ar na mílte
duine árasáin a cheannach i
mBratislava nó Béising. Muidne,
sinn féin, a rinne an méid sin. Ach ba
iad na Gearmánaigh, go hindíreach,
a rinne roinnt mhaith den damáiste. 

Níl ort bheith ró-chiniciúil chun
glacadh leis gur le port pholaiteoirí
na Gearmáine agus na Fraince a

dhéanann bainistíocht Bhanc Cean-
nais na hEorpa a gcuid damhsa. Ar
ndóigh tá fáth an-mhaith leis seo
mar gurb iad an dá eacnamaíocht
mhóra i limistéar an Euro iad (tá
muintir na Breataine, ar ndóigh, las-
muigh de tar éis dos na margaí an tír
sin a dhíbirt as an meicníocht rátaí
malairte nó an ERM, an córas a bhí
ann roimh theacht an Euro). Tá sé
intuigthe má tá geilleagar na Gear-
máine lag go gcaithfear cabhrú leis
mar gur uaidh is fearr a thiocfaidh
dea-shláinte iomlán na hEorpa.
Agus sin mar a tharla. Nuair a bhí an
geilleagar againn anseo ag fás ag
rátaí suas le 12% bhí an Ghearmáin
lag. Breathnaigh ar aon téacsleabhar
eacnamaíochta agus deir leathanach
a haon go laghdaíonn tú rátaí úis
nuair a bhíonn cúrsaí gnó mall agus
go n-ardaíonn tú iad nuair a bhíonn

cúrsaí geilleagair láidir. A mhalairt
dhíreach a tharla dúinne sa tír seo
agus is féidir an milleán a chur ar
pholaiteoirí na Gearmáine.

Má tá airgead saor, is é sin go
bhfuil rátaí úis íseal, is gnáthach le
daoine airgead a ghlacadh ar iasacht.
Sin a rinne muid sa tír seo agus ghlac
muid na céadta billiún ar iasacht.
Cinnte ba iad na forbóirí móra a
ghlac na hiasachtaí ba mhó ach cuir
ceist ort féin cé mhéad duine go
bhfuil aithne agat orthu gur chean-
naigh carr mór nua, nó a chuir leis an
teach acu, nó a d’imigh ar laethanta
saoire go dtí Nua-Eabhrac chun a
gcuid siopadóireacht Nollag a
dhéanamh. Dhéanfainn a thomhas
go bhfuil an liosta díobh siúd nach
ndearna cuid, nó roinnt mhaith, de
na gníomhartha seo gairid go leor.

Ní hamháin gur thug an AE (na

Gearmánaigh i ndáiríre) rátaí úis ísle
dúinn go díreach ag an am go mba
chóir go mbeadh siad á n-ardú, agus
dá n-ardú go mór, ach chuir an AE
breosla ar an tine nuair a thug siad
na billiúin Euro i gcistí bonneagair
dúinn (rud nach ndeir daoine sa tír
seo faoi láthair amhail gur rún beag
salach a bhí ann). Arís muidne, an
rialtas anseo nó, mar a bhreathnófar
orthu sna leabhair staire, an
‘neamhrialtas’, a bhí againn i rith an
ama seo, ghlac siad siúd an t-airgead
seo agus an dá láimh acu sínte
amach cosúil le fir dhéirce agus iad
ag fáil bháis den ocras. Níor dhiúl-
taigh polaiteoir airgead den sórt sin
riamh ionas go mbeadh siad in ann
vótaí a cheannach.

Mar sin, sin scéal eacnamaíochta
na hÉireann i sé alt. Ní féidir an locht
a chur ar ár bpolaiteoirí. Tá fhios
againn, mar aicme, nach féidir leo
iad féin a rialú . Ní dúirt aon duine,
sa rialtas ná sa bhfreasúra , gur chóir
dúinn stopadh. Tá an gadaí tagtha
agus éalaithe agus anois tá sé ag iar-
raidh an ráta cánach 12.5%, nach
bhfuair sé an chéad uair agus é inár
dteach, a sciobadh leis.  Níos measa
fós, ós rud é go bhfuil cúrsaí go
maith anois sa Ghearmáin, bí ag faire
ar na rátaí úis ar ár morgáistí ag drea-
padh.

Dála an scéil, beidh Dermot Ahern
TD, atá ag éirí as an Dáil sa chéad
toghchán eile (féach leathanach 17
de Gaelscéal na seachtaine seo
caite), ag glacadh pinsin thart ar
€128,000 (cothrom le cnapshuim
phinsin thart ar €2.5 milliún nach
raibh air maoiniú a dhéanamh air) in
aghaidh na bliana, agus cnapshuim
de €150,000 dá cur ina phóca aige
ina theannta. I ráiteas dúirt sé nach
ar son an airgid gur imigh sé leis an
bpolaitíocht agus mar iaraturnae
nach raibh a chleachtas ann le fil-
leadh air anois . 

Tá 450,000 duine sa tír faoi láthair
nach bhfuil cleachtas ná post ná
dada eile acu le filleadh orthu.

Ba cheart go mbeadh Ó Dochartaigh
mar aghaidh Shinn Féin

Eoghan Ó Néill

Is é aghaidh Piaras Ó Dochar-
taigh an aghaidh gur cheart a
bheith chun cinn i bhfeachtas
toghcháin Shinn Féin ó dheas.
Fear óg tallannach deisb-

héalach é, a bhfuil paisean agus
intleacht le sonrú ann.

Ba chur amú é ag Sinn Féin gan
Piaras a bheith le feiceáil oiread is a
bheadh Gearóid Mac Adam le
feiceáil, am toghcháin.

Tá cur amach ag Piaras ar an stát
ó dheas, ar na ceisteanna atá
reatha, ar mheon agus ar uaillmhi-
anta daoine. Daoine óga go
háirithe.

Má phósann tú sin le taithí agus
le ciall Mhic Adaim, sílim go
rachaidh sé go mór chun leasa
Shinn Féin an dís seo bheith chun
cinn acu le linn an fheachtais.

Díol suntais é go raibh Mary Lou
McDonald i gcuideachta Ghearóid
Mhic Adaim ag an ionad cuntais i
Srath an Urláir. Ní fhacthas mórán
di le tamall anuas, ach ná bíodh
iontas ort í a bheith san iomaíocht
do shuíochán Dála sa toghchán atá
ag druidim linn.

B’íocshláinte do Shinn Féin fosta
é cinneadh Dermot Ahern gan dul
giall ar ghiall le Gearóid Mac Adam i
gContae Lú. An raibh eagla ar an
Aire? Is aige féin is eol, ach tá sé i
ndiaidh lagmhisneach a fhágáil ar
Fhianna Fáil i gContae Lú agus dlús
a chur le Sinn Féin.

Dhá bhliain ó shin, bhí tionscadal
Shinn Féin ó dheas marbh agus

Dermot is Fianna Fáil ag fógairt go
caithréimeach go raibh siad le dul
isteach sna Sé Chontae a throid le
Sinn Féin ina gcúlchlós féin.

Anois, tá Fianna Fáil ar tí ciceáil a
fháil ó na vótálaithe agus tá tion-
scadal Shinn Féin ina bheo arís.

Beidh an dara seans ag Sinn Féin
ó dheas, ach caithfidh siad fogh-
laim ó na meancóga a rinne siad
roimhe seo. Agus thar rud ar bith
eile, caithfidh siad socrú ar cén áit
ar mhaith leo a bheith: amuigh ag
troid leis an Pháirtí Sóisialach, ‘Peo-
ple Before Profit’ agus neamh-
spleáchaigh ar son an vóta sin, nó
beagán ar chlé ach i dtreo an láir, ag
troid le Páirtí an Lucht Oibre don
vóta sin.

Caithfidh siad nideog a aimsiú ó
dheas – rud nach mbeidh furasta
acu. Agus mar chríoch ar an ábhar

seo, comhghairdeas le Raidió na
Gaeltachta as an tuairisciú a rinne
siad ar an toghchán.

Thug siad máistir-cheacht do
gach stáisiún sa tír ar an bhealach
chun tuairisciú cuimsitheach, léar-
gasach, úr te bruite a dhéanamh,
am toghcháin.

Agus bhí an t-agallamh thar a
bheith suimiúil a bhí sa stiúideo

acu ar 8.00in oíche Aoine seo caite,
le Michael agus Gráinne, máthair
agus athair Phiarais, ina chlabhsúr
iontach ar a dtuairisciú.

Bhí seachtain iontach fosta ag
WikiLeaks. Más féidir le rialtais
gach e-phost a scríobhann mise
agus tusa a léamh, cad chuige nach
féidir linn na ríomhphoist s’acu a
léamh?

Go háirithe nuair atá siad ag caint

faoi thíortha a ionradh agus na
scórtha míle duine a mharú.

Is maith macasamhail WikiLeaks
a bheith againn agus is trua gan a
mhacasamhail againn i saol na
Gaeilge nó níl trédhearcacht ar an
bhua is mó againn mar Ghaeil.

Ach ní mór a rá go bhfuil cuid den
fhírinne ag Hillary Clinton: is tuair-
imíocht nó scéal scéil go minic an
stuif a bhíonn taidhleoirí ag
tuairisciú agus is gá bheith cúra-
mach gan barraíocht a léamh
isteach ann. Ní polasaí atá sa

chomhfhreagras seo ach tuair-
imíocht. Agus is minic tuairimíocht
chlaonta ann.

Ina dhiaidh sin ar fad, nach ion-
tach an oiread sin ‘ego’ a bheith
síobtha in aon lá amháin, ó Berlus-
coni go Netenyahu go Prionsa
Andrew na Breataine!

Siamsa iontach ar fad.
Rinne Coiscéim leabhar le Séa-

mus Mac Seáin, D’imigh sin agus
Tháinig Seo, a lainseáil sa Cheathrú
Póilí i mBéal Feirste, an Satharn seo
caite.

Cur síos atá ann ar shaol Shéa-
muis agus ar an obair atá déanta
aige le 50 bliain anuas agus é ag iar-
raidh pobal Gaelach a thógáil agus a
bhuanú, i mBéal Feirste go háirithe.

Gan ach dornán acu a lua, seo
thíos cuid de na fiontair a raibh sé
chun tosaigh iontu: 

* tógáil tithe ar Bhóthar Seoighe
agus cruthú Gaeltachta uirbí ann a
bhfuil bláth uirthi i rith an ama;

* atógáil Shráid Bombay, sráid a
dódh go talamh in 1969;

*  agóidíocht ar son Aifreann
Gaeilge i mBéal Feirste, imeacht
Gaeilge atá ag dul anois ó 1966; 

* bunú Bhunscoil Phobal Feirste
agus ar ball, Mheánscoil Feirste;

* bunú na Cultúrlainne; 
* bunú Iontaobhas na Gaelsco-

laíochta.
Níl ansin ach dornán beag

díreach chun blas den rud a thab-
hairt daoibh. Ach ar ndóigh, bhí an
t-ádh ar Shéamus go raibh an
oiread sin daoine iontacha sa
chuideachta aige agus é i mbun na
hoibre. Bheadh siad molta dá
bhfanfainn i mo thost.

Mar sin, fanfaidh - seal eile, cibé.
Ach ceannaigh an leabhar. Scéal é
ar fiú go mór é a léamh. 

An raibh eagla ar an Aire?
Is aige féin is eol, ach tá sé
i ndiaidh lagmhisneach a
fhágáil ar Fhianna Fáil i
gContae Lú agus dlús a
chur le Sinn Féin. Dhá bhli-
ain ó shin, bhí tionscadal
Shinn Féin ó dheas marbh
agus Dermot is Fianna Fáil
ag fógairt go
caithréimeach go raibh
siad le dul isteach sna Sé
Chontae a throid le Sinn
Féin ina gcúlchlós féin.

Cad a deir sibh . . .
Róisín Ní Éalaí

Mar is eol do
léitheoirí Gaelscéal
a bhíonn ag léamh
scéalta ar shuíomh
an pháipéir,

www.gaelsceal.ie, agus ‘Cad a deir
sibh’ in eagrán na seachtaine seo
caite, tá deis agaibh bhur dtuairimí
a thabhairt ar na príomhscéalta go
seachtainiúil. Níl le déanamh ach
dul ar an suíomh gréasáin agus
teachtaireacht a fhágáil faoin scéal
agus tá an seans ansin go mbeidh
do thuairim ar eachtra nó ábhar
atá go mór i mbéal an phobail á
foilsiú againn an tseachtain dár

gcionn!
Bhí go leor le rá agaibh ar

shuíomh Gaelscéal an tseachtain
seo, a léitheoirí.

Ní raibh duine agaibh sásta ó
thaobh seans foilsitheoirí Gaeilge i
nduaiseanna móra liteartha na
hÉireann a ndearna Meadhbh Ní
Eadhra tuairisc air in eagrán na
seachtaine seo caite:  

“'Sé mo thuairim féin nach raibh
leabhair Gaeilge ar an liosta mar
bhí ar foilsitheoirí €3,000 a íoc
chun a leabhair a bheith ar an lios-
ta, dár leis an Sunday Times. Sin é
an fáth gur raibh leabhair ar an
liosta roimh gur fhoilsítear iad -
Tubridy agus Giles, mar shampla.

Is airgead mór é €3,000 ar fhoil-
sitheoir Gaeilge san aimsir chrua
seo. Tá súil agam go mbeidh oíche
bhronnaidh ann a bheith cothrom
in ionad íoctha lá amháin.”

Is léir go raibh bean amháin ag
súil leis an Nollaig agus iad ag
léamh spléachadh Threasa
Bhreathnach ar na bronntanais
Nollag is mó a bhfuil tóir orthu i
mbliana: 

“Bhí an t-alt seo an-cabrach ó
thaobh ceannach bronntanais de.
Is maith liom go bhfuil liosta de na
bronntanais a bhfuil an tóir orthu i
mbliana mar gheall go mbíonn
cásanna ann nach bhfuil clú ag
daoine céard a cheannóidh siad do

pháistí, tabharfaidh sé seo
smaoineamh dóibh! Is maith an
smaoineamh liosta phraghsanna
agus siopaí a cur síos freisin, bhí
iontas orm ar an méid daoine a
cheannaíonn rudaí ar líne in
Éirinn, ach fós tá daoine ann nach
dtuigeann go bhfuil éagsúlacht
mór agus praghas níos isle ar
tháirgí ar líne. Uaireanta bíonn
saghas deifir i gceist le bronntanais
a cheannach ach tá rogha mhaith
tugtha anseo le praghsanna a
bheadh i gceist,” a deir léitheoir
Gaelscéal  Éadaoin Ní Mhocóir. 

Ní mó ná sásta a bhí léitheoir
amháin le Bono agus iad ag léamh
thuairisc Threasa Bhreathnach

“Gaeilgeoirí Buailte sa Phlean”: 
“Tá Bono ag iarraidh an domhan

a shábháil, ach níl sé sásta cabhair
a thabhairt dá thír féin agus cáin a
íoc ar na milliúin a thuilleann sé!”

Bí linn ar shuíomh Gaelscéal, ar
Facebook Gaelscéal agus Twitter le
do bharúil a thabhairt ar an méid a
scríobhtar sa pháipéar. Ná déan
dearmad d’ainm a fhágáil le do
theachtaireacht má bhíonn tú ag
iarraidh go mbeadh d’ainm luaite
le do thuairim. Tá na naisc ag
gréasáin shóisialta Gaelscéal thíos.

www.gaelsceal.ie
www.facebook.com/gaelsceal
www.twitter.com/Gaelsceal

Cháin Hillary
Clinton na 
'Wikileaks' is
déanaí.

Gaelscéal
An Chuasnóg, Baile Ard
An Spidéal, 
Co. na Gaillimhe

Eagarfhocal

LITREACHA chuig an Eagarthóir

Cuirtear litreacha chuig litreacha@gaelsceal.ie. 
Iarrtar oraibh a bheith chomh gonta agus is féidir.

Rud beag
míshásta 
A eagarthóir, a chara,
Ba mhaith liom comhghairdeas
a dheanamh leat as ucht an
obair atá ar bonn i nGaelscéal. Is
dóigh liom go bhfuil se táb-
hachtach go bhfuil nuachtán
gaeilge ar fail má tá an teanga le
cur chun chinn ar bonn naisiún-
ta. Ar uairibh áfach níl
caighdeán an páipéar chomh
maith sin, mar shampla eagrán
an Aoine seo chaite 26/11/2010.
Cuireann sé as go mór dom go
bhfuil leathanach iomlán agus
gan air ach pictiúir crann nollag
- cuma fógraíocht air ach ní

raibh branda ar bith ag baint
leis.
Is mise le meas
Pádraic Breathnach

Cá mbeidh
an
Ghaeilge? 
A chara,
Ní bheidh RTÉ Raidió a 1 ag
cruthú aon chlár Gaeilge ón
mbliain nua amach. Braithim
gur ísliú ollmhór é seo sa
chúram a thugann siad don
Ghaeilge. Is féidir gearáin a
sheoladh go

complaints@rte.ie (Cuirtear na
gearáin seo ar aghaidh chuig
an mbainistíocht go seach-
tainiúil, is é sin le rá go
mbíonn éisteacht ann) Ina áit
sin d'fhéadfaí moltaí a sheo-
ladh ag moladh cineálacha clár
a thaithneodh leis an bpobal.
Beidh seanchláir craolta arís
ach an eagla mhór atá orm ná
go leanfadh RTÉ Raidió den
chúlú seo agus nach mbeidh
aon Ghaeilge ar an
bpríomhchraoltóir Náisiúnta i
gceann roinnt bhlianta. I
láthair na huaire tá an
Ghaeilge in áit na leathph-
ingine ann, ach tá an áit sin
féin i mbaol. 
Le meas,
Eoghan Ó Murchadha,
BÁC.

CEIST na Seachtaine

Ní tír neamhspleách í Poblacht na
hÉireann go fóill: Léitheoirí Gaelscéal
Róisín Ní Éalaí

NÍ raibh aon amhras ann an tseachtain
seo faoi stádas Phoblacht na hÉireann
in bhur súile, a léitheoirí. Bhí an
formhór agaibh a chaith vóta ar
shuíomh Gaelsceal, www.gaelsceal.ie,
den tuairim nach tír neamhspleách í
Poblacht na hÉireann go fóill. 77% de na
léitheoirí a chaith vóta a bhí i gceist. Bhí
an mionlach díobh ag easaontú, ag rá
gur tír neamhspleách í agus ní raibh
duine ar bith idir dhá chomhairle faoin
cheist. 

Is é seo a cheap Damian de Brún, cara
le Gaelscéal ar
www.facebook.com/Gaelsceal: 

“Ní féidir le duine ar bith a rá go
bhfuil Poblacht na hÉireann neamh-
spleách níos mó, agus ní raibh sé le
tamall fada anois. Bheadh sé doiligh
argóint a chur chun tosaigh ag rá go
bhfuil tír ar bith go hiomlán neamh-

spleách na laethanta seo. De bharr ar
chúrsaí eacnamaíochta domhanda, is
deacair a rá go bhfuil neamhspleáchas
ag rialtas ar bith a bhfuil baint acu lena
margaíochta idirnáisiúnta. Is measa arís
anois nuair a thug rialtas Shasana
'iasacht' do rialtas na hÉireann. Ar ais i
bpócaí na nGall arís, ar an drochuair. Is
dóiche go mbeidh muid mar sin le
tamall fada agus rialtas FF i gcumhacht.
Ba chóir go mbeadh olltoghchin
fógartha go láithreach anois.”

Má bhíonn tú ag iarraidh do bharúil a
thabhairt ar Cheist na Seachtaine seo
chugainn, níl le déanamh ach logáil
isteach ar Facebook Gaelscéal, a bhfuil a
sheoladh thuas,nó
www.twitter.com/gaelsceal. Tapaígí
bhur ndeis bhur dtuairimí a phlé anois! 

Ceist na Seachtaine seo chugainn: 
An mbeidh Éire ag baint úsáide as an

Euro i gceann 5 bliana?

CAITHFIDH an rialtas an rud atá ceart
d’Éirinn agus do mhuintir na hÉireann a
dhéanamh, ní don Eoraip, ní don Euro agus
ní do na ‘margaí’.

Agus iad ag déanamh na gcinntí, ba cheart
go mbeadh gach rogha ar an tábla, todhchaí
an Euro san áireamh.

Ní ceist pholaitiúil é, ní bhaineann sé le fís
na hEorpa, ná le haisling na hEorpa,

baineann sé le caighdeán maireachtála na
ngnáth-Éireannach.  Arbh fhearr do mhuin-
tir na hÉireann, mar náisiún, mar dhaoine
aonair, go bhfanfadh Éire san Euro. 

Sin an cheist, tagann gach rud eile sa dara
háit. 

Níl sé frith-Eorpach ná for-náisiúnach an
cheist a chur. Fágaimis an ídé-eolaíocht ar
leataobh. 

Ceist phraiticiúil ba chóir a bheith ann. 
Tá an Íoslainn, mar shampla, ag teacht

chuici féin tar éis a ngéarchéime eacna-
maíochta féin. Bhí an Krona, airgeadra na tíre
sin, mar chuid den bhiseach; bhí siad in ann
é a dhí-luacháil, mar thoradh air sin bhí onn-
mhairí níos iomaíche. Níl an rogha sin ag
Éirinn. 

Deirtear linn nach féidir an Euro a fhágáil,

ach is iomaí rud a dúradh linn nach raibh fíor
agus le seachtain anuas tá níos mó na eacna-
maí amháin ag fáil lochta ar an Euro.

Anois, tá rogha eile ann a deirtear linn atá
‘dodhéanta’, is é sin go dtiocfadh linn main-
neachtain ar na fiacha. 

Cé a chuirfeadh geall áfach nach mbeidh
muid ag caint air sin taobh istigh de 6 mhí? 

“Uair Chinniúna don Ghaeltacht”
“UAIR Chinniúna don Ghaeltacht,” ceann de
na ceannlínte is coitianta i meáin chlóite na
Gaeilge fríd na blianta. 

Baineadh úsáid as an teideal sin, nó teide-
al díreach cosúil leis, chomh minic sin nach
bhfuil mórán céille fágtha ann faraor ach,
mar sin féin, tá gá leis an uair seo.  

Taobh istigh de choicís, foilseofar an
straitéis fiche bliain don Ghaeilge. Tuigtear
go mbeidh targaid uaillmhianach ann go
gcuirfí le líon na gcainteoirí Gaeilge 25% sa
Ghaeltacht.

Tá an targaid seo chomh mí-réalaíoch sin
ná gur doiligh gan ceapadh nach cur i gcéill
go huile is go hiomlán é an Straitéis. 

Glacfaidh sé obair ollmhór chun na
Gaeltachtaí a chaomhnú mar atá fiú, gan
trácht ar aon neartú. Is féidir an neartú sin
ach níorbh fhurasta an tasc é ag an phointe
seo. 

Tá go leor deacrachtaí ann nach bhfuil
mórán neart againn orthu, mar shampla
daoine gan Ghaeilge atá ag bogadh isteach sa
Ghaeltacht.

Is cinnte  gurbh fhéidir rialacha pleanála a
úsáid chun tionchar a imirt ar chúrsaí nuair a
bhí muid ag tógáil tithe go fóill ach ní féidir a
rá le duine óg sa Ghaeltacht nach bhfuil an
ceart acu Béarlóir a phósadh.

Ní féidir a rá le teaghlach atá ag iarraidh
aistriú chun na Gaeltachta nach bhfuil cead
acu bogadh isteach ann ach an oiread. 

Foghlaimeoidh roinnt de na daoine seo an
Ghaeilge, ach den chuid is mó ní fhogh-
laimeoidh faraor. Ní gá, beidh muintir na
háite sásta Béarla a labhairt leo, agus cad
chuige nach mbeadh?

Níl neart ag an stát air sin.
Ach tá cuid mhór ab fhéidir a dhéanamh

áfach. 

B’fhéidir cuidiú le páistí na ndaoine sin
chun dátheangachas mar is ceart a bhaint
amach, b’fhéidir tacaíocht a chur ar fáil do
theaghlaigh ina bhfuil Gaeilge ag tui-
smitheoir amháin a spreagadh chun Gaeilge
a labhairt sa bhaile. 

B’fhéidir le pobail Ghaeltachta a gcuid
institiúidí pobail féin a chosaint agus a chin-
ntiú go mbeidh lámh in uachtar ag an
Ghaeilge i gcónaí agus a chinntiú go bhfuil
rogha Ghaeilge ann i gcónaí maidir le seirb-
hísí pobail.  B’fhéidir brú a chur ar an rialtas
chun a chinntiú go bhfuil Gaeloideas ar fáil
seachas oideachas macarónach ‘dáthean-
gach’. 

Is é an cheist don rialtas seo agus an ceann
a thiocfas ina ndiaidh ná an mbeidh siad
sásta, ní amháin an Ghaeilge a chosaint i
scoileanna Gaeltachta ach an mbeidh siad
sásta Gaeloideas mar is ceart a bhunú sa

Ghaeltacht.
Is beag nach bhféadfá a rá nach bhfuil an

Ghaeilge le cloisteáil ar chor ar bith i clóis
scoile na Gaeltachta anois agus i roinnt
mhaith den Ghaeltacht Oifigiúil. Is le hathb-
heochan na Gaeilge atá muid ag plé anois
seachas caomhnú na Gaeilge faraor. 

Is é Gaelscolaíocht mar is ceart an t-aon
rud ab fhéidir difear a dhéanamh faoin chás
sin anois, taobh amuigh de thógáil páistí leis
an teanga, dar ndóigh.

Gan Ghaeilge, níl a leithéid de rud ann agus
Gaeltacht agus níl le déanamh ach amharc ar
na ceantair in iarthar na tíre chun a thuigb-
heáil gur thubaiste do cheantair Ghaeltachta
an teanga a chailleadh, ní amháin go
cultúrtha ach go heacnamaíoch chomh
maith. Ná bíodh aon amhras faoi an t-am seo,
is uair chinniúna don Ghaeltacht é seo. 

Bua nó bás, gníomh nó galldú. 

Todhchaí an Euro

Ar Aghaidh 
Deire Foghmhair 1953

Airgead
Shasana
IS mór an t-ábhar iongantais, an té a
mhachnódh air,gur méaduigheadh
a saothruigheann an t-oibridhe sa
mBreatain de réir 175 fá’n gcéad, ó’n
mbliain 1938 go dtí an bhliain 1952,
ag áireamh an airgid a
shaothruigheas sé, agus gan a bhei-
th níos mó ná fiche fá’n gcéad níós
acfuinnighe i gcúrsaí cean-
nuigheachta. Is é is bunchúis do’n
rud aisteach seo gur méaduigheadh
an t-airgead a gheibheans sé mar
tuarastal, ach níor méaduigheadh
an saothrúchán dá réir. Bhí a thuil-
leadh airgid aige, ach níl na h-ear-

raidhe ná ní seirbhisí ann d’fhéad-
fadh, sé cheannach leis an airgid. Tá
airgead saor agus earraidhe daor dá
dheascaibh sin, agus tá an t-airgead
ag dul i saoire agus na h-earraidhe
ag dul i ndaoire. Idir an bhliain
1945, nuair a tháinic críoch ar an
gcogadh, agus an bhliain 1950, cail-
leadh ceithre scilleacha ag gach
púnt .1. dá luach ceannuidheachta.
Idir Deireadh Foghmhair 1951 agus
Bealtaine 1953 cailleadh scilling
agus dhá thuistiún de bhreis dá
luach ceannaidheachta. Ionann sin
nó a rádh nach bhfuighid an fear a
chuir púnt i dtaiscidh sa mbliain
1945 agus a rachas dá chaitheamh i
mbliadhna, nach bhfuighidh sé ach
luach ceithre scilleacha déag agus
tuistiún indiu ar na fiche scilling a
chuir sé i dtaiscidh. Leanfar de’n
imtheacht seo a fhad is béidh tean-
nadh chun tuilleadh páighe

d’fhághail ó’n lucht oibre, gan a
chomh-méid d’ardú saothrúcháin i
gcoitcheann, agus cáinidheacht ag
teannadh ag an am céadna ar
thionnscail agus ar tráchtáil na tíre.
I rith an chogaidh agus go ceann
tamaill ina dhiaidh coinnigheadh
unas ar phraghasanna tré chong-
namj airgid agus smachtúchán ó’n
stát. Ach bhí an fóir-shéideadh air-
gid ann ar a shon sin. Is é ba cúis
do’n ghannachúis earraidhe agus
bidh, agus ar an moille mhóir a bhí
ann i gcríochnú gach connradh. Ach
nuair a thosigh an Ridire Sir
Stafford Cripps ar “síleál” a chur ar
chongnamh airgd ó’n stát do bhi-
adh, bhí an fóirshéideadh airgid
soifheiceála, so-aithne againn. Bhí
árdú praghasanna i gcoithceann
againn, agus mhothuigh gach duine
go raibh a chuid airgid ag cail-
leamhint a luacha.

Imeasc geallagraidhthe tuigtear
go maith go bhfuil an dá fhóir-
shéideadh airgid ann um an dtaca
seo, agus tuigtear freisin an
bhunchúis is coitcheann dóibh
araon, .i. barraidheacht teacht-
isteach phearsanta thar
shaothrúchán incheannuighthe ag
praghasanna reatha. Ach ní mar sin
do’n ghnáthdhuine. Dar le n-a lán,
bíonn gach rud ceart ach na pragh-
sanna beith socair. Agus táid ann a
cheapas gur rud maith ann féin árd-
tuarastal agus smachtúchán stáit-
stáit ar praghasanna. 

Ach táthar ag foghluim. Thug an
chéad chogadh domhanda (1914-
1918), thuig sin oideachas dá lán
faoi céard is fóirshéideadh foscailte
ann. Tá an dara cogadh (1939-1945)
ag tabhairt oideachais fá’n bhfóir-
shéideadh eile, sin agus dunghaois
airgeadais an Dochtúra Daltún. Is

léir sin ó’n méid adubhairt
uachtarán an “T.UC.” ag Dubhgh-
lais, ina an Oileán Manann.
“D’éirigh linn go réasúnta maith
stát leasa chomhdaonnaigh a
bhunú, ach nil sin againn fós
domhan leasa chomhdhaonnaigh,
ná níl scéim árachais chomhdhaon-
naigh domhanda againn. Má leag-
far sinn ar cholbha an bhóthair, níl
sin otharcharr ann le n-ár n-
aghaidh-ne. Níl óspaidéal fáin-
néirghe ann le h-aghaidh na
breataine, go dtigidh sí chuiceféin ó
chioturrainn gheilleagrach.”

Ach ní mórán a thuigeans é sin
fós imeasc an lucht oibre, agus atáid
ann nár mHiste leó cioturrainn
gheilleagrach, dá dtigeadh an
réabhlóid dá dheascaib.

Agus is ionann airgead na h-Éire-
ann agus airgead na Breataine. 

Tomás Mac Neacail

SÚIL SIAR na Seachtaine

Bíodh an Nollaig ar ais againn!

Páidí Ó Lionáird 

Táim ag súil go mór leis an
Nollaig. In ainneoin gach
a bhfuil tarlaithe ar ár n-
oileáinín anseo ar imeall
na hEorpa (mar a deir

Philip King), is breá liom gach a
mbaineann le féile cheiliúrtha bhre-
ithlá Íosa Críost. 

Is breá liom na deasghnátha, ón
ochtú lá de Nollaig (Féile Mhuire Gan
Smál) ar aghaidh, nuair a thosnaíonn
an fhéile go hoifigiúil. Is breá liom
dul lem’ mhac i mbun roghnaithe
crainn Nollag. Cén cruth? Cén sórt?
Cén méid? Cé mhéad? Agus ansan á
sheasamh sa seomra suite, in aice an
dorais. 

Muna bhfuil aon ní eile bainte
amach agam, tá an grá céanna, a
tugadh domsa agus mé im’ gharsún,
tugtha dó siúd don Nollaig.
"Déanann sé sár-jeab bliain i ndiaidh
bliana i mbun maisithe,  ag feabhsú
le himeacht ama agus é ag triail
pátrúin nua, soilse agus
maisiúcháin. Tugann na rudaí beaga
an-sásamh dúinn ar fad sa teagh-
lach, na coinnle (le lasadh ag an té is
óige), an mainséar le réiltín lasta os a
chionn agus na deasghnátha eaglas-
ta – aifreann Oíche Nollag, ag uair an
mheán oíche san “Auggie” le Dick
Lyng agus an cór iontach faoi stiúir
Sonny, ócáid ghliondrach.

Tá rud éigin tráthúil faoin aimsir
seo freisin agus bíodh is go gcos-
naíonn sé an t-uafás orainn – bóithre

le cóiriú, moill tráchta, strus a
bhaineann le tiomáint, timpistí,
laethanta easnaimh oibre, é sin ar
fad gan trácht ar an gcostas a
bhaineann le breis breosla chun an
tigh sa bhaile a théamh, fós féin tá sé
nádúrtha, tá rud ar a dtugann muin-
tir Chois Fharraige “cruas” ann agus
is maith liom é sin. 

Bíonn na sluaite san Astráil ag
maíomh cé chomh deas agus atá sé
bheith ag róstadh turcaí Lá Nollag
agus an teas ins na 30í, b’fhéidir go
bhfuil sé go deas uair amháin ach tá
an cruas nádúrtha sílim. Luíonn an
aimsir seo leis an gcur síos ar na

séasúir a d’fhoghlaimíomar nuair a
bhíomar óg agus luíonn sé le scéal
breithe Chríost chomh maith. 

Is cuimhin liom geimhridh i bhfad
Éireann níos measa fiú. Bhíodh i
bhfad níos mó sneachta sa bhaile i
gCorcaigh le hais an méid beag a
thiteann i gCois Fharraige. Is
cuimhin liom fiú uair dá raibh orainn
siúl ar scoil, ceithre mhíle toisc nach
raibh na gluaisteáin in ann na
bóithre a thaisteal in aon chor le
teann sneachta agus go háirithe na
síobáin sneachta a d’fhéadfadh bhei-
th níos airde ná m’athair! Fós féin,
bhíodh sé draíochtúil agus is duine

mé ar cuma leis na ‘spéaclaí-imir-
róis’ sin a chaitheamh nuair a
smaoiním ar na laethanta sin.

Ar ndóigh, bíonn lorg na Nollag le
tabhairt faoi ndeara anois roimh
Oíche Shamhna fiú, lucht mar-
gaíochta agus díolacháin ag iarraidh

dul i gcionn ar dhaoine go gcaithfidh
siad tosnú ag ceannach seo siúd agus
eile níos luaithe gach bliain. Agus
níor ghá mórán de ghríosú a thab-
hairt le blianta beaga anuas. Bhíodh
na scuainí ag caitheamh agus ag
caitheamh agus ag ceannach na
seachtainí roimh Nollaig. Théidís go
Nua-Eabhrac fiú, á rá leo féin (agus
linne) gurbh fhiú an toradh an tri-
oblóid, a fheabhas is a bhí an mar-
gadh le fáil, luach an Euro i gcoinne
an dollair agus mar sin de. 

Ba chuma leo faoi na costais eile –
costas comhshaoil de bharr an bhre-
osla aer-thaistil? Praghas na dticéad?

An t-am a thóg sé? Nó na costais dár
ngeilleagar féin – an costas do
shiopaí na hÉireann, iad ag soláthar
postanna buanna do na mílte agus
páirt-aimseartha do na mílte mic
léinn ollscoile. Fós chuadar agus
chaitheadar na mílte, na céadta
mílte nó na milliúin fiú. N’fheadar
an fada uainn go mbeidh fógraí na
Nollag le feiceáil roimh thús an
gheimhridh? Ní chuirfeadh sé aon
iontas orm.

Agus sin cuid den fhadhb a
bhaineann le gach ní atá imithe mí-
cheart sa tír seo sa chéad deich
mbliana den mhílaois nua seo. Táim
ag léamh leabhair fhíor-shuimiúla
faoi láthair, ceann acu a chuireann
síos ar an nua-liobrálachas. Caith-
fidh mé a admháil, fiú agus mé ag
éisteacht le Joe Higgins á rá go minic
gur seo ba chúis leis an aicíd
caiteachais in Éirinn, gur beag mo
chur amach ar an dteoiric seo. 

Go bunúsach, sílim gurb ionann
an nua-liobrálachas agus múnla
polaitíochta a chuireann an bhéim
agus an tábhacht is mó ar luach an
mhargaidh, gur luachmhaire é i
bhfad ná an tsochaí a gcaithfidh
maireachtáil inti. Cuirtear béim
freisin ar phríobháidiú – díol
sócmhainní luachmhara an stáit le
comhlachtaí príobháideacha. Go
bunúsach, is ionann an nua-lio-
brálachas agus polasaithe an Pháirtí
Dhaonlathaigh (na PDs), páirtí atá
imithe ar shlí na fírinne. 

I bhfianaise an méid sin, agus i
ndiaidh ceathrú céid faoi rialú na
bpolasaithe sin, b’fhéidir gur cóir an
nua-liobrálachas a chur de dhroim
seoil mar an gcéanna. In áit na sainte
ar fad, b’fhéidir go bhfillfidh meas ar
a raibh againn nuair nach raibh an
iomarca againn. 

Agus níor ghá mórán de
ghríosú a thabhairt le
blianta beaga anuas.
Bhíodh na scuainí ag
caitheamh agus ag
caitheamh agus ag 
ceannach na seachtainí
roimh Nollaig. Théidís go
Nua-Eabhrac fiú, á rá leo
féin (agus linne) gurbh
fhiú an toradh an tri-
oblóid, a fheabhas is a bhí
an margadh le fáil, luach
an Euro i gcoinne an 
dollair agus mar sin de. 

Ag ceannach an
chrainn Nollag.

Bunaíodh Coimisiún Ombudsman an Gharda Síochána in 2005. Céard go díreach
atá i gceist leis? Labhair Carmel Foley, atá ar an gCoimisiún in éineacht le Conor
Brady agus Dermot Gallagher, le Meadhbh Ní Eadhra faoi.

IS bean í Carmel Foley a bhfuil
an-chuid oibre déanta aici i
réimsí éagsúla den tseirbhís
phoiblí. Fostaíodh í ar
Choimisún an Ombudsman in

2006. Roimhe sin, chaith sí seacht
mbliana mar an Stiúrthóir Gnóthaí
Tomhaltóirí, tréimhse eile mar
Phríomhfheidhmeannach ar an
nGníomhaireacht um Chomhionan-
nas Fostaíochta agus ar ndóigh
blianta fada sa Roinn Gnóthaí Each-
tracha. Tá an-spéis aici i stádas na
mban freisin agus bhí sí páirteach i
ngrúpaí éagsúla chun cearta na
mban a chur chun tosaigh.

“Sna háiteanna ar fad inar oibrigh
mé, bhí mé ag plé le cearta daonna,”
a deir sí. “Bhí sé mar ról agam a
bheith ag cuidiú le daoine le fad-
hbanna consalachta. Smaoiním i
gcónaí faoi phríosúnaithe Éirean-
nacha sa Lucsamburg, agus faoi
Éireannaigh a thiteann tinn agus iad
thar lear. Tá sé tábhachtach go
mbeadh an stát in ann cuidiú le
daoine agus chuaigh an tseirbhís
poiblí i gcion orm i gcónaí. Tá dual-
gais ar leith orm agus mé sa phost
seo agus is pribhléid é a bheith in
ann na dualgais sin a chomhlíonadh
chomh maith agus is féidir liom.
Cosúil le gach eagraíocht, tá the
good, the bad and the ugly i gceist
leis an státseirbhís. Tá sé mar chuid
den nádúr daonna go mbeadh
seiceáil agus comhardú i gceist. Níl
sochaí foirfe nó daoine foirfe
againn.”

Is féidir leis an bpobal gearáin a
dhéanamh leis an Garda Ombuds-
man go díreach, nó trí stáisiún na
nGardaí. Céard a tharlaíonn de
ghnáth?

“Bhí an-suim againn nuair a thug
muid faoi deara go ndearna an-
chuid daoine gearáin leis na
stáisiúin Gardaí in ionad linne go
díreach,” a deir Carmel. “Tagann
líon mhaith gearáin ó dhaoine a
théann tríd na stáisiúin. Ciallaíonn
sé seo go bhfuil muinín ag daoine i
seirbhís na Gardaí go fóill, cé go
mb’fhéidir go raibh fadhb acu le
Garda ar leith.”

Tá dhá chatagóir de ghearáin ann,
sé sin sárú smachta (offence against
discipline) agus líomhaintí dáiríre, a

bhfuil nádúr coiriúil ag baint leo. 
Cuireann Coimisinéir na nGardaí

gearáin ar aghaidh chuig an Garda
Ombudsman freisin. Go minic,
cásanna dáiríre a bhíonn iontu, ina
fhaigheann duine éigin bás i ndiaidh
teagmháil leis na Gardaí. Caithfear
fiosrúcháin a dhéanamh ar chásan-
na mar seo ar eagla gur tharla aon
rud dóibh agus iad faoi chúram na
nGardaí.

“I gcuid de na cásanna seo, is mar
gheall ar alcól, drugaí nó substaintí
eile go bhfuair daoine bás agus iad
faoi chúram na nGardaí,” a
mhíníonn Carmel Foley. “Uaireanta,
bíonn riocht sláinte ag daoine
cheana féin agus ardaítear an cheist:
ar seiceáladh an duine sin minic go
leor agus é/í ag dul trí na cúirteanna
agus mar sin de?”

Téanann na cásanna coiriúla ar
aghaidh chuig an DPP. Cad faoin
chás a bhí ann le déanaí, inar

cúisíodh ceathrar Garda le ionsaí,
forcible entry agus imprisonment of
mither?

“Tá an cás sin ag dul ar aghaidh go
fóill. Beidh an athtriail ann i gceann
cúpla mí eile, ag deireadh mí Beal-
taine. Bhí orthu é a chur ar athtriail
mar gheall ar rudaí teicniúla, rud
éigin faoi doiciméid nár taispeá-
nadh agus mar sin de. Sin ceann de
na cásanna leis an próifíl is airde.”

An mbíonn mórán cás coiriúil ann
in aghaidh na Gardaí?

“Is líon cásanna an-bheag a
bhíonn i gceist. Go ginearálta, tá
caidreamh mhaith ag daoine leis na
Gardaí. Níor cúisíodh Garda ar bith ó
bunaíodh an oifig seo.”

An mbíonn mórán gearáin á
dhéanamh faoi na Gardaí?

“Bíonn líon leanúnach gearáin á
dhéanamh,” a deir Carmel. “In 2008
bhí 2000 gearán ann, agus tharla an
rud céanna in 2009. Tá 1800 gearán

déanta go dtí seo i mbliana. Is cinnte
go bhfuil daoine sásta an seirbhís
seo a úsáid le cinntiú go mbíonn na
Gardaí freagrach as gach a
dhéanann siad.”

Déileálann Carmel agus a foireann
le cásanna a théann siar chomh fada
le sé mhí ach sin an teorainn.

“Níl sé indéanta a bheith ag plé le
cásanna a théann siar cúpla bliain,”
ar sí. “Bíonn cásanna brónacha ann
ina dtagann daoine chugainn agus
iad ag insint dúinn faoi mhac leo a
maraíodh i dtimpiste bóthair deich
mbliana ó shin ach ní féidir linn aon
rud a dhéanamh faoi sin. Conas is
féidir teacht ar réiteach sásúil nuair
atá an oiread sin ama imithe?”

Le déanaí, bhí an-chuid cainte
ann faoi na Gardaí ag úsáid
foréigean in aghaidh mic léinn ag an
mórshiúl i mBaile Átha Cliath. An
ndearna mórán mac léinn gearán le
Ombudsman na nGardaí?

“Rinneadh 39 gearán oifigiúil,” a
deir Carmel. “Astu siúd, tá 19 acu a
bheidh ag dul tríd an chóras, mar is
gearáin fiúntacha iad. Cuid acu,
tháinig siad ó dhaoine nach raibh ag
an mórshiúl ach a chonaic físeáin ar
an idirlíon agus mar sin de. Beidh
níos mó eolais againn faoi na cásan-
na seo ag tús na bliana seo
chugainn, déarfainn.”

Má theastaíonn ó Gharda gearán a
dhéanamh faoi Gharda eile nó faoi
rud éigin a tharla agus iad ag obair,
an féidir leo dul i dteagmháil leis an
Ombudsman freisin?

“Ní féidir. Tá coinníollacha ann do
sceithirí (whistleblower provisions)
faoi Acht na nGardaí Síochána 2005
agus is tríd an próiseas sin a
dhéanann na Gardaí féin gearáin.
Cuirtear in iúl dúinn nuair a
úsáidtear na próisis seo ach ní
bhíonn baint againne leis,” a deir
Carmel.

Deir sí go bhfuil comhoibriú
mhaith idir a oifig féin agus oifig
Ombudsman na bPéas sa tuaisceart.

“Bhí Nuala O’Loan an-chabhrach
nuair a thosaigh muid amach ar
dtús,” ar sí. “Freisin, d’éirigh linn
triúr fiosraitheoir sinsearacha a
bhíodh ag obair sa tuaisceart a ghoid
dúinn féin, rud a bhí iontach.”

Is léir go gcreideann Carmel san
obair a dhéanann sí gach lá.

“Tríd an phost seo, tá seans agam
seirbhís ar leith a fheabhsú don
phobal agus cumarsáid a fheabhsú
idir na Gardaí agus muintir na tíre.
Tá maoirsiú agus freagracht nó cun-
tasacht de dhíth ó gach seirbhís
anois,” ar sí. 

“Caithfimid cuimhneamh go
bhfuil cumhacht ag na Gardaí orainn
go léir. Tá an cumhacht acu muid a
ghabháil, foréigean a úsáid inár
gcoinne, bac a chur orainn dul thar
lear agus go leor eile. Mar sin, caith-
fidh siad a bheith freagrach as a
gcuid gníomhaíochtaí, agus caith-
fidh an pobal a bheith in ann gearán
a dhéanamh fúthu.”

Tá 85 duine fostaithe go lánaim-
seartha leis an gCoimisiún Ombuds-
man agus tá oifigí acu i Longford,
Corcaigh agus Baile Átha Cliath. 

Tá tuilleadh eolais ar fáil ar
www.gardaombudsman.ie.

Tagann líon maith gearán
ó dhaoine a théann tríd na
stáisiúin. Ciallaíonn sé seo
go bhfuil muinín ag daoine
i seirbhís na Gardaí go
fóill, cé go mb’fhéidir go
raibh fadhb acu le Garda
ar leith.

Ag ceistiú chumhacht na  



TRÍ bliana gairid a bhí
iontu, ar sé. “D’imigh an
t-am go tapaidh. Bhí mé i
dTuaisceart Éireann
roimhe sin ar ndóigh,

mar choimisinéir maoirseachta ar
athchóiriú Patten (Patten Reform).
Tá dhá chineál oibre ann, an obair a
dhéanaimid ó lá go lá agus an obair
a bhaineann leis an stair. Mar sham-
pla seachtain ó shin i bPort an
Dúnáin, scaoil póilín urchar le
duine éigin agus mar sin bhí
m’fhoireann ag an láthair ag
déanamh fiosrúcháin, i lár na
hoíche agus mar sin de. Sin an post
lae, mar a déarfá. An dúshlán is mó
ná a bheith ag déileáil leis an stair
agus leis na cásanna stairiúla, sun-
tasacha. Tá sé dúshlánach a bheith
ag plé leis an stair agus le brón na
dteaghlaigh, a thagann as easpa
eolais agus dúnmharaithe nár
réitíodh riamh.”

Conas is féidir leis an Uasal
Hutchinson cásanna a réiteach a
tharla i bhfad roimhe seo?

“Don ghnáthchás, téann muid
siar 12 mhí. Ach, tá an cumhacht
agam freisin dul siar roimhe sin,
más cás suntasach atá ann, mar
shampla Buamálacha Claudy, nó
cásanna stairiúla eile ina bhfuil bás
mar chuid dóibh. 

Tá thart ar 118 díobh siúd againn
anois. Sin na cásanna deacra a
chúisíonn fadhbanna. Glacfaidh sé
50 bliain ar an oifig iad a réiteach,
leis na hacmhainní atá againn faoi
láthair. Ní chuidíonn sé seo leis an
tsochaí bogadh ar aghaidh.
Bunaíodh an oifig le bheith ag plé
leis an am atá ann anois, agus ní
raibh sé go dtí 2003 a thug reach-
taíocht cead don oifig breathnú ar

chásanna stairiúla. 
Ní ceapaim go raibh éinne ag súil

leis an méid suime a bhí ann eolas a
fháil faoin am atá imithe.”

Faoi láthair, tá go leor cásanna ag
teacht aníos bainteach leis an stair,
cosúil le Sléacht Beár McGurk
(McGurk’s Bar Massacre).

Bíonn foireann Al ag plé leis na Sé
Chontae. Cé mhéad atá ar a fhoire-
ann?

“Tá 144 ar an bhfoireann faoi
láthair, agus tá thart ar dhá tríú
díobh siúd ina bhfiosraitheoirí.
Thar 10 mbliana, tá go leor saineo-
las faighte ag an bhfoireann. Tá
cothromaíocht mhaith againn idir
inscne agus cúlraí éagsúla.”

Cosúil le Ombudsman na nGar-
daí, tá an rogha ag muintir an tuais-
cirt gearáin a dhéanamh faoi na
péas a dhéanamh leis an Ombuds-
man go díreach nó ar bhealaí eile.

“Bhí athrú suimiúil ann ó d’oscail
an oifig in 2000. Ag an am sin, bhí
formhór de na gearáin ag teacht tríd
stáisiúin na bpéas ach anois ní tha-
gann ach 6% trí na péas. Tagann an
cuid eile chugainn go díreach nó ón
ard-chonstábla, ón gcúirt nó ó ghrú-
paí éagsúla a fheidhmíonn thar
ceann daoine áirithe, m.sh. coimis-
inéir na bpáistí agus comhaltaí den
tionól (MLA). Tagann formhór acu
chugainn go díreach.”

Cén cineálacha gearáin a bhíonn
ann?

“Bíonn réimse leathan cásanna, ó
bhás nó gortú dáiríre, go daoine ag
gearáin go raibh na hoifigigh
drochbhéasach nó mar sin de. Is
féidir aon cheathrú dár ngearáin a
réiteach go neamhfhoirmiúil.  

Má tá coir curtha i leith na bpéas,
déileálann muide leis sin. Más cion

coiriúil atá déanta ag ball den
phéas, agus má tá fianaise againn,
cuireann muid comhad ar aghaidh
chuig an tSeirbhís Ionchúiseamh
Poiblí. Má dhíríonn siad cúiseamh
(direct a charge), cúiseofar an póilín
sin. Athraíonn sin thar na blianta,
mar shampla bliain amháin
cúisíodh suas le 20 póilín, agus anu-
raidh, cúisíodh seachtar ball den
phéas. 

Más mí-iompar ó na péas atá i
gceist, socraíonn an ard-chonstábla
pionós a chur ar an bpóilín. Is féidir
iad a chur óna bpost nó comhairle
nó treoir a thabhairt dóibh,
braitheann sé go hiomlán ar an gcás
féin.”

Cuireann oifig Al líon ollmhór
moltaí ar aghaidh maidir le pola-
saithe freisin.

“Nuair a thagann muid ar dhroch-
chleachtais, tarraingíonn muid aird
an ard-chonstábla agus bord na
bpéas air sin,” ar sé.

Bunaíodh Seirbhís Póilíneachta
Thuaisceart Éireann naoi mbliana ó
shin. Deir Al go bhfuil na rátalacha
sásaimh phoiblí don seirbhís i ndi-
aidh ardú, de réir suirbhéanna atá
déanta ag an mbord póilíneachta.

Ach deir sé freisin gur tháinig
ardú de 14% ar an líon gearáin a
fuair sé féin agus a fhoireann ón
bpobal anuraidh. Cén fáth?

“Níl athrú tagtha ar na catagóir
éagsúla ina bhfuil na gearáin á
dhéanamh, rud a thugann le fios
nach bhfuil cúis ar leith leis an ardú
seo. I mo thuairimse, creidim go
bhfuil an ardú seo bainteach le
cúinsí sochaíoch; an géarchéim
airgeadais agus sa tuaisceart, an
bagairt smachta. Bíonn daoine ag
teacht chugainn agus ag gearán nár
tháinig na póilíní nuair a rinneadh
robáil ar a dteach, agus dhearfadh
na póilíní go raibh rud éigin níos mó
ag tarlú ag an am agus nach raibh
siad in ann an dá rud a dhéanamh.
Go stairiúil, ardaíonn an ráta coiriúil
ag amanna mar seo, i gCeanada
agus thart ar an domhan. Freisin, tá
teorainneacha acmhainní á gcur ar
na póilíní, cosúil le gach eagraíocht
eile is dócha.”

Cé hiad an grúpa is mó a bhíonn
ag gearán? “Coinníonn muid taifead
dóibh siúd a dhéanann gearáin agus
is fir iad 70% acu,” a deir Al. “Is
dócha go ndéileálann mná le
coimhlint ar bhealach difriúil, agus
is dócha nach gcuireann siad iad
féin i gcúinsí ina bhfuil coimhlint
chomh minic sin. 

Bíonn cultúr an óil mar chuid de
go leor gearáin. Tagann thart ar 21%
de na gearáin ón dream óg,
céatadán atá ag ísliú go rialta.
Formhór de na gearáin, tagann siad

ó dhaoine idir 25 agus 50.”
Bhíodh Al ag obair mar phóilín i

gCeanada, i bhfórsa de 25,000
oifigeach agus tír le daonra de 35
milliún duine. 

“Tá an scála an-difriúil anseo sa
tuaisceart, ach ní athraíonn na bun-
rudaí. Ba cheart go mbeadh na
póilíní ag cur seirbhís pobail ar fáil
agus ba cheart go mbeadh leibhéal
freagrachta ann dóibh. Cuidíonn
muid leis an bpobal muinín a bheith
acu sna póilíní.  Déanann muid fios-
rúchán go neamhspleách neamh-
chlaonta agus cuireann muid na
torthaí in iúl don phobal,” ar sé.

Téarma 7 mbliana atá ann do Al sa
phost seo. Tá ceithre bliana fágtha
aige mar sin?

“Sin an teoiric,” ar sé. “Is cinnte
go gcríochnóidh mé cúig bliana, sin
sprioc thábhachtach. Ansin feicfidh
muid cad a tharlóidh. Cibé duine a
líonann an post seo sa todhchaí,
caithfidh suim a bheith acu sa
phóilíneacht agus i bhfreagracht na
bpóilíní, chomh maith le bheith
neamhspleách agus neamh-chlaon-
ta. Táim féin bainteach leis an
bpóilíneacht le 43 bliain.”

Chaith Al 34 bliain ag obair leis an
seirbhís póilíneachta i gCeanada, a
thír dúchais, agus deir sé go bhfuil
sé níos cosúla leis na Garda Síochá-
na ná an PSNI. 

“Tá an tseirbhís Ceanadach
bunaithe ar an sean RIC,” ar sé.

Déanann Al agus a fhoireann iar-
racht an oiread eolais agus is féidir a
roinnt le Ombudsman na nGardaí,
leis an gCoimisinéir Neamhspleách
um Ghearáin ar Phóilíní, agus leis
na póilíní san Albain. 

Tá tuilleadh eolais ar fáil ar
www.policeombudsman.org.

An dúshlán is mó ná a
bheith ag déileáil leis an
stair agus leis na cásanna
stairiúla, suntasacha. Tá sé
dúshlánach a bheith ag plé
leis an stair agus le brón na
dteaghlaigh, a thagann as
easpa eolais agus dún-
mharaithe nár réitíodh
riamh.

 nGardaí agus na bPéas
Fuair Al Hutchinson post
mar Ombudsman ar 
Sheirbhís Póilíneachta
Thuaisceart Éireann trí
bliana ó shin, in 2007, nuair
a d’imigh Nuala O’Loan ón
bpost. Conas mar atá ag éirí
leis? Labhair sé le Meadhbh
Ní Eadhra

An ‘tool ’ eile - An tsúil eile
Amharcann Christoph Wendler ar theicneolaíocht chúnta don Ghaeilge

Sa lá atá inniu ann, tá an
chuid is mó againn cleach-
ta ar ríomhairí a úsáid,
bíodh sé san oifig nó sa
mbaile. Murab ionann is

sna seanlaethanta, ní gá duit a
bheith i do shaineolaí
ríomhaireachta chun leas a bhaint
as ríomhairí a bhuíochas le
comhéadain ghrafacha úsáideora
(graphical user interfaces). Tá gach
rud leagtha amach go snasta néata
ar an scáileán. Ach samhlaigh nach
mbeadh radharc na súl agat. Cén
chaoi a n-úsáidfeá ríomhaire? 

Tá bogearraí ann ar a dtugtar
léitheoir scáileáin (screen reader). Is
éard atá i gceist leis seo ná feidhm-
chlár a léann amach os ard gach a
bhfuil ar an scáileán. Mar sin, is
féidir le daoine a bhfuil mhíchumas
radhairc orthu a ríomhphost a she-
iceáil nó brabhsáil ar an idirlíon ar
nós chuile dhuine eile. 

Tá léitheoirí scáileáin ar fáil do
mhórtheangacha le fada ach ní
hamhlaidh atá an scéal i gcás mion-
teangacha – agus ní haon eisceacht í
an Ghaeilge. Ós rud é nach bhfuil
mórán éilimh ann, dar le comhlach-
taí a fhorbraíonn léitheoirí
scáileáin, ní fiú bacadh le mion-
teangacha óir is próiseas fada
costasach é glór maith sintéise a
fhorbairt. 

Ach tá dóchas ann dóibh siúd a
bhfuil a leithéid de theicneolaíocht
chúnta (

assistive technology) i nGaeilge ag
teastáil uathu.

Tá tionscadal ar siúl ag Coláiste
na Tríonóide, sa tSaotharlann
Foghraíochta agus Urlabhra, a
bhaineann le glórtha sintéise a
fhorbairt don Ghaeilge. Tá an chéad
ghlór, Gaeilge Ghaoth Dobhair, ar
fáil ar líne cheana ag www.abair.ie.
Thug an fhoireann a oibríonn ar
abair.ie faoi léitheoir scáileáin
Gaeilge a fhorbairt i mbliana mar a
mhaíonn an tOllamh Ailbhe Ní Cha-
saide, stiúrthóir an tionscadail. 

“Bhí muid ag obair ar chóras sin-
téise don Ghaeilge le cúpla bliain
anuas, le maoiniú ó Fhoras na
Gaeilge. Chuir muid an chéad ghlór
sintéise ar fáil ar an idirlíon agus
tharraing sé go leor airde orainn ó
phobal na Gaeilge. Iarradh orainn
níos luaithe i mbliana an dtiocfadh
linn léitheoir scáileáin don
Ghaeilge a sholáthar. Bhí an cás
iontach práinneach. Bhí dalta atá ag
freastal ar scoil lán-Ghaeilge ag dul
i dtreo an Teastais Shóisearaigh ag
an am sin. In éagmais léitheora

scáileáin bhí an baol ann go gcaith-
feadh sí aistriú go scoil lán-Bhéarla,
rud nár theastaigh uaithi ar chor ar
bith.” 

Ós rud é gur tionscadal
neamhbhrabúsach é abair.ie níor
ghá smaoineamh ar éileamh ná
brabús. Mar sin féin, bhí gá le
comhéadan speisialta don léitheoir
scáileáin, comhéadan a cheanglódh
an glór leis an gcóras oibriúcháin
Windows. 

Toisc gur bhain sé seo le cúrsaí
oideachais, fuair foireann abair.ie
tacaíocht ó COGG (An Chomhairle
um Oideachas Gaeltachta agus
Gaelscolaíochta) leis an mbeart a
chur i gcrích.

Úsáideadh an glór nua a bhí idir
lámha acu maille le córas nua sin-
téise atá níos éifeachtaí ó thaobh
luais de. “Bhí muid tar éis tosnú ar
ghlór Chonnachta a chruthú agus
chinn muid ar thriail a bhaint as
córas nua sintéise. Cé nach raibh an
glór sin gach pioc chomh maith is
atá glórtha eile atá ar fáil ar an mar-
gadh, bhí sé intuigthe agus gasta go
leor, agus thar a bheith oiriúnach
don úsáid seo,” a deir Ailbhe Ní
Chasaide. 

Ceanglaíodh an glór le léitheoir

scáileáin darb ainm NVDA, bogear-
raí foinse oscailte (open source) atá
ar fáil saor in aisce (féach bosca
“Teicneolaíocht chúnta”). Chuir
foireann abair.ie na bogearraí ar
ríomhaire an dalta scoile agus léigh
an ríomhaire na cáipéisí Gaeilge
amach di, rud a chur ar a cumas
ullmhú faoi choinne an Teastais
Shóisearaigh. D’éirigh thar barr léi.

Scaip an scéal go tapa agus tá
neart éilimh ar an léitheoir

scáileáin Gaeilge anois. Ní hamháin
daltaí Gaelscoile agus Gaeltachta
atá i gceist ach gasúir atá ag freastal
ar scoileanna lán-Bhéarla chomh
maith. Ag comhdháil do mhúin-
teoirí a oibríonn le daltaí atá faoi
mhíchumas radhairc a bhí ar siúl in
Áth Luain ar na mallaibh, léiríodh
an-suim go deo sna bogearraí as
Coláiste na Tríonóide. Mar sin, tá sé
i gceist ag abair.ie tuilleadh for-
bartha a dhéanamh ar an bpacáiste
bogearraí agus é a chur ar fáil go
poiblí. 

“Tá muid i dteagmháil le daoine
eile a bhfuil léitheoir scáileáin
Gaeilge uathu agus tá muid
dóchasach go maith go n-éireoidh
linn é a chur ar fáil,” a deir an tOl-
lamh Ní Chasaide. Idir an dá linn is
féidir dul i dteagmháil le abair.ie trí
ríomhphost a sheoladh chuig
abair@tcd.ie chun tuilleadh eolais a
fháil.

Is teangeolaí é Christoph Wendler
a chaith seal ag obair mar
eagarthóir agus iriseoir i München
sular bhog sé go hÉirinn sa mbliain
2008. Tá sé ag obair le teicneo-
laíocht dhigiteach don Ghaeilge ó
shin.

Teicneolaíocht chúnta

Céard é abair.ie?
IS sintéiseoir (synthesiser)
Gaeilge é abair.ie atá ar fáil ar
líne ag www.abair.ie. Faoi
láthair labhraíonn sé le glór
Ghaoth Dobhair ach tá glór
Chonnachta ar na bacáin agus
beidh glór na Mumhan ar fáil
amach anseo freisin. Faigheann
abair.ie urraíocht ó Fhoras na

Gaeilge agus tá sé saor in aisce.
Is áis mhaith do mhúinteoirí é
abair.ie ós rud é gur féidir na
comhaid fuaime (sound files) a
íoslódáil. Is é glór sintéise
abair.ie atá le cluinstin ar Get the
Focal, foclóir d’fhóin shoghlu-
aiste (iPhone, Android s.rl.) atá
in ann caint.

DE ghnáth bíonn teicneolaíocht
chúnta ar nós léitheoirí scáileáin
ar ríomhairí ar a bhfuil Windows,
Mac OS X nó Linux. Bíonn glórtha
Béarla suiteáilte ach nuair atá
teanga eile ag teastáil, ní mór dul i
muinín chomhlachtaí bogearraí a
fhorbraíonn glórtha sintéise agus
léitheoirí scáileáin. Ar an
drochuair, bíonn léitheoirí
scáileáin maithe costasach go
leor. Tá  $1,095 (€779) ar Jaws,
léitheoir scáileáin mór le rá. 

Ó bhí 2007 ann, tá léitheoir
scáileáin ar fáil atá go hiomlán

saor in aisce: NVDA (NonVisual
Desktop Access). Oibríonn sé leis
an gcóras oibriúcháin Windows
agus aistríodh go níos mó ná 20
teanga é. Bronnadh neart
duaiseanna ar NVDA agus
faigheann an tionscadal tacaíocht
ó chomhlachtaí móra bogearraí
agus idirlín ar nós an Mozilla
Foundation agus Yahoo!. Is fiú tri-
ail a bhaint as mura bhfuil tú
sásta ná in ann praghas ard na
léitheoirí scáileáin eile a íoc.
Gheobhaidh tú tuilleadh eolais ag
www.nvda-project.org.

Tá léitheoirí scáileáin ar
fáil do mhórtheangacha le
fada ach ní hamhlaidh atá
an scéal i gcás miontean-
gacha – agus ní haon eis-
ceacht í an Ghaeilge. Ós
rud é nach bhfuil mórán
éilimh ann, dar le comh-
lachtaí a fhorbraíonn
léitheoirí scáileáin, ní fiú
bacadh le mionteangacha
óir is próiseas fada
costasach é glór maith sin-
téise a fhorbairt. 

Muintir Chrónáin Teoranta

Tá Muintir Chrónáin Teoranta
ag lorg iarratais ó dhaoine a 
bhfuil spéis acu i bpost mar

Oifigeach Forbartha

Gaeilge

Seo a leanas na critéir riachtanacha:
• Ar a laghad  5 bhliain taithí oibre i réimse forbartha na 

Gaeilge
• Ar a laghad 3 bhliain taithí oibre i mbun bainistíocht 

dhaonna
• Taithí i mbainistíocht Ionad Cultúrtha Gaeilge
• Ardchumas líofachta i nGaeilge labhartha agus scríofa
• Ábalta réimse leathan imeachtaí a phleanáil agus a 

fheidhmiú
• Taithí ar obair faoi bhrú agus spriocdhátaí a chomhlíonadh
• Ábalta plé le réimse fairsing imeachtaí, ceannródaíoch agus 

cruthaitheach.
• Ardscileanna cumarsáide, ríomhaireachta, caidrimh poiblí 

agus tuiscint ar thábhacht ardchaighdeáin seirbhíse 
riachtanach.

• Taithí ar phlé leis an bpobal, le gnóthaí agus leis na hÚdaráis
áitiúla.

Tuarastal Túsphointe Scála: €29,029 ag brath ar thaithí
agus cháilíochtaí

Seol litir iarratais comh maith le CV roimh an Mháirt 7 Nollaig
2010 chuig: An Cathaoirleach, Muintir Chrónáin Teoranta, 
Bóthar an Úlloird, Cluain Dolcáin, Baile
Átha Cliath 22

Tá an post seo á mhaoiniú ag Foras na Gaeilge
Is fostóir comhionannais deise é Muintir Chrónáin Teoranta

Scoláireacht Maoine 
agus Innealtóireachta

Tá scoláireacht á tairiscint ag Údarás na Gaeltachta do dhuine Gaeltachta le líofacht
Ghaeilge labhartha agus scríofa chun scileanna agus taithí i mbainistiú tograí maoine agus 
innealtóireachta agus i gcúrsaí inmharthanacht fuinnimh a bhaint amach sa Rannóg 
Seirbhísí Maoine agus Innealtóireachta in obair bainistíochta maoine,

Beidh an duine a cheapfar lonnaithe in oifig réigiúnach an Údaráis sa Daingean, Co. Chiarraí.

Leanfaidh an duine a cheapfar clár oiliúna a chuirfidh taithí agus cleachtadh sna réimsí
difriúla oibre ar fáil dó/di. Socrófar fad agus coinníollacha na scoláireachta leis an duine a
cheapfar.

Cáilíochtaí: Is iad na buncháilíochtaí atá ag teastáil ná cáilíocht tríú leibhéal in 
ábhar teicniúil agus / nó taithí mhaith theicniúil nó ar chúrsaí tógála mar aon le ríomhairí
agus bogearraí.  Beidh ceadúnas iomlán glan tiomána riachtanach.

Cuirfear iarratais, mar aon le C.V., roimh Dé hAoine, 17 Nollaig 2010 chuig:
An Rannóg Acmhainní Daonna, Údarás na Gaeltachta, Na Forbacha, Gaillimh.

T: 091 503100   F:091 503101 R-phost: p.oconghaile@udaras.ie 

Comharchumann Chléire Teo
Bainisteoir á lorg

Tá duine á lorg ag Comharchumann Chléire Teo, Oileán Chléire chun dul i mbun cúraimí
bainistíochta sa Chomharchumann.  Beidh an duine a cheapfar lonnaithe ar an oileán.

An Post:
• Tionscnaimh áitiúla a spreagadh agus a bhainistiú
• Plé le forbairt atá ar siúl sa cheantar
• Bainistiú a dhéanamh ar thograí an Chomharchumainn

Cáilíochtaí:
• Taithí ag déileáil le cúrsaí oileán.
• Ard-chaighdeán scríofa agus labhartha na Gaeilge
• Duine le taithí phraiticiúil agus cumas i riaradh gnó nó le

taithí oibre i gcúrsaí forbartha pobail atá ag teastáil.
• Sár-scileanna idirphearsanta, cumarsáide agus scileanna

bainistíochta ar thograí.
• Ábalta oibriú as a stuaim féin.

Seoltar iarratais, mar aon le CV roimh 10 Nollaig 2010 chuig: 

An Bainisteoir Forbartha Pobail

(Post Bainisteora – Comharchumann Chléire Teo)

Údarás na Gaeltachta, Na Forbacha, Co. na Gaillimhe

Teil: 503100   Facs:   091 503101   Rphost: eolas@udaras.ie

www.oegaillimh.ie

Cuirtear fáilte roimh iarratais ar na poist seo a leanas:

Coláiste an Leighis, an Altranais
agus na nEolaíochtaí Sláinte

Múinteoir Ollscoile (Téarma Socraithe,
Páirtaimseartha: 0.5) le Bithcheimic
Tuarastal: €40,256 – €56,782 sa bhliain (pro rata de réir na 
n-uaireanta oibre a cuireadh isteach)
Spriocdháta: 5 Eanáir 2010
Sonraí / nós imeachta le haghaidh iarratas:
Is féidir tuilleadh eolais a fháil agus iarratas a dhéanamh ach cuairt a
thabhairt ar www.publicjobs.ie
Is fostóir comhionannas deiseanna í 
Ollscoil na hÉireann, Gaillimh.

Coláiste na hEolaíochta

Oifigeach Taighde Coláiste
Tuarastal:  €48,803 – €67,477 sa bhliain
Spriocdháta: 10 Nollaig 2010.
Sonraí / nós imeachta le haghaidh iarratas:
Tá tuilleadh eolais agus foirmeacha iarratais don phost thuas ar fáil ó
láithreán gréasáin Acmhainní Daonna:
http://www.nuigalway.ie/vacancies
An Oifig Acmhainní Daonna, OÉ Gaillimh, Gaillimh.
T: 353 91 492151; R: hr@nuigalway.ie

Bhfuil folúntais agat?
Tóg fógra le Gaelscéal, lascaine le fáil ar leathanach folúntais.

Déan teagmháil le Patricia ag 086–0234251 nó fograi@gaelsceal.ie

OIFIGEACH FORBARTHA GAEILGE

Post ar chonradh 3 bliana atá i gceist

Critéir Riachtanacha:
• Ardchaighdeán agus cruinneas i scríobh agus i labhairt na 

Gaeilge
• Ardscileanna ríomhaireachta
• A bheith ábalta obair as a stuaim féin agus faoi threoir 

Choiste
• Ardscileanna idirphearsanta agus cumarsáide
• Cumas ar fhorbairt na Gaeilge i bpobal Eaglais na hÉireann
• Spás cuí oibre/oifige ar fáil sa bhaile

Inmhianta: ceadúnas glan tiomána

Seol litir iarratais agus CV roimh an 15 NOLLAIG 2010
ar ríomhphost chuig    cge1914@gmail.com

Beidh na hagallaimh ar siúl ar an 22 Nollaig.

Tuarastal túsphointe scála €29,029. Eolas breise ar fáil 
trí ríomhphost a sheoladh chuig an seoladh thuasluaite.

Tá an post seo á mhaoiniú ag Foras na Gaeilge.

Eolas faoi Cumann Gaelach na hEaglaise: 
www.cumanngaelachnaheaglaise.blogspot.com

Blúiríní
Chomhshaoil
Treasa Bhreathnach

20,000 capall
saor agus ocrach
in Éirinn
Tá tionchar ag an ngéarchéim eacna-
maíochta ar chapaill na tíre agus é
ráite ag Cumann na hÉireann um
Fhóirithint ar Ainmhithe (ISPCA)
gurb é an t-aon fhuascailt atá ann
don 20,000 capall atá tréigthe ar fud
na tíre ná iad a dhealú.  Níl dóthain
airgid ag daoine chun bia a chean-
nach dá gcapaill agus táthar á ligint

saor ar phortaigh agus garraithe.
Síleann urlabhraí talmhaíochta
Fhine Gael, Andrew Doyle gur cheart
dealú a dhéanamh ar chapaill agus
go bhfuil sé níos cineálta ná na
capaill a fhágáil le bás a fháil leis an
ocras.    

Éanlaith i mbaol
de bharr na
drochaimsire
Tá ‘Birdwatch Ireland’ ag tabhairt
foláirimh go dtiocfaidh deireadh le
roinnt speiceas éanlaithe má choin-
níonn Geimhrí na hÉireann a bheith
chomh fuar céanna amach anseo.
Bhásaigh na mílte dreoilín, meantán
earrfhada (long-tailed tit) agus caislín
cloch (stonechat) anuraidh de bharr

na drochaimsire agus na deacrachta
a bhí acu teacht ar bheatha.  Táthar
ag iarraidh ar dhaoine beagán bia a
chur amach do na héin atá ina
ngairdíní. 

Plé ar 
pholasaithe 
in-athnuaite
Thuaisceart 
Éireann
Beidh Grúpa Tionsclaíochta In-ath-
nuaite Thuaisceart Éireann (NIRIG)
ag eagrú ócáid lae bunaithe ar phola-
saithe Thuaisceart Éireann ar an 20
Eanáir in Óstán an Hilton i mBéal
Feirste. Beidh an cheardlann seo ag

díriú ar na gníomhaíochtaí a chaith-
fidh an rialtas agus eagraíochtaí eile a
thógáil chun an ‘Chreatlach
Straitéiseach Fuinnimh’ a chur i
bhfeidhm. Is féidir clárú ar líne anois
ag www.iwea.com  chun freastal ar
an ócáid nó chun do sheastán a chur
in áirithe. 

Iontaise de
seanspeiceas
crogaill faighte
Dar le taighdeoirí sa Téalainn tá sean-
iontaise de speiceas crogaill faighte
acu.  Creidtear gur mhair an speiceas
crogaill 100 milliún bliain ó shin agus
go raibh cosa níos faide aige ná mar
atá ag crogall an lae inniu.  Creidtear
chomh maith gur mhair sé ar iasc,

tuairim atá bunaithe ar a chuid fiacla.
Foilsíodh an taighde i le déanaí in
‘The Geological Society of London’.    

Seachain an
Sicín?
Dar le suirbhé de chuid Údarás Sáb-
háilteachta Bia na hÉireann (FSAI) níl
ach 8% de bhúistéirí na tíre ag lua
dáta faoinar ceart filléid sicín a ithe,
agus 23% de bhúistéirí ag baint
úsáide as dáta faoinar cheart é a ithe
gan bunús .  Rinneadh tástáil ar 138
sampla  de shicín don suirbhé seo
agus deir príomhfheidhmeannach
an FSAI Alan Reilly, “Ba cheart do
bhúistéirí cloí le treoirlínte an FSAI i
leith an dáta faoinar cheart na filléid
sicín a úsáid mura bhfuil treoirlínte
soiléir ón táirgeoir acu.”

Galar craicinn i gcaoirigh
Bíonn tionchar mór ag an bhfeirmeoir ar shláinteachas chraiceann na gcaorach. Bíonn
bainistíocht mhaith ag teastáil chun a gcraiceann a choinneáil folláin.

Le Sinéad Ní Mháille, Tréidlia

Feictear a lán 
fadhbanna
craicinn sa gcaora.
Orthu siúd tá:

1Galar scrathach (psoroptes ovis)
Seo fíneog (míol) a fhanann ar
bharr an chraicinn. Tá sé an-

tógálach. Bíonn na caoirigh ag
tochas leis i gcónaí agus cailleann
siad an olann go háirithe ar an
ngualainn, ar an droim agus ar na
cliatháin.  Feictear spotaí ar an
gcraiceann i dtosach agus ansin
tagann gearb ar a mbarr.  Is féidir é a
sheachaint le dip chaorach nó leis an
gcógas ivermectin. Bíonn dhá
instealladh ivermectin ag teastáil.
Tugtar an dara ceann deich lá i ndi-
aidh an chéad cheann. Ba cheart don
fheirmeoir instealladh a thabhairt do

chaoirigh nua sula measctar iad lena
thréad féin. 

2Deirmitíteas stafalacocúil Seo
galar baictéarach ina bhfe-
ictear spotaí bracha agus gear-

banna ar an gcraiceann timpeall an
bhéil agus na súl. Tarlaíonn sé seo
go minic nuair nach mbíonn a
ndóthain spáis ag na caoirigh tim-
peall trach choincréite nó in áitean-
na ina mbíonn a lán driseacha nó
aitinn ag fás. Úsáidtear frithb-
heathach chun é a leigheas.

3Deirmitíteas míocóiseach
(olann chnapánach) Bíonn
ábhar scrathach greamaithe

don olann. Feictear go minic é ar an
droim nó thíos ar na cosa, agus
glaoítear crúibíneach sú talún air
nuair a bhíonn sé ar na cosa. Tar-
laíonn sé nuair a bhíonn na caoirigh
amuigh in aimsir fhliuch. Úsáidtear
frithbheathach i gcásanna dona.

4Borrphéist (ringworm) Ní
bhíonn an galar seo an-
choitianta i gcaoirigh. Mar sin

féin, is féidir leo é a phiocadh suas i
scioból ina raibh beithígh rompu.
Feictear an lot in áiteanna nach
bhfuil aon olann ag fás, mar sham-
pla an t-éadan. Tá sé an-táb-
hachtach sciobóil a choinneáil glan
agus díghalraithe chun é a
sheachaint.

5Salachar béil (orf) Víreas is ea
an salachar béil. Tá sé an-
choitianta in uain óga.

Faightear é go hiondúil timpeall an
bhéil agus sna beola agus is féidir leo
é a tholgadh taobh istigh den bhéal
freisin. Feictear goirín beag i
dtosach, ansin méadaíonn an lot
agus éiríonn sé níos measa agus is
minic a bheidh an lot ag cur fola.
Bíonn na huain míchompordach leis
agus cuireann sé isteach orthu agus
iad ag ithe.

6An Scráibeach Seo galar a
bhíonn i ngéinte na caorach. I
roinnt de na cásanna bíonn an

chaora ag tochas agus cailleann sí a
cuid olla dá dheasca. Is galar é a

thugann bás na caorach. Oibríonn sé
ar an inchinn. In éineacht leis an
tochas bíonn an cloigeann agus an
muineál ag crith, cailleann siad
meáchan leis agus imíonn an
choisíocht uathu. Níl aon leigheas ar
an ngalar seo.

7Galar teorann (Border disease -
Hairy shaker) Seo víreas a thol-
gann an t-uan sa mbroinn. Má

tholgtar é ag tús an toirchis cailltear
an ghin. Má tholgtar é níos deireanaí
le linn an toirchis beidh an-chuid
fadhbanna ag an uan. Bíonn lomra
fada dorcha orthu agus bíonn siad ag
crith. Feabhsaíonn roinnt uan tar éis
3-4 mhí ach go hiondúil beidh an
víreas fós á iompar acu.

8Galar crúibe is béil Chuala
chuile dhuine faoin ngalar seo
nuair a bhris sé amach i Sasana

thart ar dheich mbliana ó shin.
Víreas is cúis leis an ngalar. Faightear
loit idir na crúba agus timpeall an
bhéil, agus éiríonn na caoirigh
bacach freisin. Caithfear na hain-
mhithe tinne agus an tréad ar fad a
mharú ionas nach scaipfear an galar.  

9Deirmitíteas ailléirgeach Tar-
laíonn frithghníomhú ail-
léirgeach (allergic reaction) ar

an gcraiceann nuair a thagann an
chaora i dteagmháil le cuileoga nó
míoltóga. Tá sé riachtanach go
gcoinneodh an feirmeoir smacht ar
fheithidí.

10Fótaisintéis Tarlaíonn
fótaisintéis timpeall an
éadain agus na súl de

dheasca tinnis a bhíonn san ae.
Bíonn craiceann buí ar na huain. I
bhformhór na gcásanna má
cheartaítear fadhbanna an ae tioc-
faidh feabhas ar an gcraiceann
chomh maith.

Mar fhocal scoir, is scáthán an
craiceann ar ghalair atá sa chorp. Má
scrúdaítear é is féidir sláinte iomlán
an ainmhí a mheas agus is féidir fad-
hbanna inmheánacha a thabhairt
faoi deara. 

Cén fáth ar thosaíomar
ag cócaireacht?
Cérbh é an chéad chócaire?
Má bhí úlla i ngairdín
parthais, an raibh am acu
pióg úll a dhéanamh sular
ruaigeadh iad? 
Conn Ó Muineacháin

Is ársa an chócaireacht
ná an stair scríofa, ná fiú
an seanchas béil.
B’fhéidir go bhfuil sí
níos sine ná an cine

daonna féin.
Is í an deacracht atá ag

antraipeolaithe ná seo: ní léir
gur mhair homo sapiens, an
cine daonna, riamh ar bhia
amh amháin. Tá fiacla agus
córas díleá an duine i bhfad
níos simplí agus níos laige i
gcomparáid le hainmhithe
eile agus deir eolaithe áirithe
gur cruthúnas é seo go raibh
nós na cócaireachta ag na
speicis a chuaigh romhainn.

Ní amháin sin, ach tá
eolaithe a deir go raibh an
chócaireacht ina spreagadh
don éabhlóid féin. Nuair a
thosaigh na créatúirí réamh-
dhaonna seo ag cócaireacht
tháinig ardú mór ar
chaighdeán a gcuid bia, rud a
spreag fás agus forbairt a n-
inchinní.

Ar breathnú ar chúrsaí fuin-
nimh amháin, tá réasún leis
seo. Níl san inchinn ach 2% de
mhais na colainne, ach
úsáideann sí 25% de na calraí
fuinnimh a fhaighimid ónár
gcuid bia.

Cuidíonn an chócaireacht

le bia a dhéanamh níos boige,
agus chun na hábhair
chothaitheacha a scaoileadh
amach as. Tá ceithre ghoile ag
an mbó chun a cuid bia a
bhriseadh síos agus cog-
naíonn sí an chíor. Déanaimid
an obair chéanna le muilte
agus le sceana, le cumascóirí
agus le soirn.

Buntáiste mór eile a thug
an chócaireacht dúinn ná an
tsábháilteacht. Maireann an
teas (má tá sé ard a dhóthain)
na frídíní, ionas gur féidir bia
a choimeád níos faide. Agus
ní hé an teas an t-aon
bhealach a d’aimsigh ár sin-
sear chun cur leis an bhfaid
ama gur féidir bia a
choimeád.

Salannú agus deatú - is
‘modhanna próiseála’ eile iad
seo a chuidíonn linn bia a
choimeád, agus is dócha gur
chuidigh siad le scaipeadh
agus le dul chun cinn an
chine daonna.

Má tá uisce le d’fhiacla ag
an bpointe seo, níl ann ach an
nádúr. Thug an chócaireacht
buntáiste éabhlóideach dár
sinsear. Ní nach ionadh mar
sin go mbeadh dúil níos mó
againn sa bhia chócaireáilte,
sa tsalann agus i mbia
deataithe.

Ní chiallaíonn sé seo gurb é

an bia is blasta an bia is sláin-
tiúla. Sa lá atá inniu ann tá
contúirt níos mó ó ghalar croí
sa domhan forbartha ná mar
atá ó sheadáin bhaictéaracha
nó ó ghorta.

Ach ar feadh na mílte bli-
ain, má bhí dúil agat i mbia
saillte, bhí seans beag níos
fearr b’fhéidir go mbeadh rath
ort, agus ‘sliocht sleachta’.

Dar leis an stairí bia, an Dr
Máirtín Mac Con Iomaire, ní

amháin gur chuidigh an chó-
caireacht le heabhlóid an
chine daonna, ach is inti atá
síolta an chultúir freisin.
Nuair nach raibh ar dhaoine
bia úr a aimsiú gach aon lá bhí
níos mó ama acu le haghaidh
chaitheamh aimsire agus
ealaíon.

Luann Máirtín sampla sun-
tasach den mbealach inar
féidir le riachtanas dul i bhfei-
dhm ar rogha an phobail. Is sa
19ú aois a tosaíodh ar channaí
stáin a úsáid le haghaidh bia a

choimeád slán. Ach cé go
raibh sé in úsáid in armtha na
hEorpa, ní raibh muinín ag na
gnáthdhaoine sa teicneo-
laíocht. Ach tar éis an chéad
chogadh domhanda tháinig
athrú ar an scéal. Bhí go leor
saighdiúirí a d’fhill abhaile
agus taithí acu ar ‘bully beef’
nó mairteoil shaillte i gcannaí
stáin, gur tháinig éileamh ar
an sórt sin bia i measc an
phobail.

Tá ról tábhachtach ag an
riachtanas, mar sin, i stair an
bhia agus i bhforbairt na
cócaireachta.

Ach ní shílfeadh éinne gurb
é sin bun agus barr an bhia:
breosla don inneall amháin.

Aithnítear an chócaireacht
mar ealaíon - agus tá go leor
gluaiseachtaí, scoileanna
agus fealsúnachtaí ag baint
léi, ar nós haute cuisine agus
‘bia mall’.

Ach más ealaíon í, is
eolaíocht í chomh maith. Mar
atá feicthe againn, chuirtí an
eolaíocht i bhfeidhm de
ghnáth ar mhaithe le fad-
hbanna praiticiúla a réiteach,
ar nós bia a chaomhnú. Má
tharla sé gur chuir an teicneo-

laíocht leis an ‘ealaíon’,
bhuel, ba bhua breise é sin.

Ach anois tá gluaiseacht úr
sa chócaireacht, a bhfuil sé
d’aidhm aici modhanna
eolaíochta a úsáid chun cur le
blas agus le healaíon an bhia.
Tugtar ‘an chócaireacht
mhóilíneach’ ar seo (cé nach
bhfuil gach éinne sásta leis an
ainm) agus tá cáil ar chócairí
ar nós Harold McGee agus
Heston Blumenthal de bharr a
gcuid oibre sa réimse seo.

Dúirt McGee go bhfuil níos
mó ar eolas againn faoin
dteocht laistigh de réalt ná
laistigh de soufflé!

Tá an Dr Mac Con Iomaire
ina léachtóir i Scoil Ealaíon na
Cócaireachta agus Teicneo-
laíocht an Bhia i DIT, Sráid
Chathail Brugha, áit a bhfuil
módúil ar an gcúrsa acu faoin
gcócaireacht mhóilíneach
agus go leor eile. Is é a bheidh
ina aoi againn ar chlár an lae
amáraigh.

“Ar Strae sa tSaotharlann”,
clár na heolaíochta agus na
timpeallachta ar RTÉ Raidió
na Gaeltachta, Dé Sathairn,
10:30rn.

Sa lá atá inniu ann tá
contúirt níos mó ó
ghalar croí sa domhan
forbartha ná mar atá
ó sheadáin bhaic-
téaracha nó ó ghorta.
Ach ar feadh na mílte
bliain, má bhí dúil
agat i mbia saillte, bhí
seans beag níos fearr
b’fhéidir go mbeadh
rath ort, agus ‘sliocht
sleachta’.

“Man of Aran Re-imagined”
Treasa Bhreathnach 

Dhá bhliain ó shin a lasadh
an splanc cruthaitheach
chun athinsint ar stáitse a
dhéanamh ar an scannán
‘Man of Aran’, agus is ar

an deireadh seachtaine seo chugainn a
bheidh toradh an phróisis sin le
feiceáil ar stáitse an Druid i nGaillimh.  

Is é Liam Ó Maonlaí a bheidh ar
stáitse mar scéalaí agus mar thaib-
heoir le linn an léirithe seo agus iad ag
déanamh athinsinte ar an scannán
clúiteach seo a stiúir Robert Flatherty
sna 1930í. Cuireadh i leith Robert gur
chuir sé beatha na ndaoine i mbaol le
linn na scannánaíochta.

“An íomhá a chuirtear os ár
gcomhair ná nach raibh dada ar an
oileán agus go raibh drochshaol uile
acu, ach an rud atá muidne ag iarraidh
a chur in iúl ná go raibh agus go bhfuil
croí mór i measc na ndaoine chomh
maith.  Táimid ag iarraidh an scéal a
leathnú amach agus níos mó den
fhírinne a chur isteach ann.  Ní féidir
na radharcanna den oileán agus an t-
aigéan sa scannán a bhréagnú, tá siad
álainn agus iontach ach tá muidne ag
iarraidh níos mó meas ar na traidisiúin
atá agus a bhí beo agus spiorad na
ndaoine a chur trasna chomh maith,”
a deir Liam.  

Mar aon leis an scannán féin, tá níos
mó den scéal taobh thiar den léiriú
stáitse.  Ní hamháin go bhfuil siad ag
tarraingt ar thraidisiún na hÉireann i
leith seanchais agus scéalaíochta ach
is meascán de ‘sheanchas’ na hÉire-
ann agus traidisiún ‘benshi’ na
Seapáine atá i gceist. Is traidisiún
Seapánach é an ‘benshi’ go mbeadh
taibheoir os comhair scannáin agus é
ag insint an scéil in áit fotheideal nó a
leithéid.  Thug an stiúrthóir Paul
Keogan cuairt ar an tSeapáin, tar éis
gur phós a dheartháir bean as an
tSeapáin, chun eolas agus aithne a
chur ar an tír agus a gcultúr.  I measc
na seónna éagsúla ar fhreastail sé
orthu, chuaigh sé go léiriú ‘benshi’ a
chuaigh i bhfeidhm go mór air. 

Síleann Liam, “Tá muid ag tarraingt
as an seantraidisiún anseo, rud a
bhraithim a bheith an-sláintiúil i gcó-
naí.”  Ba é Mel Mercier a chum an scór
nua i gcónasc le Liam Ó Maonlaí don
léiriú seo. Dar le Liam, “Tá an scór i
bhfad níos traidisiúnta agus níos

nádúrtha.  An seanscór, bhí sé
seanfhaiseanta agus i mo thuairim
féin ní raibh sé ró-dheas.  Chuir sé le
híomhánna an scannáin ach ar shlí
nach raibh ró-fhileata agus a bhí
rómhilis. Is ceol domhanda atá
cumtha mar scór againne agus tá sé
an-fheiliúnach agus is iontach an tslí
go dtreoraíonn an ceol do shúil i dtreo
rudaí áirithe ar an scáileán nó sa rad-
harc.” 

Beidh an scannán iomráiteach féin
le feiceáil ar an stáitse le linn an
léirithe seo, lena radhairc cháiliúla
den dúiche, radhairc áille, do-mhaite ,
fhiáine agus na radhairc de mhuintir
an oileáin agus iad curtha i láthair mar
‘noble savages’.  

Radharc amháin a luaigh Liam Ó
Maonlaí ná an radharc nuair a bhí an
fear ag tarraingt na mná as maid-
hmeanna móra na farraige trí bhreith
ar a cuid gruaige.  Deir Liam, “Ba
chuma leat i ndáiríre mura raibh aon
bhealach eile chun í a shábháil, ach is
léir i ndáiríre go raibh an Flathartach
ar an taobh eile den cheamara ag rá,
‘grab her by the hair there, would ya?’.
Céard a bhí á rá ag an bhFlathartach
leis sin?”  

Ba í Síle Nic Chonaonaigh, aisteoir
stáitse agus teilifíse, stiúrthóir teilifíse
agus láithreoir ar Garraí Glas do TG4 a

scríobh an script don léiriú seo, an
chéad script atá scríofa aici.  Deir sí,
“Níl aon fhaitíos orainn a rá gur
tháinig sé go dtí an t-oileán lena
‘notions’ faoi fhir uaisle láidre agus é
ag smaoineamh ar an chaoi leis na
‘noble savages’ a chur i láthair.  Bhí
daoine i gcontúirt amuigh ins na cur-
rachaí sin, cinnte bhí.”  

Mar chuid den chur i láthair don
léiriú seo beidh Síle agus an script ag
tarraingt as dírbheathaisnéis Pat
Mullen, oileánaí agus stiúrthóir cúnta
an scannáin, agus Frances Flaherty,
bean chéile Robert. Deir Síle, 

“Ag tús leabhar Phat Mullen dúirt sé
go raibh sé bródúil as féin agus as
muintir an oileáin agus go raibh sé
d’aidhm aige iad a thaispeáint ar an
mbealach is fearr go raibh sé in ann.
Ach, i mo thuairim féin, sílim go
ndearna sé an iomarca agus díreach go
ndúirt sé ‘sea’ i gcónaí le Robert an
stiúrthóir. 

Tá dhá thaobh leis an scéal ar
ndóigh mar go raibh roinnt daoine ann
a bhí bródúil as ucht a bheith
páirteach sa scannán agus a cheap gur
rud iontach a bhí ann agus a bhí ag
damhsa ar an gcé chuile oíche le ceol
ón gramophone a cheannaigh Robert
Flaherty dóibh.  Ar an taobh eile de, tá
roinnt eile a deir nár íoc sé iad  agus

Ní féidir na 
radharcanna den
oileán agus an 
t-aigéan sa scannán a
bhréagnú, tá siad
álainn agus iontach
ach tá muidne ag 
iarraidh níos mó meas
ar na traidisiúin atá
agus a bhí beo agus
spiorad na ndaoine a
chur trasna chomh
maith,”

nár caitheadh go maith leo agus go
raibh sé maslach.  Táimid ag iarraidh
go dtiocfaidh daoine chun an léiriú a
fheiceáil agus a n-intinn féin a
dhéanamh suas.” 

Tá an léiriú seo dátheangach leis an
duine i gcoitinne  ag caint i nGaeilge
agus léamha ó leabhar Pat Mullen i
mBéarla. Seo é an chéad uair riamh go
mbeidh teanga nádúrtha dhúchasach
mhuintir an oileáin a d’úsáid carach-
tair (aisteoirí) go laethúil le cloisteáil,
tar éis don Fhlathartach guthú Béarla
a dhéanamh orthu don scannán. Deir
Liam, “Ní raibh aon bhrí in aon chor le
sin a dhéanamh.  An chéad uair a
chonaic mé ‘Man of Aran’ bhraith mé
díomá i ndáiríre.  Thaitin an
tírdhreach go mór liom, an mhuir, ach
bhí díomá orm mar go bhfuil aithne
agam ar Iarthar na hÉireann agus
muintir na Gaeltachta i gcoitinne agus
ar shlí táimse níos saibhre mar dhuine
de bharr gur chaith mé na blianta in
Iarthar Chiarraí agus go bhfuair mé
oideas ar Ghaeilge Árann agus Bhaile
Átha Cliath.  Mar gheall air sin bhí dúil
agam rud éigin a dhéanamh leis an
léiriú seo agus sórt iarracht atá anseo
chun an draíocht sin a chur i láthair.”

Beidh ‘Man of Aran Re-imagined’ le
feiceáil in Amharclann Druid Lane ón
9-12 Nollaig 

21 leabhar foilsithe aici agus í fós ag scríobh
Beidh leabhar nua Áine Ní Ghlinn á sheoladh Dé Máirt seo chugainn ag 7 a chlog san oíche. Is iad Éigse Éireann a bheidh ag seoladh an leabhair dar tei-
deal Bronntanais agus Féiríní Eile, i Halla an Damer, Faiche Stiabhna i mBaile Átha Cliath. Cnuasach filíochta do pháistí atá sa leabhar, agus is iad Cló
Mhaigh Eo a d'fhoilsigh é. Carol Betera a rinne na léaráidí sa leabhar. Siobhán Parkinson, atá mar Laureate na nÓg, a dhéanfaidh an leabhar a sheoladh. Tá
cúis mhór cheiliúrtha i gceist mar gurb é seo an 21ú leabhar ó pheann Áine Ní Ghlinn. Bhí an cnuasach deireanach filíochta dá cuid Brionglóidí agus Aistir
Eile ar ghearrliosta Bisto 2009 agus bronnadh gradam iBby uirthi as in 2010. Labhair Meadhbh Ní Eadhra le hÁine faoina cuid scríbhneoireachta.

Seo an 21ú leabhar de do chuid, a
Áine, conas a mothaíonn tú agus é
foilsithe?  Táim thar a bheith sásta.
Níor cheap mé riamh go n-éireodh
liom an oiread sin leabhar a scríobh
nó go raibh an oiread sin leabhar
"ionam"! Agus tá súil agam go bhfuil
níos mó fós ionam! Níl sé i gceist
agam an peann a chaitheamh i
leataobh go ceann i bhfad eile!

Cathain ar foilsíodh an chéad leab-
har de do chuid? D'fhoilsigh Coiscéim
an chéad leabhar de mo chuid i 1984.
Cnuasach filíochta do dhaoine fásta a
bhí ann - ‘An Chéim Bhriste’.

An bhfuil sé ag éirí níos éasca nó níos
deacra bheith ag scríobh de réir mar
a éiríonn tú níos sine?  Sílim go bhfuil
sé níos éasca anois, go háirithe leis an
gcineál scríbhneoireachta atá idir
lámha agam. Leabhair do pháistí is
mó a scríobhaim anois agus bainim
an-sult go deo as an obair sin. Anuas
air sin, is scríbhneoir lánaimseartha
mé le tuairim is seacht nó ocht
mbliana anois agus tugann sé sin
seans níos fearr dom díriú isteach ar
an scríbhneoireacht. Roimhe sin agus
mé ag obair mar iriseoir, mar
chraoltóir, mar léachtóir nó mar
mhúinteoir ba chaitheamh aimsire í
an scríbhneoireacht ach ní rabhas in
ann an méid céanna ama a
chaitheamh i mbun pinn.

Cén leabhar/foilsiúchán de do chuid
is fearr leat féin? Tá cinn éagsúla a
sheasann amach domsa - an ceann
seo Bronntanais agus Féiríní Eile agus
an ceann a chuaigh roimhe ó Chló
Mhaigh Eo Brionglóidí agus Aistir
Eile. Braithim nach bhfuil mórán den
chineál seo filíochta á scríobh do

pháistí sa Ghaeilge agus bainim an-
spraoi as a bheith á scríobh. Maidir le
leabhair eile a sheasann amach
domsa - bhíos an-sásta le Tromluí
agus le Fuadach - dhá úrscéal do
dhéagóirí a d'fhoilsigh Cois Life.
Ansin do pháistí níos óige is breá liom
Úbalonga - scéal do pháistí 9+.
Tháinig sé seo amach i mbliana ón
nGúm. Agus do pháistí níos óige fós
tá an tsraith sin Daifní Dineasár agus
Moncaí Dána ó O'Brien Press. Is brea
liom an dá cheann sin mar go
mbaineann páistí an oiread sin spraoi
astu.

An bhfuil pleananna ar bith agat don
bhliain seo chugainn anois agus
muid ag druidim i dtreo na Nollag?
Ó thaobh na scríbhneoireachta de tá
obair fós le déanamh ar leabhar eile a
bheidh á fhoilsiú am éigin san ear-
rach ag O'Brien Press - Thar an
Trasnán.  Ina dhiaidh sin tá roinnt
nótaí agus pleananna agam le
haghaidh dhá scéal eile ach tá an t-
uafás oibre le déanamh orthu sin fós.
Anois díreach, áfach, an plean atá
agam ná sos beag a ghlacadh don
Nollaig. Tá carn mór leabhar le léamh
agam agus tá súil agam go bhfaighidh
mé deis mo scíth a ligean agus cuid
acu sin a léamh.

An mbíonn tú fós ag tabhairt cuairte
ar scoileanna agus ag reáchtáil
ceardlanna scríbhneoireachta?
Bímse á dhéanamh sin an t-am ar fad.
Scéim de chuid Foras na Gaeilge atá i
gceist. Le maoiniú ón bhForas
déanaim ceardlanna agus scéimean-

na cónaithe i ngaelscoileanna i
mBaile Átha Cliath agus sa cheantar
máguaird. Tá an scéim sin fíortháb-
hachtach dom ar dhá chúis. Ar an
gcéad dul síos tugann na páistí go
leor inspioráide dom ach chomh
maith leis sin - ó thaobh airgid de -
gan an scéim seo ní bheinn in ann a
bheith i mo scríbhneoir lánaim-
seartha.    

Cén t-aoisghrúpa/inscne/grúpa is
fearr a bhíonn ag léamh agus ag
ceannach do chuid leabhar?
Páistí agus déagóirí faoi bhun 15
bliana d’aois. Páistí bunscoile den
chuid is mó, sílim.

Ar mhaith leat leabhar Béarla a
scríobh amach anseo?
Níl aon phlean agam leabhar Béarla a
scríobh faoi láthair ... ach cá bhfios
cad a tharlóidh d'aon duine againn
nó cad a dhéanfaidh aon duine
againn amach anseo.

Léirmheastóirí? Comórtas
Tá trí chóip de leabhar nua
Áine Ní Ghlinn, Bronntanais
agus Féiríní Eile, le tabhairt
ag Gaelscéal dár léitheoirí.

Cé a d'fhoilsigh an 
leabhar nua?

Seol freagra na ceiste seo
chugainn ag 0860234251
nó fograi@gaelsceal.ie
roimh an 17 Nollaig, le
d'ainm agus do shonraí
teagmhála. 

NÍL aon dabht faoi, tá géarghá le
léirmheasanna ionraice ar leab-
hair Ghaeilge ach an bhfuil na
léirmheastóirí ann?

Tá polasaí ag Gaelscéal
léirmheas a dhéanamh ar gach
leabhar i nGaeilge, agus ar gach
leabhar a bhaineann leis an
Ghaeilge nó leis an Ghaeltacht, a
thagann an doras isteach
chugainn.  

Tá moll mór leabhar againn faoi
láthair agus cabhair de dhíth
orainn chun léirmheasanna a

dhéanamh orthu. 
De bhrí gur pobal fíorbheag é

pobal na Gaeilge, tá leisce ar
dhaoine iad féin a chur chun
tosaigh mar léirmheastóirí; tá sé
sin intuigthe ach caithfear a
dhéanamh. 

Dá mbeadh suim agat
léirmheas nó dhó a dhéanamh níl
le déanamh agat ach dul i
dteagmháil linn ar
nuacht@gaelsceal.ie. 

Faoi láthair, tá neart leabhar
filíochta againn go háirithe. 

TEILIFÍS agusRAIDIÓ
Le Treasa Bhreathnach

Scéal Ros Dumhach á insint i bpictiúrlanna na tíre

Treasa Bhreathnach

Sa scannán ‘The Pipe’
insítear scéal cúigear daoine
agus iad i mbun agóidíochta
in aghaidh an chomhlachta
ollmhóir idirnáisiúnta,

Shell.  Seo cúigear atá ag iarraidh a
bpíosa talún féin agus a gceantar
álainn iargúlta a chosaint. I measc na
bpearsana atá le feiceáil sa scannán tá
Pat ‘The Chief’ Ó Donnell, Maura Har-
rington agus Willie Corduff . Deir Ris-
teárd Ó Domhnaill, stiúrthóir agus
ceamaradóir an scannáin, “Is micro-
cosm é an scannán seo den méid a bhí
mícheart sa tír le linn an Celtic Tiger
agus an bealach a chaith na húdaráis
leis an bpobal.”  

Is scéal é seo faoin bpobal áitiúil a
deir nach bhfuil aon fhadhb acu le
Shell ach atá ag iarraidh a slí bheatha
agus an tírdhreach a chosaint.  Níorbh
é Shell féin a raibh fadhb acu leo, ach
an modh oibre a bhí, agus atá, acu.  

Ba cheamaradóir do Nuacht TG4 é
Risteárd a d’aistrigh go Ros Dumhach
i mí Dheireadh Fómhair 2006 ó Bhaile
Átha Cliath.  Bhí sé ag cur faoi i dteach
feirme a uncail. Maidin amháin go
luath, timpeall ar a trí a chlog, chuala
sé gleo agus raic síos an bóthar uaidh
agus chuaigh sé amach as an teach
chun an scéal a fhiosrú.  

Bhí cuairteoirí i Ros Dumhach - 200
Garda a bhí tagtha chun na
hagóideoirí áitiúla a bhogadh ó
gheataí na scaglainne - agus ba iad seo
ba chúis leis an ngleo. Lean an raic
chéanna ar aghaidh ar feadh bliain go
leith agus Risteárd ina lár ag déanamh
taifid ar an scéal a bhí á nochtadh,

píosa ar phíosa, os a chomhair.  Lean
Risteárd air ag taifead an scéil ar feadh
tréimhse ceithre bliana agus cé go
bhfuil an scéal fós ag leanacht ar
aghaidh, deir sé, “Bhí orm stopadh
am éigin agus an scéal a chur le
chéile.”

Is in 1996 a fuarthas an gáscheantar
amach ó Ros Dumhach agus ag an am
an tír uile ar bís ag smaoineamh ar an
méid airgid agus post a thabharfadh a
leithéid chuig an gceantar agus go
hÉirinn i gcoitinne.  Níor thóg sé i
bhfad gur iompaigh an bhrionglóid
chéanna sin ina thromluí nuair a
thuig muintir na tíre go raibh sé i
gceist ag an rialtas a dhroim a chasadh
ar mhuintir na háite agus ligean don
chomhlacht ollmhór idirnáisiúnta a
rogha ruda a dhéanamh chun a
mbrabús féin a mhéadú.  Mar scan-
nán faisnéise an bhfuil an baol ann go
bhfuil sé róchlaonta i leith taobh
amháin den scéal? “Ní thuigim an
focal ‘balance’,” a deir Risteárd.  

“Bhí an scéal féin iomlán casta ag
na meáin agus iad ag caint ar extrem-
ists agus sceimhlitheoirí IRA ag teacht

anuas ón gcnoc ach ní raibh sé sin fíor
agus ní raibh guth an phobail cloiste
go fírinne.”  Ní raibh mé ag iarraidh
scéal na nGardaí a insint. Cloiseann tú
sa scannán iad ag rá ar loudspeaker,
‘We’re here as guardians of the peace,’
ach d’iompaigh siad ar thaobh Shell.
Sin é an fáth nach bhfuil aon
tharghuthú i gceist, chun go gclois-
fear scéal an phobail féin.  Tá roinnt
daoine ann nach bhfuil sásta leis an
gcaoi a bhfuil siad léirithe - agus is rud
maith é sin - agus daoine eile atá.”  Tar
éis ceithre bliana a bheith caite ag Ris-
teárd ag taifead bhí air agus ar an
eagarthóir, Nigel O’Regan, cinntí
deacra a dhéanamh.  

“Rinne mé taifead ar na céadta uair
an chloig de na hagóideoirí ach sa
deireadh níor úsáid muid ach 15
nóiméad de sa scannán.”  

Tá sé soiléir nach ar mhaithe le
hairgead a rinne Risteárd an scannán
seo ach chun an scéal a insint don
mhéid is mó daoine agus a thiocfadh
leis.  “Fuair muid €200,000 ó
mhaoinitheoirí éagsúla mar An Bord
Scannán agus TG4.  Chuir mo thui-

smitheoirí féin €10,000 isteach sa
scannán agus chuir mé féin roinnt
mhaith airgid isteach sa scannán
chomh maith ach má fhaighim mo
chuid costas ar ais beidh an t-ádh
liom, ach nílim ag súil leis sin.  Tá sé
d’oibleagáid orm agus de dhualgas
orm go bhfeicfidh an méid is mó
daoine agus is féidir an scannán agus
an bealach is fearr chun é sin a
dhéanamh ná chun é a thaispeáint
sna pictiúrlanna. Is é seo an seans is
fearr chun airgead a dhéanamh
chomh maith sa chaoi gur féidir liom-
sa daoine a íoc agus an chéad scannán
eile a dhéanamh.” 

Dar le Ristéard úsáideann Shell a
gcuid airgid chun scoilt a chur sa
phobal agus iad tar éis €4 mhilliún a
thabhairt do ghníomhaíochtaí an
pharóiste.  Le hola faighte ar Reach-
lainn agus i nDeilginis i  mBaile Átha
Cliath beidh le feiceáil an mbeidh an
scoilt chéanna i gceist nó an mbeidh
aon cheacht foghlamtha ag an rialtas
ó Ros Dumhach. Tá feachtas na n-
agóideoirí athraithe le blianta anuas ó
fheachtas fisiciúil amháin go feachtas

níos casta agus níos acadúla.  Deir Ris-
teárd, “Tá 90% den fheachtas á throid
anois sna cúirteanna, san Eoraip agus
sna meáin agus níl aon aitheantas á
thabhairt ag an phobal don fheachtas
sin .  Ach, aithníonn siad go gcaithfidh
siad réiteach a fháil.”

Sileann Risteárd gurb iad na
polaiteoirí is ciontaí i scéal Ros
Dumhach: “Is rud aisteach í an
chumhacht ach ceapaim go bhfuil
Shell neirbhíseach anois faoi staid na
tíre.  Tá na billiúin le gnóthú amach ó
chósta na hÉireann agus ceapaim gur
cheart go mbeadh siad neirbhíseach
go mbeidh an rialtas nua ag iarraidh
tuilleadh cánach agus níos mó ran-
npháirtíochta stáit sa ‘ngarraí gáis ’
(gasfields).”

Is í Éire an dara tír is scaoilte ar
domhan ó thaobh dlíthe i leith
druileáil ola; is ag Camarún atá na
dlíthe is scaoilte ar fad. Thug an t-iar-
Aire Tionscail agus Tráchtála, Justin
Keating, reachtaíocht ola agus gáis
isteach in 1975. 

Dá réir sin, ba le rialtas na hÉireann
50% d’aon gharraí cumarsáide  , agus
bheadh dleachta d’idir 8% agus 16%
agus cáin chorparáideach de 50% i
gceist.  Athraíodh an reachtaíocht seo
ó shin agus anois is é 0% an sciar
d’aon ‘gharraí gáis’a bheidh ag an rial-
tas agus tá siad i dteideal 0% de na
dleachta.  

Deir Risteárd go bhfuil sé ag obair ar
scannán eile faoi láthair. “Is scéal
polaitíochta atá i gceist, stair na
hearnála ola.  Prequel in áit sequel a
bheidh ann, agus é i gceist agam an
scéal a leathnú amach ó am Justin
Keating ar aghaidh.” 

Is ón lá inniu ar aghaidh a bheidh
an scannán ‘The Pipe’ le feiceáil i
bpictiúrlanna na tíre agus is féidir
teacht ar an bpictiúrlann is gaire duit
trí dhul chuig an suíomh idirlín
www.thepipethefilm.com nó chuig a
leathanach Facebook. 

Féach ar: 
TG4:  ‘Ros na Rún’ Pógann Molly
Jason agus tosaíonn an bheirt acu
ag súil amach lena chéile, ach ní
bóthar éasca atá rompu.  Caithfidh
Molly an caidreamh a choinneáil
ina rún óna hathair Johnny.
Tuigeann sí chomh maith go bhfuil
dúil ag Lee i Jason  mar sin
déanann sí cinneadh an caidreamh
a choinneáil ina rún ó gach duine.
Dé Máirt agus Déardaoin @ 8.30in 

BBC 1: ‘Turn Back Time’ Mar chuid
den tsraith seo bunófar seansiopa
grósaera in Ard Mhacha 9 – 11 Nol-
laig, macasamhail na siopaí
grósaera sna 1920idí. Beidh deis ag
lucht siopadóireachta a ngnóithe a
dhéanamh ar an bhealach chéanna
agus a rinneadh siar sna blianta.

Táthar ag iarraidh ar dhaoine a
gcuid scéalta a insint, a bpictiúir a
thaispeáint, nó fiú, má tá siopa
agat i lár na cathrach a bheith
páirteach sa Tóraíocht Taisce a
bheidh ar bun sa chathair. Gabhtar
i dteagmháil le Claire McCann mar
gheall air seo ag
claire.mccann@armagh.gov.uk .
Tá an clár seo ar siúl gach Máirt @
9in. 

TV3: ‘X Factor’ Is é seo an clár
leathcheannais ina mbeidh an
cúigear atá fágtha ag troid le háit a
bhaint amach sa chlár deireanach.
Is iad na hiomaitheoirí atá fágtha
ná Mary Byrne, Matt Cardle, One
Direction, Cher Lloyd agus Rebec-
ca Ferguson. Dé hAoine @ 7.40

Éist le: 
RTÉ Raidió na Gaeltachta: ‘Lá na
Cáinaisnéise’ Craolfar an clár seo
as Teach Laighean i mBaile Átha
Cliath áit a mbeidh painéal cain-
teoirí, faoi chathaoirleacht
Ghormfhlaith Ní Thuairisg, a
dhéanfaidh anailís agus mion-
scrúdú ar shonraí na cáinaisnéise
de réir mar a fhógróidh an tAire
Airgeadais iad.  Ar na haíonna a
bheidh ar an bpainéal beidh Des
Geraghty, Iar-Uachtarán SIPTU,
John Carr, Iar-Ardrúnaí an INTO,
Áine Ní Chiaráin, iriseoir, Ciarán Ó
Feinneadha, comhairleoir cánach
agus Emer Ní Fhlannagáin, saine-
olaí ar chúrsaí pinsin.  Dé Máirt @
3.30rn

Newstalk: ‘Splanc’ Is clár seach-

tainiúil é seo ina bpléitear gach
rud, ceol agus cúrsaí reatha, spórt
agus imeachtaí sna contaetha ar
fad.  Is é Ronán Ó Muirthile a
chuireann an clár i láthair.  Anocht
@ 9i.n.

www.joeheaney.org Tá suíomh
idirlín nua déanta ag Áras Shorcha
Ní Ghuairim, Ionad Ollscoil na
hÉireann Gaillimh i gCarna, áit gur
féidir leat teacht ar amhráin de
chuid an amhránaí sean-nóis Joe
Éinniú.  Tá beagnach 400 mír
éagsúil ar fáil ar an suíomh idir
fhís agus fhuaim agus is i Meiriceá
den chuid is mó a bailíodh iad. Tá
ábhar ar fáil ó na 1940idí, taifead
ina mheasc de Sheosamh agus é
ag caoineadh na marbh. 

Tá duais do 5 DVD do 
Cré na Cille á thairiscint 

againn do léitheoirí Gaelscéal...

Ceist: Cé scríobh Cré na Cille?

Níl ort ach d’ainm agus sonraí teagmhála 

agus freagra na ceiste a sheoladh chuig: 

fograi@gaelsceal.ie nó téacs chuig 
086 0234251 nó Cárta phoist chuig: 

Gaelscéal, Baile Ard,  
An Spidéal, Co. na Gaillimhe.

Gach eolas faoin DVD le fáil ag www.rosg.ie

Cré na Cille ar DVD
Treasa Bhreathnach

NÍ gá a bheith ag fanacht a
thuilleadh d’athchraoladh an
scannáin ‘Cré na Cille’ ar TG4
mar is féidir leagan DVD den
scannán a cheannach anois.
Ní hamháin go bhfuil deis
agaibh an scannán a fheiceáil
ach tá gnéithe eile sa bhreis le
fáil ar an DVD: clár faisnéise ar
thaifead an scannáin mar aon
le fotheidil i nGaeilge, i mBéar-
la, i bhFraincis, i Spáinnis, i
nGearmáinis agus i Sínis.  

Is athchóiriú é an scannán
de leabhar cáiliúil Mháirtín Uí
Chadhain a scríobhadh i 1949
bunaithe ar an gcaidreamh idir
beirt bhan atá lán le héad agus
le gráin ar a chéile; éiríonn siad
níos measa le haois agus
leanann siad ar aghaidh ar an
dóigh chéanna fiú agus iad i
gCré na Cille. 

Ba é an comhlacht léir-
iúcháin ROSG a léirigh an scan-
nán agus ba é Robert Quinn a
stiúraigh é le criú agus cliar de
60 duine. Rinneadh an taifead
ar fud Chonamara.  

Is aisteoirí aitheanta
cumasacha iad siúd atá i
bpríomhpháirteanna na
gcarachtar sa scannán: Bríd Ní
Neachtain de cháil Amhar-
clann na Mainistreach i bpáirt
Chaitríona Pháidín, Macdara Ó
Fátharta de cháil a charachtair
Tadhg i ‘Ros na Rún’, Peadar
Lamb agus Máire Ní Mháille.
De réir léiritheoir ‘Cré na Cille’,
Ciarán Ó Cofaigh, “Aithnítear
Cré na Cille mar phríomh-
úrscéal comhaimseartha na
Gaeilge. Leagann an t-
athchóiriú  scannáin béim ar
eilimintí grinn an mhór-
shaothair seo agus tabharfaidh
an DVD deis do lucht féachana

Still Slopin’ gan bhróga ag Éigse Dhiarmuidín
Seán Ó Loingsigh

Tá sé de nós ag roinnt che-
oltóirí traidisiúnta sa lá
atá inniu ann na bróga a
bhaint dóibh agus iad ag
seinm ar stáitse agus sa

stiúideo ach go háirithe. Chuala mé
faoi bhoscadóir iomráiteach ó Ghail-
limh ar cuireadh cuisín faoina bhróg
chun an cniogaide cnagaide a
chiúnú agus é ag bualadh rithime
leis an gceol a bhí á thaifeadadh,
agus b’amhlaidh gur thosaigh sé ag
cnagadh leis an gcos eile.

Réiteach amháin ar an bhfadhb ná
na bróga a bhaint ar fad, agus sin an
cúlra stairiúil atá laistiar d’albam nua
dar teideal Take off yer Boots le Still
Slopin’, grúpa ceoltóirí lonnaithe i
gceantar Oirthear na Gaillimhe a
tháinig sna sála ar an mbanna céilí
cáiliúil The Aughrim Slopes Céilí
Band, agus a sheolfaidh an dlúthd-
hiosca úr ag Éigse Dhairmuid Uí
Shúilleabháin i gCúil Aodha an
deireadh seachtaine seo.

Tráth go raibh banna Aughrim
Slopes i mbun taifeadta sa stiúideo,
thug léiritheoir an cheirnín treoir do
na ceoltóirí: “Take off yer boots!”

B’iad an tríreád The Aughrim
Slopes Trio a bhí ann an chéad lá,
grúpa a bunaíodh in 1927 leis an vei-
dhleadóir agus ball de Chonradh na
Gaeilge Jack Mulkere ó Chill Tartan,
an cumadóir clúiteach Paddy Kelly
as Eachroim féin ar an veidhlín
chomh maith, agus an boscadóir
iomráiteach Joe Mills ó Bhéal Átha
na Sluaighe. Cuireadh leis an ngrúpa
de réir a chéile agus craoladh a gcuid
cheoil ar 2RN, an stáisiún náisiúnta
raidió a bhí ann roimh Radio Éire-
ann. 

Sheinn an veidhleadóir agus an
cumadóir Paddy Fahy (Cumadóir na
Bliana TG4 2001) leis an ngrúpa,
agus ar na baill eile a bhí ann thar na

mblianta bhí an tionlacaí pianó Josie
O’Halloran, an fliúiteadóir Paddy
Carty as Baile Locha Riach, an
boscadóir Kevin Keegan, na
deartháireacha Pat agus Tommy
Corbett, chomh maith le Dan Treacy
as Ceapaigh an tSeagail.

Leanann traidisiún bhanna
Eachroma sa ghrúpa Still Slopin’ a
cuireadh ar bun breis is 20 bliain ó
shin, agus tá mac le Dan Treacy sa
bhanna d’ochtar ceoltóir - Tony
Treacy a sheineann an bainseo -
chomh maith le Tommy Kelly ar na
píb uilleann, mac leis an veidhlead-

óir Paddy Kelly, agus an t-amhránaí
Pat Corbett, mac le Tommy agus nia
le Pat ón seandream. 

Tá beirt amhránaí eile sa ghrúpa –
an tionlacaí giotáir Johnny Johnston
ó dheisceart Ros Comáin, agus an
giotáraí agus an seinnteoir siotairn
Liam Ó Luachra as Baile Bhúirne ó
dhúchas go bhfuil cónaí air i gcean-
tar Bhéal Átha na Sluaighe os na
1980í. 

Ar na baill eile atá ar an albam seo,
tá na boscadóirí Jim Nevin as Cill
Choirín agus Willie Kelly as Co Uíbh
Fhailí, chomh maith leis an

mbodhránaí Martin Gavin as Béal
Átha na Sluaighe. 

Mar a bheifeá ag súil agus an
píobaire Tommy Kelly sa ghrúpa, tá
poirt cháiliúla ceoil a chum a athair
Paddy Kelly ar an ndlúthdhiosca,
agus tá an port aitheanta Spórt a
chum Peadar Ó Riada ar cheann de
20 traic in iomláine.

Le buíon mór ceoltóirí tá an ceol
briamhar, agus léirítear réimse
leathan tionchar idir na poirt agus na
hamhráin. Tá leagan an-dheas den
amhrán School Days Over le Ewan
McColl ar an albam agus tugann an t-

amhrán Bonny Blue Eyed Nancy a
chanann Johnny Johnston an t-
amhránaí Diarmuid Ó Súilleabháin
chun cuimhne mar go gcasadh sé
leagan de corruair. 

Chífear anocht an mbainfidh na
leaideanna i Still Slopin’ na bróga
díobh agus iad ag seoladh Take off
yer Boots ag an oscailt oifigiúil
d’Éigse Dhiarmuidín i gCúil Aodha
(Aoine 8.00). 

Caithfear hataí a bhaint os a
gcomhair ach go háirithe de bharr a
n-albam breá úr.

leathan sult a bhaint as, in
Éirinn agus thar lear. Níl aon
dabht orainn ach go mbainfidh
an lucht féachana taitneamh
as an scannán, bíodh Gaeilge
acu nó ná bíodh agus tá muid
an-bhródúil as athchóiriú ar an

úrscéal iomráiteach seo a chur
os comhair lucht féachana níos
leithne.” 

Tá an DVD le ceannach anois
agus is féidir libh gach eolas a
fháil ar dhíoltóirí éagsúla ar
www.rosg.ie

An grúpa Still Slopin'

Buaiteoirí comórtas riverdance

1. Micheál Mac Mathúna, 109 Bóthar na 
bhFolcadh, Baile Brigín, Co B.A.C.
2. Caroline Ní Mhuireadhaigh, Drummersee, 
An Muileann Iarainn, Co an Chabhan
3. Máire Uí Fhoghartaigh, 23 Carraiglea, 
Corrbhaile, Co Luimnigh

Clinic ag
Forbairt
Naíonraí
Teoranta i
nGaillimh
Caroline Ní Chualáin

TÁ Forbairt Naíonraí Teoranta
(FNT) ag eagrú sraith clinicí
timpeall na tíre faoi láthair
agus beidh an chéad chlinic
eile ar siúl ar 7 Nollaig i nGail-
limh.

Beidh lucht Fhorbairt
Naíonraí Teoranta ar fáil i ndi-
aidh am naíonra (3.30 –
7.00in) le bualadh le
stiúrthóirí agus/nó coistí
naíonraí. I rith an lae beidh
siad ag tabhairt cuairte ar
naíonraí sa cheantar, ag bual-
adh le coistí cúram leanaí
agus ag déanamh poiblíochta
ar Fhorbairt Naíonraí Teoran-
ta agus ar naíonraí an chean-
tair.

Táthar ag iarradh tacaíocht
láidir a léiriú leis na clinicí
agus deis a thabhairt don
fhoireann agus do lucht na
naíonraí aithne níos fearr a
chur ar a chéile. 

Chuige sin ba mhaith le For-
bairt Naíonraí Teoranta
cuireadh a thabhairt do
stiúrthóirí naíonraí agus a
bhfoirne teacht chun bualadh
leo agus plé a dhéanamh ar

cheisteanna agus ar ábhar ar
bith a bhaineann leis an
naíonra.

Beidh foireann Fhorbairt
Naíonraí Teoranta in Óstán
Maldron, Órán Mór, Gaillimh,
7 Nollaig ó 3.30i.n. go 7.00i.n.

Fáiltíonn FNT roimh cheis-
teanna agus aon ábhar eile a
bheith seolta chucu roimh ré
ionas gur féidir leo aiseolas
cuí agus cruinn a sholáthar.

Is cuideachta dheonach
uile-Éireann í Forbairt Naíon-
raí Teoranta a chuireann
tacaíocht ar fáil le seirbhísí,
cúram agus oideachas trí
Ghaeilge a chur chun cinn do
pháistí ó aois an chliabháin ar
aghaidh. 

Cuireann Forbairt Naíonraí
Teoranta tacaíocht ar fáil
chun na seirbhísí trí Ghaeilge
seo a leanas a bhunú, a
bhuanú agus a riaradh:
naíolanna, naíonraí, seirbhísí
aois scoile, campaí samhraidh
agus grúpaí
tuismitheoirí/caomhnóirí
agus leanaí. Le haghaidh tuil-
leadh eolais déan teagmháil le
Clíona Frost 086-0403709 nó
eolas@naionrai.ie

Comhdháil Bhliantúil Cúram Leanaí
Treasa Bhreathnach 

BEIDH Anne O’Connor, duine
de bhunaitheoirí rollercoast-
er.ie, ar na haoichainteoirí ag
Comhdháil Bhliantúil Cúram
Leanaí in Óstán an Galway Bay
an Satharn seo.  Is iad Coiste
Cúram Leanaí Contae agus
Cathrach na Gaillimhe atá á
reáchtáil mar cheiliúradh ar
iad a bheith 10 mbliana ar an
bhfód. 

Is é an téama atá acu i
mbliana ‘Cumarsáid agus
Cúram Leanaí’. Tá sé d’aidhm
ag Coiste Cúram Leanaí Con-
tae agus Cathrach na Gaillimhe
cabhair a thabhairt le seirbhísí
cúram leanaí ar ardchaighdeán
a fhorbairt agus a chomhordú:
iarratais ar mhaoiniú, cláir
náisiúnta a chur i bhfeidhm,
acmhainní a sholáthar do
sholáthróirí cúram leanaí agus
seirbhísí do leanaí le míchu-
mas nó ó mhionlaigh eit-
neacha a chur chun cinn.  

Bhunaigh Anne agus a fear
céile, John Feely, an suíomh
idirlín rollercoaster.ie ocht
mbliana ó shin agus é mar
aidhm acu an suíomh a bheith
mar thacaíocht dóibh siúd atá
ag súil nó a bhfuil babaithe
acu, páistí nó déagóirí. Is é an
buntáiste atá le suímh cosúil le
rollercoaster.ie ná gur féidir
leis na rannpháirtithe a bheith
iomlán anaithnid agus ceis-
teanna a chur nach gcuirfeadh
siad riamh ar a gcuid cairde as
siocair náire a bheith orthu. Is
é an suíomh idirlín is mó den
chineál seo in Éirinn é faoi
láthair.  

Deir Anne, “Beidh mo
chaint dírithe ar an tábhacht a
bhaineann le córas soiléir
cumarsáide a chruthú idir
soláthróirí cúram leanaí agus
tuismitheoirí agus an tábhacht
a bhaineann le caidreamh
maith oibre a chruthú agus a
chothú.”  Tá gach ionad cúram
leanaí difriúil agus na

soláthróirí cúram leanaí atá
fostaithe iontu difriúil, ach
síleann Anne gurb í an chéim is
tábhachtaí ná go mbeadh
soláthróirí cúram leanaí uile
eolach ar thábhacht na
cumarsáide.  “Caithfidh
soláthróirí cúram leanaí tús a
chur le cumarsáid le tui-
smitheoirí ar bhonn chothrom
agus cé go bhfuil cúrsaí agus
oiliúint faighte acu i gcúram
leanaí caithfidh siad uile a
thuiscint gur saineolaithe na
tuismitheoirí chomh maith i
dtaca lena bpaistí féin.  Ní fiú a
bheith ag iarraidh tús a chur le
comhrá faoi pháiste lena thui-
smitheoirí má tá siad faoi bhrú
ama nó strus ag an am sin, mar
sin caithfear a chinntiú go
roghnaíonn tú an t-am ceart le
comhrá a dhéanamh.  

“An dara téama a mbeidh
mé ag díriú air sa chaint ná an
caidreamh oibre idir an
soláthróir cúram leanaí agus
an tuismitheoir a neartú sa
chaoi go bhfuil siad beirt ar
aon tuairim i leith fhorbairt
agus todhchaí an pháiste. Má
bhíonn muinín ag tuismitheoir
i soláthróir cúram leanaí beidh
caidreamh oibre níos fearr acu
lena chéile, rud atá chun leasa

an pháiste agus an bheirt ag
iarraidh spriocanna forbartha
an pháiste a chur chun cinn.  Is
é ceann de na gnéithe is táb-
hachtaí d’aon pháiste ná go
mbeadh an soláthróir cúram
leanaí comhsheasmhach leis
an tuismitheoir.”

Tá tacaíocht áirithe ar fáil do
thuismitheoirí na tíre ón
suíomh idirlín rollercoaster.ie
agus Comhdháil an Choiste
Cúram Leanaí.  “Is iontach an
rud é go bhfuil tacaíocht ar fáil
do thuismitheoirí agus do
dhaoine aonair agus gur féidir
le daoine teacht chuig an
gComhdháil agus suí siar agus
cíoradh a dhéanamh ar na háb-
hair uile a bheidh á bplé,” dar
le Anne.   Ceaptar go bhfuil sé i
gceist ag an rialtas suas le 100
múinteoir riachtanas speisial-
ta a ghearradh i mbuiséad na
bliana seo.  Tá cleachtas clini-
ciúil ag Anne chomh maith
agus bíonn sí ag obair le páistí
réamhscoile a bhfuil fadhban-
na iompraíochta acu chomh
maith le páistí le huathachas
(autism) agus síleann sí, “Tá
an-seans ann leis an gciorrú
seo go laghdófar na deiseanna
atá ann do pháistí le riach-
tanais speisialta cuimsiú i ran-

ganna agus suímh
phríomhshrutha. Le 10 nó 15
bliana anuas tá i bhfad níos mó
páistí le riachtanais speisialta
ag freastal ar scoileanna
príomhshrutha - ach gan an
tacaíocht bhreise a bheith ar
fáil dóibh beidh sé i bhfad níos
deacra orthu féin agus ar na
scoileanna.  Tá sé soiléir le
roinnt mhaith blianta anuas
gur i bhfeabhas a théann páistí
le riachtanais speisialta agus
iad ag freastal ar scoil nó ar
rang príomhshrutha.  

Beidh an tOllamh Pat Broad-
head as Ollscoil Leeds Metro-
politan i láthair chomh maith
agus í ag caint ar na bealaí a
imríonn an súgradh tionchar
ar iompar sóisialta agus ar an
dóigh a gcabhraíonn timpeal-
lacht spraíúil le foghlaim agus
forbairt an linbh.  Is iad Sue
McGlone, Comhordaitheoir
Réigiúnach Tuismitheoireach-
ta an Mheán-Iarthair agus Jan
Godfrey, Oifigeach Eolais agus
Comhairliúcháin ‘Children
First’ a bheidh ag díriú ar na
bealaí is cóir déileáil le tui-
smitheoirí má tá ceisteanna
íogaireacha le plé acu.  

Beifear ag seoladh póstaeir
ag an gcomhdháil chomh
maith a tharraingíonn aird ar
cheisteanna cosaint leanaí: cé
leis ar chóir dul i dteagmháil
agus cé leis ar chóir dul i
gcomhairle.  Tá treoir sa phós-
taer do sholáthróirí cúram
leanaí ar an gcaoi chun déileáil
go héifeachtach le himní maid-
ir le cosaint leanaí.  Tá fáilte
mhór roimh sholáthróirí
cúram leanaí, fheighlithe
leanaí, thuismitheoirí agus
mhic léinn freastal ar an
gcomhdháil ar tháille €10 agus
tá lón san áireamh leis an
gcostas sin.  Is féidir glaoch ar
091-752039 agus labhairt le
Pádraig nó Rosario chun d’áit a
chur in áirithe nó téigh chuig
www.galwaychildcare.com
chun tuilleadh eolais a fháil. 

Céard is féidir le hÉirinn a fhoghlaim ón tríú domhan? 
Treasa Bhreathnach 

TÁ an tIonad um Dhlíthe agus
Polasaithe míchumais in
Ollscoil na hÉireann, Gaillimh,
ag reáchtáil seimineáir dírithe
ar na ceachtanna gur féidir le
hÉireannaigh a fhoghlaim ón
tríú domhan chun sochaí

chuimsitheach a chruthú do
dhaoine atá faoi mhíchumas
agus dóibh siúd nach bhfuil. 

Beidh an seimineár ag
breathnú ar an ról lárnach gur
féidir leis an rialtas a bheith
acu chun daoine le míchumas
a chur chun cinn i
ngníomhaíochtaí sóisialta,

eacnamaíochta agus
cultúrtha. Tá an seimineár á
reáchtáil i gcónasc leis an
eagraíocht neamhrialtasach
CBM Éireann agus deir
stiúrthóir náisiúnta na hea-
graíochta, David McAllister,
“Mar cheann de na hea-
graíochtaí neamhrialtasacha is

mó in Éirinn a bhíonn ag plé le
míchumas agus forbairt tá
muid iontach sásta a bheith
bainteach le heagrú an
tseimineáir seo leis an Ionad
um Dhlíthe agus Polasaithe
Míchumais, Ollscoil na hÉire-
ann, Gaillimh.”  Beidh
aoichainteoirí éagsúla i láthair,

Michael D Higgins, urlabhraí
gnóthaí eachtracha de chuid
Pháirtí an Lucht Oibre, an
Comhairleoir Michael Crowe,
Méara na Gaillimhe agus Rony
Molina, Méara Cheantar San
Jose de Buena Vista sna
hOileáin Fhilipíneacha.  Tríd
an seimineár cuirfear daoine ar

an eolas faoi Choinbhinsiún na
Náisiún Aontaithe ar Chearta
Daoine faoi Mhíchumas in
Éirinn.  Tá an coinbhinsiún seo
sínithe ag Éirinn agus beidh sé
á chur i bhfeidhm taobh istigh
de dhá bhliain.  Beidh an
seimineár ar siúl san Óstán G
Dé Luain seo chugainn.   

Anne O’ Connor, www.rollercoaster.ie

NODANNA
TRASNA
5 Áit éadomhain úsáidtear chun dul trasna abhainn (3)
7 Ábhar marfach má a itheann tú nó má a ólann tú í (4)
8 Taobh, an áit is faide ón lár (6)
9 Óstlann do dhaoine óga nó turasóirí ar bhuiséad íseal (3)
10 Gluais go tapa ar do chosa (4)
12 Gléas cumarsáide a iompraíonn daoine ina bpócaí (3)
13 Toradh na mbeach (3)
15 Deacair, le craiceann láidir (4)
16 Craos, ampla (5)
20 Sásta, suaimhneach, áthasach (4)
22 Diamaint i gcluiche cártaí (8)
25 Bia ón bhácús? (4)
26 Scéal iontach (7)
28 Caladh, duga (8)
30 Dath na láimhe i mbrat Chúige Ulaidh (5)
31 Mar a bheadh créatúr ó na flaithis ann (6)
32 Páiste, ach ní mac atá inti (5)

SÍOS
1 Aon ghléas lena ndéantar obair ag saor, meicneoir srl (6)
2 Ar an taobh eile uait (4)
3 Bain úsáid as do chluasa (4)
4 1 síos, agus buailtear tairní isteach leis (5)
6 Dara, an áit i ndiaidh an chéid áit (5)
9 Ainmhí feirme a thugann bainne (2)
11 An lá atá ann faoi láthair (5)
12 Leisciúil, gan fonn oibre (5)
14 Gan fuinneamh ná neart (3)
17 Duine atá dílis agus mór leat i gcónaí (4)
18 Trealamh, cóiríocht (7)
19 Ceist go gcaithfidh tú a réiteach (5)
21 Modh iompair saoil, cultúr (7)
23 Páirtí an rialtais faoi láthair ach amach anseo.... Fianná ____

(4)
24 Miotal láidir coitianta (6)
27 Daoine óga, an t-aos óg (4)
29 Claí, sceacha timpeall gairdín (3)

Crosfhocal  03.12.2010

Duais na seachtaine
Bronnfar dearbhán €20 
urraithe ag Cló Iar Chonnacht 
ar bhuaiteoir na seachtaine.
Ní mór iarratais a bheith ar ais roimh 
2 Nollaig, 2010 chuig: 
Crosfhocal, Gaelscéal, An Chuasnóg,  
An Spidéal, Co na Gaillimhe.

Ainm ....................................................................................................

Seoladh ................................................................................................

..............................................................................................................           

Fón......................................      Rphost..................................................

Crosfhocal
26.11.2010
Buaiteoir na Seachtaine seo: 
Máire Caitríona Ní Ghallachobhair,
26 bothár Wellington, Corcaigh.  

Indreabhán, Conamara, Co. na Gaillimhe. Tel. +353-91-593307
www.cic.ie

Ar mhaith leat dúshlán nua?

Ar mhaith leat post maith le deis 
do chuid Gaeilge a úsáid?

Earcaíonn an tAontas Eorpach aistritheoirí dlíthiúla agus dlítheangeolaithe go tráth rialta. 
Tá ganntanas ar an AE faoi láthair maidir le haistritheoirí dlíthiúla agus dlítheangeolaithe le 
Gaeilge.

chumasú le cur isteach ar fholúntais mar aistritheoirí dlíthiúla le Gaeilge agus dlítheangeolaithe 
le Gaeilge le hInstitiúidí an AE.

Seasfaidh na cáilíochtaí seo freisin d’iarrthóirí ar mian leo fostaíocht a lorg mar aistritheoirí 

a ullmhú don scrúdú iontrála. 

dmaccarthaigh@kingsinns.ie   087-2368364

Bíodh Eolas agat ar do Chearta: Oibrí baile a fhostú
Ceist : Tá mo mhaicín díreach tar éis tosú ar scoil. Tá feighlí leanaí faighte againn chun é a bhailiú ón scoil agus aire a thabhairt dó
inár dteach féin go dtí go dtagaimid abhaile ón obair. Déanfaidh sí tuairim is 15 huaire oibre in aghaidh na seachtaine dúinn. Sílim
gur féidir féachaint uirthi mar dhuine féinfhostaithe, agus mar sin ní gá dom a bheith buartha faoi cháin agus ÁSPC a íoc ar a son.
An bhfuil an ceart agam?

Freagra : Níl. Rangaítear
feighlí leanaí ag obair i do
theach mar oibrí baile.
(D’fhéachfaí uirthi mar dhuine
féinfhostaithe dá mba rud é go
raibh sí ag obair ina teach féin.)
Ba cheart d’oibrithe baile cáin
agus ÁSPC a íoc ar an gcaoi
chéanna le fostaithe eile. 

Má tá duine fostaithe agat le
hobair a dhéanamh sa teach,
agus má tá €40 nó níos mó á
íoc agat leis/léi in aghaidh na
seachtaine, ní mór duit clárú
mar fhostóir leis na Coimis-
inéirí Ioncaim.  Mar fhostóir, tá
tú freagrach as ÍMAT (cáin),
ÁSPC agus na tobhaigh a asb-

haint ó phá d’fhostaí. Ní mór
duit ranníocaíochtaí ÁSPC an
fhostóra a íoc freisin ar son
d’fhostaí leis an gCiste
Árachais Shóisialaigh náisiún-
ta.

Le clárú mar fhostóir aonair
le haghaidh ÍMAT agus ÁSPC,
is féidir foirm TR1 a íoslódáil ó
láithreán gréasáin na gCoimis-
inéirí Ioncaim, nó teagmháil a
dhéanamh le hoifig áitiúil na
gCoimisinéirí Ioncaim. Tar éis
duit an fhoirm chomhlánaithe
a sheoladh chuig na Coimis-
inéirí Ioncaim, gheobhaidh tú
deimhniú go bhfuil tú
cláraithe mar fhostóir mar aon

le d’uimhir chláraithe fostóra
le haghaidh ÍMAT. Gheob-
haidh tú faisnéis freisin maidir
leis an gcóras ÍMAT agus na
nósanna imeachta a
bhaineann leis. 

Tá Eolaí d’Fhostóirí maidir
le ÍMAT ar fáil ar láithreán
gréasáin na gCoimisinéirí Ion-
caim, ina bhfuil rannáin ar
fhostaithe nua, an cháin dhlite
a ríomh agus ÁSPC. Ní mór
duit duillín pá ina bhfuil sonraí
ar an ÍMAT agus ÁSPC a asb-
haineadh a thabhairt di nuair a
íocann tú í. 

Is féidir faisnéis bhreise agus
cúnamh breise a fháil ach

glaoch a chur ar an Aonad Fais-
néise d’Fhostóirí agus Seirb-
hísí do Chustaiméirí, Íosghlao
1890 25 45 65. 

Tá tuilleadh eolais le fáil ón
Ionad Faisnéise do Shaorá-
naigh thíos.

Chuir Ionad Faisnéise do
Shaoránaigh ‘Bíodh Eolas agat
ar do Chearta’ le chéile.  Cuire-
ann an tIonad seirbhís shaor in
aisce agus faoi rún ar fáil don
phobal. 

Tá faisnéis le fáil freisin ar
líne ag citizensinformation.ie
agus ón tSeirbhís Teileafóin
um Fhaisnéis do Shaoránaigh,
Íosghlao 1890 777 121. 

Deiseanna
d’ateangairí
agus
d’aistritheoirí
san AE
DÉ Céadaoin seo chugainn
beidh léacht phoiblí ar siúl
chun eolas a chur ar fáil dóibh
siúd ar mian leo a bheith ag
obair mar ateangairí nó mar
aistritheoirí in institiúidí an
Aontais Eorpaigh.  Is in Ion-
adaíocht an Choimisiúin Eor-
paigh i mBaile Átha Cliath a
thabharfar an léacht. 

Beidh beirt cainteoirí ann,
Helen Campbell agus Austin
Duff.  Is le seirbhís atean-
gaireachta an Choimisiúin
Eorpaigh sa Bhruiséil atá
Helen ag obair agus tá Austin
ina aistritheoir in Aonad na
Gaeilge in Ard-Stiúrthóireacht
Aistriúcháin an Choimisiúin
Eorpaigh sa Bhruiséil.  Beidh
an dá aoichainteoir ag díriú ar
ghnéithe éagsúla, Helen ar
shaol laethúil na hoibre in
institiúidí an AE agus in
eagraíochtaí eile idirnáisiúnta
mar na Náisiúin Aontaithe
agus Austin ar dheiseanna
fostaíochta d’aistritheoirí sa
Choimisiún Eorpach.  Beidh
plé á dhéanamh ag Austin,
chomh maith, ar thodhchaí
an aistriúcháin Ghaeilge sa
Choimisiún agus beidh eolas
á thabhairt aige faoi
phleananna earcaíochta
Aonad na Gaeilge go gear-
rthéarmach. Beidh fáilte
roimh cheisteanna ón bpobal
ag deireadh na gcainteanna
seo.  



Bulaíocht homafóbach
tréan i meánscoileanna

LéirÍonn tuarascáil a ndearna an tÚdarás
Comhionannais coimisiúnú air “Address-
ing Homophobic Bullying in Irish Schools”
go gcaithfidh ceannairí scoile a bheith níos
gníomhaí faoi réitigh a fháil ar bhulaíocht

homafóbach i scoileanna in Éirinn. 
Is é an Dr James O’Higgins-Norman, Scoil an

Oideachais, Ollscoil Chathair Bhaile Átha Cliath, a
rinne an taighde. Bheartaigh an Dr O’Higgins-Norman
an taighde a dhéanamh tar éis torthaí ar thaighde a
rinne sé in 2006 a léirigh go bhfaca 80% de mhúin-
teoirí bulaíocht homafóbach i scoileanna.  De réir an
taighde, tá sé níos deacra ag 41% de mhúinteoirí
déileáil leis an mbulaíocht homafóbach ná cineál ar
bith eile de bulaíochta. Deir na múinteoirí go mbíonn
faitíos orthu go mbeidh siad féin mar thargaid ag na
bulaithe, agus bíonn faitíos faitíos orthu roimh
fhrithghníomhú diúltach uaidh thuismitheoirí,
comhghleacaithe agus bainistíocht scoile.  Deir an Dr
James O’Higgins-Norman, “Is féidir le bulaíocht tion-
char ollmhór a imirt ar an tsláinte mheabhrach, is
féidir le daoine a bheith scoite amach mar gheall air
agus is féidir leis drochthionchar a imirt ar obair
scoile. I gcásanna áirithe bíonn daoine ag
smaoineamh faoi lámh a chur ina mbás féin mar a
tharla i gcás Phoebe Prince i Meiriceá le gairid.”

De réir an taighde, caithfidh príomhoidí scoile
“ceannaireacht a léiriú trí thuiscint, mheas agus
chuimsitheachta. Léirigh torthaí na tuarascála go
gcaithfidh príomhoidí agus boird bhainistíochta a
chinntiú go bhfuil a gcuid oibrithe oilte chun an
ilchineálacht a chur chun cinn i scoileanna agus go
bhfuil siad oilte chun cásanna bulaíochta
homafóbachaí a láimhseáil. Rinneadh staidéar ar fhi-
anaise idirnáisiúnta agus ar chás 6 mheánscoil in
Éirinn a bhí ag déileáil le bulaíocht homafóbach sa
churaclam. Fuarthas amach nár cheart go mbeadh
dearcadh i leith na homaighnéasachta mar bhac chun
déileáil le bulaíocht homafóbach.

An tÚdarás Comhionannais Equality Author-
ity
Scoite amach isolated 
Cuimsitheacht inclusiveness 
Ilchineálacht diversity

Gluais

1Céard a léirigh an taighde a rinne an Dr.
James O’Higgins-Norman?

2Cén fáth an bhfuil faitíos ar 
mhúinteoirí?

3Dar leis an Dr James O’Higgins-Norman
céard é an tionchar atá ag an mbulaíocht ar

dhaoine?

Ceisteanna

www.gaelsceal.ie

Déan plé ar na réitigh ar féidir le mic léinn,
múinteoirí, príomhoidí, tuismitheoirí agus
bainisteoirí scoile teacht orthu chun stop a
chur le bulaíocht homafóbach.

Plé sa rang

Kelley Farrell, Cúramóir
Óg na Bliana 2010

Cúramóir Óg na Bliana Kelley Farrell in éineacht le Mary Kennedy ag
searmanas bronnta gradam Cúramóir na Bliana.

IS í Kelley Farrell, 13 bliana d’aois as Contae Uíbh Fhailí a
bhuaigh duais Cúramóir Óg na Bliana 2010. Is é a hathair
Séan a chuir ainm Kelley ar aghaidh don ghradam
Cúramóir Óg na Bliana. Tá aire tugtha ag Kelley dá
máthair Nuala ó bhí sí 9 mbliana d’aois. Níl Nuala in ann

aire a thabhairt di féin mar gheall ar dhrochghortú a tharla dá
droim. Bhí trí obráid mhóra ar dhroim Nuala ach theip orthu
aon fhaoiseamh a thabhairt di. Is leanbh aonair í Kelley. Caith-
fidh athair Kelley dul ag obair
agus mar sin bíonn ar Kelley
aire a thabhairt do Nuala.
Éiríonn Kelley ag a seacht a
chlog gach maidin chun
bricfeasta a dhéanamh dá
máthair agus chun cúnamh a
thabhairt di í féin a ní.
Déanann sí cinnte de go
bhfuil a máthair compordach
sula dtéann ar scoil. Tar éis na scoile réitíonn Kelley bricfeasta
dá máthair agus tugann sí cúnamh leis an glantóireacht.  Tá
comhairle ag Kelley do na cúramóirí óga eile, “leanaigí oraibh ag
déanamh an ruda atá sibh ag déanamh. Déanaigí é don duine a
bhfuil grá agaibh dóibh. Mura gcuireann sibh an cúram sin ar
fáil, beidh an duine sin caillte gan thú.”

Tá na céadta cúramóirí óga amuigh ansin. Déan plé sa
rang ar na dúshláin a bhaineann le bheith i do chúramóir
óg.

Plé sa rang

cúramóir óg young carer
gradam award
obráid operation

Gluais

Scéalta na Réaltaí,
Spórt na nÓg, 
Cúltaca agus 
Ár Scéal Féin

1Cén fáth nach bhfuil máthair Kelley in ann aire a
thabhairt di féin?

2Céard a dhéanann Kelley dá máthair?

Ceisteanna



Scéalta na Réaltaí

Hi agus fáilte go PopNuacht na seachtaine
ar RRR.ie, liomsa Síne Nic an Ailí!

SEACHNAÍGÍ sibh féin a chairde,
tá fiabhras Bieber buailte linn
anseo in Éirinn ar deireadh!
Tiocfaidh an popamhránaí óg
chun na hÉireann lena cham-

chuairt My World i mí an Mhárta na bliana
seo chugainn. Is é seo an chéad uair do
Justin ceolchoirm a chasadh sa tír, in ain-

neoin go bhfuil an
leaid bocht ar an
mbóthar ó mhí an
Mheithimh seo caite
gan stad leis an
gcamchuairt seo.
Agus b’shin díreach
le Meiriceá Thuaidh
a dhéanamh, tá sé
fós le tabhairt faoin
gcuid eile den

domhan i 2011! Tá ráflaí ann gurb iad Sean
Kingston agus Willow Smith, iníon an ais-
teora Will Smith, a bheidh mar thaca ag an
déagóir don chuid Eorpach den cham-
chuairt. Tá leithéidí Iyaz, Usher, Miley
Cyrus agus Ludacris tar éis casadh ina
theannta go dtí seo agus ní féidir linne
anseo i Raidió Rí-Rá fanacht don ghig mór
san O2 i mBaile Átha Cliath ar an 8 agus an
9 Márta, sin cinnte!

TÁ deimhnithe againn anseo i
bPopNuacht nach mbeidh
amhrán ar bith de chuid Oasis
á chasadh ag Beady Eye,
banna “nua” Liam Gallagher

agus a chomhghleacaithe ceoil. D’fhógair

Beady Eye go mbeidh lear mór gigeanna á
gcasadh acu ar fud na Breataine agus san
Eoraip sa bhliain nua, ach is amhráin úra
amháin a bheidh le cloisteáil uathu, dar
leis an giotáraí Gem Archer. Bhí Archer,
Andy Bell agus Chris Sharrock sa bhanna
Oasis leis na deartháireacha Gallagher
sular scoilt an grúpa anuraidh i mí Lúnasa.
D’fhág Noel an banna i ndiaidh achrainn le
Liam, ach tá ceathrar as an gcúigear ó
Oasis ar ais sa bhanna nua Beady Eye agus
tá albam úr léirithe ag Steve Lillywhite leo.
Bring the Light is ainm den chéad amhrán
a d’eisigh siad ón albam le déanaí agus tá
siad ag tnúth go mór leis an mbóthar a
bhuaileadh do chamchuairt na bliana seo
chugainn. Beidh le feiceáil an mothaíonn
siad Noel in easnamh orthu ach táimidne i
Raidió Rí-Rá ag súil lena bhfuaim nua a
chloisteáil pé scéal é!

THUG na sluaite ceoltóirí agus
amhránaithe aghaidh ar an
Amharclann Nokia i Los
Angeles do na Gradaim
Cheoil Meiriceánaigh 2010 le

déanaí. Ba í Rihanna an chéad amhránaí le
canadh ar oíche agus, in ainneoin gur
admhaigh sí go raibh sí neirbhíseach ag
cur tús leis an ócáid mhór, chuir sí tais-
peántas spleodrach ar siúl. Agus níor lig
Black Eyed Peas don bhfuinneamh dul i
léig ach oiread! Chan siad an tsingil The
Time (Dirty Bit) ón albam nua The Begin-
ning, agus chas Kid Rock, Ne-Yo, Pink,
Ke$ha, Bon Jovi agus eile ar an oíche
freisin. Ach ba iad na Backstreet Boys agus
New Kids On The Block a chur críoch leis

an searmanas, sna sála ar an nuacht go
bhfuil siad ag dul ar camchuairt le chéile
an samhradh seo chugainn. Woo! Ollb-

hanna na mbuachaillí a bhí iontu agus iad
ag casadh meascán d’amhrán ón dá
ghrúpa - Everybody (Backstreet’s Back)
agus Hangin’ Tough ina measc – amhlaidh
‘s a bhí siad le chéile ón chéad lá riamh.
Táimid ag tnúth leis an gcamchuairt seo a
fheiceáil, sin cinnte!

TÁ sé cloiste againn anseo i
bPopNuacht go mbeidh
Justin Timberlake ar ais ag
cumadh ceoil agus ag obair ar
albam nua arís go luath.

Sceitimíní! Níl amhrán úr dá chuid féin
cloiste againn ó JT le tamall; bhí sé gafa le
tograí eile le blianta beaga anuas, ag ais-
teoireacht i scannáin mhóra ar nós The
Social Network agus Friends With Benefits

mar aon le fógraíocht a dhéanamh ar
chumhrán Givenchy agus a bhailiúchán
éadaí féin, William Rast, mar shampla. Ó
agus ag imirt gailf le Nick Faldo dar
ndóigh! Ní hamháin sin ach thionól sé
ceolchoirm charthanachta ollmhór, dar
teideal The Justin Timberlake and
Friends: A Special Evening Benefiting
Shriners Hospitals For Children, ag Planet
Hollywood i Las Vegas cúpla seachtain ó
shin. Chas Christina Aguilera, P Diddy,
Lady Antebellum, Salt-N-Pepa, Selena
Gomez, T-Pain agus an tUasal Elton John
ag an ngig fiú, agus thiomsaigh an ócáid
breis agus milliún dollar d’ospidéil na
bpáistí don tríú bliain as a chéile. Maith
fear thú féin Justin!

MÁS fíor do na figiúirí, bhí
costas $60 milliún ag
baint le ceoldráma Bono
a thabhairt chuig an
ardán! Agus an ceol-

dráma Spider-Man: Turn Off the Dark a
scríobh príomhamhránaí U2 ag oscailt i
Nua Eabhrac sa deireadh thiar thall, dúirt
Bono nár cheap sé riamh go mbeadh
costas chomh mór ag baint leis an togra.
Thosaigh Bono agus The Edge ag obair ar
an gceoldráma i gcomhar leis an stiúrthóir
Julie Taymor siar i 2002. Bhí moill as
cuimse leis an gce-
oldráma toisc go
raibh an oiread sin
aisteoirí de dhíth –
duine agus daic-
head san iomlán –
agus toisc go
bhfuil éachtaí
móra casta i gceist
chun an scéal a
insint i gceart. Ní
fhanann Spidey s'againne ar an talamh
mórán, tuigeann sibh féin! Ach tá an
saothar le hoscailt go hoifigiúil ar an
stáitse i mí Eanáir 2011 ar deireadh – agus
is é an ceoldráma is costasaí a deineadh
riamh ar Broadway. An aon ionadh é go
bhfuil cúlú eacnamaíochta againn in
Éirinn eh?!

• 33GAELSCÉAL 
Dé hAoine, 3 Nollaig, 2010

I gcomhair le Gael Linn  
TÁ Gaelscéal i gcomhair le Screenway ag tabhairt seans
duitse iPod Shuffle a bhuachan. Tá muid ag iarraidh
scéalta nuachta ó do cheantar. Is féidir iad a chur
chugainn mar alt nuachta, podchraoladh nó físeán.
Piocfaidh muid an chuid is fearr le foilsiú ar an
nuachtán agus le cur ar ár suíomh gréasán gach seach-
tain. Buafaidh an ceann is fearr duais gach seachtain
agus beidh na buaiteoirí seachtainiúil san áireamh le
haghaidh duais mhór a bhuachan ag deireadh na
scoilbhliana, scoláireacht do cheann do Choláistí
Samhraidh Gael Linn. D’fhéadfá scéal a dhéanamh faoi

rud éigin atá ag tarlú i do scoil, i do cheantar, sna
clubanna nó cumainn go háitiúil. B’fhéidir go bhfuil
nuacht shuimiúil agat faoi imeacht nó ócáid atá ar siúl
nó duine a bhfuil rud faoi leith bainte amach, nó ar siúl
acu. Cibé ceann acu é, teastaíonn bhur scéalta uainn! Ní
mór ailt nuachta a bheith idir 200-300 focal agus
físeáin nó podchraoltaí a bheith idir 3-7 nóiméad.

Seol iarratas chuig: eolas@gaelsceal.ie 
agus cur ‘Comórtas Nuacht na nÓg ‘ mar cheannt eideal air.

Is féidir iarratais a chur sa phost chomh maith chuig:
‘Comórtas Nuacht na nÓg’, Gaelscéal, Baile Ard, An Spidéal,

Co, na Gaillimhe.

Comórtas Nuacht na nÓg



Cúltaca Ceannlínte Nuacht na nÓg Tá Nuacht na nÓg le fáil 
i bhfoirm podchraoladh gur féidir úsáid ó thaobh 
cluastuisceana de nó do dhaoine le riachtanais speisialta.
Íoslódáil é ag www.gaelsceal.ie/oideachas

BUNSCOIL 
EALAÍN 
HALLA 
IDIRBHLIAIN 
LEANÚNACH 
LEAS-PHRÍOMHOIDE 
MEASÚNÚ 

MEÁNSCOIL 
PRÍOMHOIDE 
RÍOMHAIRÍ 
SAOTHARLANN 
SEOMRA 
SPÓIRT 
STAIDÉIR 

E R S I T E F J J N M N L R F 
F D M E A S Ú N Ú D N I E I S 
G C I L O E O J W A Z A A É P 
I T A O Y M E P L K T I N D Ó 
S Í N O H Y R R P Q B L Ú I I 
N C G R H M A A O O Q H N A R 
P R Í O M H O I D E X B A T T 
R S Y C T E L Í C U A R C S C 
K Z D O W D Á I R Y F I H A G 
H A A C H Z R N O H D D J F U 
T S B A L L A H S C P I F E U 
Í R I A H M O Í R C S S P V V 
Q Y B H U U U P S U O N A T Z 
Z G Y C S W Z S E X X I U E D 
R L H G U Z J V N I S X L B L

Tóraíocht Focail – An Scoil 

OSSP Céard is
cibearbhulaíocht ann? 
Is foirm de bhulaíocht é cibearbhulaíocht
a dhéanann daoine trí theicneolaíochtaí
idirghníomhacha. Tarlaíonn cibearbhu-
laíocht ar líne thrí shuímh shóisialta ina
mbíonn daoine ag comhrá. Is féidir le
cibearbhulaíocht tarlú freisin trí theach-
taireachtaí téacs ar fhóin póca. 

Samplaí do cibearbhulaíocht: 
• Nuair a chuireann an bulaí eolas bréa-
gach faoi dhuine ar an idirlíon agus nuair a
ghlaonn siad ainmneacha maslacha ar
dhuine ar bhlaganna. Is foirm de cibearb-
hulaíocht.é nuair a chuirtear ríomhphoist
ag mic léinn ina ndéantar bagairt orthu. 
• Uaireanta ní dhéanann an té atá ag
déanamh an bhulaíocht teagmháil
dhíreach leis an íospartach ach go gcuire-
ann siad ná ríomhphoist taobh amuigh
d’uaireanta scoile. Ní bhíonn a fhios ag an

íospartach cé atá ag cur na ríomhphoist. 
Tá breis eolas faoi seo le fáil ar
www.gaelsceal.ie/oideachas.

CLUICHE Ag
míniú 
tréithe 
agus 
cuma daoine

Tugtar píosa amháin páipéar do gach dalta. Suíonn dalta amháin os comhair an tseomra
ranga. Déanann an dalta sin cur síos ar dhuine agus tarraingíonn na daltaí sa rang é sin.  Tá
sé níos suimiúla má tá eolas ag gach duine sa rang ar an duine atá dhá phlé. Bíonn go leor
spórt agus spraoi ag baint leis an gcluiche seo! Bíonn na pictiúir a tharraingíonn daltaí grean-
nmhar! 

Leid don mhúinteoir: 
Spreag na daltaí chun ceisteanna a fhiafradh ar an dalta atá ag míniú an chluiche.

SpórtDo scéal féin Ba bhreá linn bhur scéalta a chloisteáil. Má tá ócáidí,
imeachtaí nó aon rud mar sin ar siúl agaibh, bí i dteagmháil linn. 
Cur nuacht , pictiúir agus ábhar eile chugainn ag nuacht@gaelsceal.ie

Ciorruithe Chumann
Sacair na hÉireann

Bainisteoir fhoireann sacair na
hÉireann Giovanni Trapattoni

NÍ bheidh an FAI ag laghdú tuarastal bhain-
isteoir fhoireann sacair idirnáisiúnta na
hÉireann, Giovanni Trappatoni, (€1.8mil-
liún), in ainneoin go bhfuil an Cumann ag
déanamh ciorruithe móra airgid a fhág-

faidh dáréag gan phost. 
Beidh gearradh siar á dhéanamh ar thuarastal na bhfos-

taithe  i gCumann Sacair na hÉireann ach ní ar thuarastal
Trapattoni ná Marco Tardelli, a chúntóir.  Tá blianta dúsh-
lánacha amach roimh an gCumann de dheasca na gcior-
ruithe. Beidh sé deacair ag an gCumann aisíocaíochtaí a
dhéanamh ar an iasacht a fuair siad le Staid Aviva a
thógáil. Bhí sé mar aidhm ag an gcumann an teacht
isteach ó thicéid a úsáid chun maoiniú a dhéanamh ar an
staid nua ach níl aon rath ar dhíol ticéad go fóill.

Cumann Sacair na hÉireann Football Associa-
tion of Ireland
Tuarastal salary
Aisíocaíochtaí repayments

Gluais

1Cé mhéad duine a bheith fágtha gan phost
tar éis ciorruithe i gCumann Sacair na 

hÉireann?

2Cén fáth a mbeidh bliain dhúshlánach
amach roimh an gCumann?

Ceisteanna

Dar libh an bhfuil sé cothrom nach bhfuil 
ciorruithe á ndéanamh ar thuarastal Giovanni
Trapattoni agus Marco Tardelli, a chúntóir,
ach go bhfuil ciorruithe á ndéanamh ar
thuarastal fhostaithe eile an Chumainn?

Plé sa rang

Cluichí Dúshláin 
Chumann Haca
Idirnáisiúnta 
na mBan 2011 
in Éirinn

FÓGRAÍODH tar
éis cruinniú
cinn bhliana an
Cumann Haca
Idirnáisiúnta

gur in Éirinn a bheidh
cluichí dúshláin sheaimpíní
Chumann Haca
Idirnáisiúnta na mBan ar
siúl. Beidh an comórtas ar
siúl in Ollscoil Chathair
Bhaile Átha Cliath ón Domh-
nach 19 Meitheamh go dtí an
Domhnach 26 Meitheamh
2011. Is iad na foirne atá rangaithe idir 7 agus 15 go domhanda
a bheidh ag glacadh páirte san imeacht. I láthair ag an imeacht
in Ollscoil Chathair Bhaile Átha Cliath beidh foirne as an Nua-
Shéalainn, as an gCóiré, as an India, as an Spáinn, as Meiriceá
agus as an Afraic Theas. Tá foireann na hÉireann rangaithe
mar an 15ú foireann haca is fearr ar domhan. Beidh deis ag
Éirinn san imeacht seo cluichí a imirt in éadan foirne d’ard
chaighdeán a imirt agus pointí ranga luachmhara a shaothrú.

Cumann Haca
Idirnáisiúnta
International Hockey 
Federation
Rangú ranking
An Nua-Shéalainn
New Zealand
An Chóiré Korea

Gluais

1Cá mbeidh na cluichí dúshláin ar siúil?

2Cén dáta a bheidh na cluichí dúshláin ar
siúl?

3Cé hiad na foirne a bheidh i láthair in
Ollscoil Chathair Bhaile Átha Cliath?

Ceisteanna

Barcelona - ‘níos mó na club’
An iad seo an fhoireann is fearr dá raibh ann riamh? 
Pádraig Bán Ó Broin 

Nuair a shiúlann tú
amach as tollán na n-
imreoirí sa Camp Nou,
feiceann tú inscríbhinn
ar an seastán díreach

os do chomhair amach. 'Més Que Un
Club,' a deir sé agus léirigh El Clási-
co an Luain seo caite (agus an
toradh 5-0 do Barcelona), gur 'níos
mó ná club' iad Barcelona.
Nochtann sé an cheist: an iad seo an
fhoireann is fearr dá raibh ann
riamh?  

Luaigh nuachtán na Spáinne
Marca gur "páistí in aghaidh fear" a
bhí sa chéad El Clásico den séasúr.
Sula ndearna slad ar Real Madrid i
Catalunya, scóráil galacticos Jose
Mourinho 27 cúl sna seacht gcluiche
roimhe. 

Sa Spáinn cuireadh an cluiche os
comhair an phobail mar an El Clási-
co chun críoch a chur leis an
díospóireacht faoin fhoireann ab
fhearr eatarthu. Más fíor sin, níl ach
foireann amháin sa Spáinn faoi
láthair agus ní hiad foireann an
'ceann speisialta' (Mourinho) atá i
gceist.    

Le Xavi Hernández agus Andrés
Iniesta ag stiúradh fhoireann Josep
Guardiola mar a bheadh ceolfhoire-
ann shiansach ann, mhusclódh sé
an óige in aon duine a chonaic iad ag
imirt. 

Le pasáil aon iarrachta Barca, ní
mór an difríocht idir rath agus
cliseadh, bua agus cailliúint, cúl a
ghnóthú agus a ghéilleadh. Cé nach
raibh Real in ann an liathróid a
bhaint de Barcelona, bhí an spás a
raibh Carlos Puyol, Lionel Messi,
Xavi agus eile ag cur pasanna ar
aghaidh chuige chomh cúng sin go
mbeadh siad ag cosaint agus Madrid
ar an bhfrith-ionsaí dá mbeadh an
liathróid cúpla ceintiméadar
míchruinn.  

Ní thugann na himreoirí an pas
uathu go dtí an soicind deireanach.
Cé go stiúrann Xavi agus Iniesta an
fhoireann i lár páirce, léirigh Messi
an difríocht idir é féin agus Cristiano
Ronaldo arís.

Ní amháin gur féidir leis cúl a
aimsiú, ach murab ionann agus
Ronaldo, tugann Messi céim siar
ionas gur féidir leis an bhfoireann
dul chun cinn a dhéanamh. Léirigh
sé sin i gcoinne Madrid leis an dá
phas ghleoite a chuir David Villa ar
ruathar i dtreo chúl Iker Casillas.  

D’imreoirí móra, ní gá dóibh a
bheith lárnach i ngach aon nóiméad
den chluiche, ach nuair atá ról lár-
nach acu le n-imirt, glacann siad leis
an deis. Sin an difríocht idir
Barcelona agus Madrid, idir Guardi-
ola agus Mourinho, idir Messi agus
Ronaldo. Níl Madrid tar éis teacht le
chéile mar fhoireann go dtí seo
agus, i bhfianaise thaispeántas an
Luain seo caite, níl an dara foireann

sa Spáinn. 
Tá Messi, Guardiola agus aon

chuid de chlann Barcelona sásta
fanacht siar agus ligint do dhuine
éigin eile na moltaí a ghlacadh.  

Ach sula ndéantar cinneadh faoin
bhfoireann ab fhearr riamh, is cin-
nte gur gá dóibh 'Dream Team'
Barcelona na nóchaidí a shárú. Faoi
stiúir Johan Cruyff bhuaigh siad 11
corn: an 'CupWinners Cup' i 1989,
ceithre sraith La Liga idir 1991-94,
Corn na hEorpa in '92, Super Cup na
hEorpa in '92, Copa del Rey in '90
agus trí Supercopa de España. Tá
Guardiola tar éis ocht gcorn a
bhuachaint go dtí seo le Barcelona.
Ní aon teorainn leis an méid go
bhféadfadh sé a bhaint amach má
fhanann sé le Barcelona. 

I spórt lán de shaint, d'fhéadfadh
Guardiola conradh cúig bliana a
shíniú agus dá mbrisfí as a phost é
bheadh ar Barcelona na blianta a
bheadh fágtha ar an gconradh a íoc
leis. Ach ní mar sin atá Guardiola
agus é sásta le conradh bliana. Sin
an meon atá aige. 

I measc na n-imreoirí ar fhoireann
Cruyff, bhí imreoir na hEorpa 1994
Hristo Stoichkov, Ronald Koeman,
Michael Laudrup, Romario agus
Guardiola féin. In 1994 tógadh air
sin le teacht Gheorghe Hagi go
Camp Nou. Ach, in ainneoin an
ratha uilig a bhí ar Cruyff, ní raibh a
fhoireann chomh neartaithe agus
chomh iomláine  le foireann Guardi-
ola. 

Dúirt Romario tráth: "Nuair a
rugadh mé, dhírigh an fear sa spéir
orm agus dúirt sé: 'Sin é an fear’." Go
deimhin labhraíodh Hagi faoi fhéin
sa tríú pearsa. Gearradh bac
imeartha saoil ar Stoichkov dá
pháirt i dtroid i gcluiche craoibhe
Bulgárach idir CSKA Sofia agus Lev-
ski Spartak Sofia in 1995. 

Chun an fhírinne a rá, seans nár
bhain siad níos mó amach mar
fhoireann de thoradh go raibh lei-
théidí Romario, Stoichkov agus eile
chomh leithleasach.  

A mhalairt atá fíor leis an bhfoire-
ann Blaugrana seo. Tá Xavi and Ini-
esta ar an ngearrliosta chun gradam

imreoir Eorpach na bliana a
bhuachaint an mhí seo chugainn,
agus cé go raibh siabhrán mórgach-
ta ar Romario, Hagi agus Stoichkov,
is mar fhoireann a oibríonn Barca an
lae inniu. 

"Má bhaineann mé féin nó Andres
(Iniesta) an gradam amach, gradam
a bheas ann d’fhealsúnacht an chlub
iontaigh seo," a dúirt Xavi i ndiaidh
El Clásico, "agus don stíl imeartha
atá á cleachtadh againn anseo le 30
bliain anuas."  Meas tú an mbeadh
an cur chuige céanna ag Cristiano
Ronaldo? 

Tar éis do Barcelona Almeria a
bhualadh 8-0, dúirt Ronaldo: "Feic-
fimid an mbeidh siad in ann ocht
gcúl a ghnóthú inár gcoinne-ne."
Seans gur chóir dearmad a
dhéanamh ar fhoireann na hUngáire
le Ferenc Puskas, foireann na
Brasaíle le Pele agus foireann
Barcelona le Guardiola mar imreoir
ann. 

Tá Barcelona ar an bhfód anois
agus níl céile comhraic ar domhan a
d'fhéadfadh dul in iomaíocht leo.

D'imir Cristiano Ronaldo le Real Madrid i gcoinne Lionel Messi san El Clásico Dé Luain seo caite. Thaispeáin Barcelona an bhearna ollmhór atá ann idir na
foirne. 5-0 an scór a bhí ann sa deireadh.

Má bhaineann mé féin nó
Andres (Iniesta) an
gradam amach, gradam a
bheas ann d’fhealsúnacht
an chlub iontaigh seo," a
dúirt Xavi i ndiaidh El
Clásico, "agus don stíl
imeartha atá á cleachtadh
againn anseo le 30 bliain
anuas."

Luthchleasaithe ag Réiteach do
Chomórtas Trastíre na hEorpa
Gráinne McElwain

BEIDH sé fhoireann as Éirinn
ag glacadh páirte i gcomórtas
trastíre na hEorpa an mhí seo
in Albuferia, sa Phortaingéil.
Bhuaigh Catherina McKiernan
bonn óir sa chomórtas seo i rás
sinsir na mban in 1994. Anu-
raidh, bhí an comórtas seo ar
siúl i Seantrabh, Baile Átha
Cliath agus cé nár bhuaigh na
hÉireannaigh bonn ar bith, tá
siad ag súil go gcuideoidh an
taithí sin leo i mbliana.

Is as an gComórtas Trastíre
Idirnáisiúnta a bhí i nDoire an
deireadh seachtaine seo caite a
roghnaíodh an chuid is mó de
na luthchleasaithe ar fhoire-
ann na hÉireann. Is í Ciara
Mageean as Contae Aontroma
duine de na luthchleasaithe is
óige a bheas ag rith agus ceap-
tar go bhfuil an-seans aici
bonn a bhuachan. Bhuaigh sí
Comórtas Sóisir na mBan an

deireadh seachtaine seo caite
agus, níos luaithe i mbliana,
chroch sí léi bonn airgid sa
1500m agus í ag rith i gComór-
tas Sóisir an Domhain. Is ar

Chomórtas na hEorpa atá sí
dírithe anois agus tháinig sí
isteach sa naoú háit anuraidh.
Mhothaigh sí féin ag an am nár
rith sí go maith agus beidh sí

muiníneach gur féidir léi
feabhsú ar an áit sin i mbliana.

I ngrád sinsir na mban i
nDoire, ba í Fionuala Britton ó
Chill Mhantáin a tháinig
isteach sa chéad áit.  B’shin an
tríú comórtas atá buaite aici
agus an chéad cheann ó 2007.
Bhuaigh sí bonn airgid sa
chomórtas f-23 ag Comórtas na
hEorpa cúpla bliain ó shin
agus tá deis mhaith aici bonn
eile a bhuachan an mhí seo
chugainn. 

Bhuaigh Joe Sweeney agus
Shane Quinn Comórtaisí na
bhFear i ngrád na sinsear agus
na sóisear an deireadh seach-
taine seo caite. Bhí an bheirt
seo gortaithe le tamall le Joe
san ospidéal an t-am seo anu-
raidh ach tá Shane tagtha ar ais
chuige féin tar éis fiabhrais
faireoige a bhí air dhá bhliain ó
shin. 

Beidh tríocha is a dó luthch-
leasaí ag rith ann. 

Pearsa Spóirt na
Bliana BBC
Gráinne McElwain

AINMNÍODH an deichniúr
a bheas san iomaíocht do
Phearsa Spóirt na Bliana
BBC le linn na seachtaine
agus tá beirt Éireannach ar
an liosta. Is é AP, nó Tony
McCoy, rogha na n-údar
chun an gradam a fháil
agus má tharlaíonn sin,
beidh sé ar an chéad
mharcach capall riamh
chun an t-aitheantas seo a
bhaint. Beidh clár teilifíse
beo ag an BBC ar siúl ar 19
Nollaig agus is faoin
bpobal atá sé vóta a
chaitheamh agus fógrófar
an toradh ag deireadh an
chláir.  

Tá gach cineál gradam
rásaíochta buaite ag
McCoy, idir King George
VI Chase, Champion Hur-

dle, Champion Chase agus
Cheltenham Gold Cup.
Níos luaithe i mbliana,
bhuaigh sé an Grand
National den chéad uair ar
“Don’t Push it”. 

Tá Graeme McDowell ar
an ghearrliosta chomh
maith tar éis bliain den
scoth a bheith aige.
Bhuaigh sé an US Open, an
chéad fhear ón Eoraip a
bhuaigh an comórtas le
daichead bliain anuas.

Is iad Mark Cavendish
(rothaíocht), Tom Daley
(tumadóireacht), Jessica
Ennis (heaptatlan), David
Hoye (dornálaíocht),
Graeme Swann (cruicéad),
Phil Taylor (dairteanna),
Lee Westwood (galf) agus
Amy Willaims (Bob Skel-
ton ) na daoine eile ar an
liosta.

RUGBAÍ

Súil ar an Rugbaí
Gráinne McElwain

Cúige Chonnacht v Aironi: curtha ar
ceal de bharr na drochaimsire
Scarlets v Cúige Laighean, Parc y
Scarlets
Inniu @ 19.05
Chuir an drochaimsir isteach go mór
ar ullmhúcháin Chúige Laighean i
rith na seachtaine agus ní raibh na
cluichí idirnáisiúnta ró-chineálta do
Joe Schmidt ach an oiread le Brian
O’Driscoll ar an liosta gortaithe anois
tar éis chluiche na hAirgintíne. Tá
imní mhór go bhfuil a ghiall briste
agus, má tá, beidh sé in easnamh ar
feadh ar a laghad sé seachtainí agus ar
ndóigh, caillfidh sé amach ar chluichí
do Chorn Heineken in aghaidh Cler-
mont i gceann coicíse, dhá dheireadh
seachtaine as a chéile. Chuaigh Rob
Kearney faoi scian an tseachtain seo
caite agus beidh sé imithe ar feadh
cúpla mí, chomh maith le Luke
Fitzgearld ar feadh sé seachtainí mar
gheall ar ghortú glúine.

Cuirfear fáilte ar ais roimh na him-
reoirí idirnáisiúnta ach seans maith
nach mbeidh siad uilig ag imirt mar
gheall ar na cluichí diana a bhí acu. Ba
cheart go bhfeicfeadh muid Seán
O’Brien ag imirt mar nach bhfuair sé
an méid sin cluichí agus a bhí muid ag
súil leis le hÉirinn i Sraith Guinness. 

Chaill Cúige Laighean in aghaidh
na hOspreys an deireadh seachtaine
seo caite 15-19 agus luaigh Jono
Gibbes, Cóitséalaí Tosaithe Laighean
“Bhí díomá orthu faoin síneadh
amach agus faoin chlibirt. Beidh
orainn a bheith i bhfad níos fearr ar an

dá ghné sin in aghaidh na Scarlets
anocht.”

Tá Scarlets sa dara háit ar chlár na
bpointí agus tá feabhas tagtha i
mbliana orthu. Seo dian-scrúdú do
Chúige Laighean as baile agus cé go
mbeidh siad níos láidre le cuid de na
himreoirí idirnáisiúnta ar ais, sílim go
mbeidh an lá le foireann na Breataine
Bige.

Bua: Scarlets

Cúige Uladh v Dragons, Ravenhill
Dé hAoine @ 19.05
Ba chóir nach gcuirfeadh an aimsir

isteach ar an chluiche seo i Ravenhill
leis an réamhaisnéis ag tuar nach
mbeidh aon sneachta i mBéal Feirste
thar an deireadh seachtaine. Thug
urlabhraí ó rugbaí Uladh le fios
chomh maith go bhfuil brat speisialta
ar an pháirc chun é a chosaint ón sioc

agus sneachta.
Is sa cheathrú háit ar chlár na

bpointí atá Ulaidh mar go raibh bua
maith acu in aghaidh Treviso an
deireadh seachtaine seo caite 19-9
agus bhain na Dragons geit as Cúige
Mumhan nuair a bhuaigh siad 20-6.
Seans maith go mbeidh Scott Mor-
gan, Matthew Watkins, Nathan Brew
agus Robin Sowden-Taylor ar ais ó
ghortaithe do na Dragons anocht

chomh maith.
Bhí cliathánaí Uladh, Craig Gilroy,

go maith arís le dhá úd d’Ulaidh in
aghaidh Treviso agus is ag méadú atá
a chlú na laethanta seo. Tá Ruan Pien-
aar, Tom Court agus Stephen Ferris
ainmnithe ar an phainéal agus iad ar
ais óna gcuid dualgaisí idirnáisiúnta.

Níl ach dhá chluiche as seacht
gcinn buaite ag fir Uladh in aghaidh
fhoirne na Breataine Bige ach níl na
Dragons go maith as baile. Ulaidh
abú.

Bua:  Cúige Uladh

Cúige Mumhan v Cardiff, Páirc
Thomond

Dé Sathairn @ 19.30
Tá Cúige Mumhan fós ar bharr an

tábla agus níl cluiche caillte acu sa
tSraith Magners sa bhaile fós. Fuair
na Dragons an lámh in uachtar orthu
an deireadh seachtaine seo caite 20-6
agus chuir Cardiff Blues deireadh
lena ndrochthaispeántaisí féin le bua
38-6 in aghaidh na Warriors. D’imir
Paul O’Connell ar feadh daichead
nóiméad le Young Munster an
deireadh seachtaine seo caite ach
b’fhéidir go mbeidh sé ró-luath dó dul
ar ais le Mumha tar éis a bheith gor-
taithe le bliain anuas. Thosaigh
Tomás O’Leary ag leathchúlaí
clibeartha sa chluiche in aghaidh na
Dragons ach beidh cinneadh le
déanamh ag Tony McGahan idir é
féin agus Peter Stringer don áit sin.

Deacair ag aon fhoireann bob a
bhualadh ar an fhoireann seo sa
bhaile.

Bua: Cúige Mumhan

Tá Ciara Maagean ag cuardach bonn  (PIC. BRENDAN MORAN / SPORTSFILE)

An bhfeicfimid Paul
O'Connell ag imirt do
Chúige Mumhan arís
amárach? (Pic. Diarmuid
Greene / SPORTSFILE)

Má ligeann an aimsir dúinn imirt . . .

John Allen

C
huir cúrsaí aimsire
isteach ar a lán cluichí
an tseachtain seo caite .
Ach imríodh cluiche
amháin in ainneoin na

drochaimsire. Sea bhain De La
Salle Phort Láirge craobh iomána
na Mumhan amach le sár-thais-
peántas sa chéad leath. Ligeadar
na maidí le srutha beagáinín sa
dara tréimhse ach chinntigh scór
iontach ón ógánach Eoin Madi-
gan an bua ar lá an-fhuar cois
Laoi.

Imreofar craobh peile Uladh
agus craobh iomána Laighean, a
cuireadh ar ceal, má athraíonn an
aimsir agus seans nach n-
athróidh . 

Anseo sa Mhumhain an Domh-
nach seo tagann Raonaithe Nemo
Chorcaí agus Crócaigh Chill Airne
in aghaidh a chéile sa chraobhch-
luiche sinsir. Agus cad é mar
dhea-ádh a bhí ar fhoireann na
Ríochta teacht slán sa leath-
chraobh i gcoinne Eatharlach
Thiobraid Árann. Sa chluiche sin
bhí an lámh in uachtar ag Eathar-
lach don seasca nóiméad ar fad,
iad chun tosaigh ag leath ama
agus dhá chúilín chun tosaigh ag
dul isteach go dtí na trí nóiméad a
chuir an réiteoir Ó hIcí leis an
gcluiche. Sa tréimhse sin
chothromaigh na Crócaigh agus
le cabhair cúil an-chinniúnaigh
bhuadar in am breise  .

Sa leath-chraobh eile bhuaigh
Nemo éasca go leor agus iad in
uachtar go luath sa chluiche le
cabhair cúil  ó chic phionóis a
chríochnaigh David Kearney. Ina
dhiaidh sin is Nemo a bhí níos
fearr ag críochnú na seansanna a
chruthaíodar.

Ní dóigh liom go mbeidh aon
tionchar ag an dá leath-chraobh
ar chluiche an Domhnaigh mar
nuair a thagann peileadóirí ó
Chorcaigh agus Ciarraí in aghaidh
a chéile ní bhíonn mórán
eatarthu riamh. 

Tá tosaithe den scoth ag an dá
fhoireann . Beidh ar Nemo cinnte
a dhéanamh de nach bhfaighidh
an Gooch Cooper seilbh na
liathróide. 

Cé nach bhfuair sé aon scór ón
imirt sa chluiche deireanach tá
fhios againn go léir gur féidir leis
scrios a dhéanamh má
fhaigheann sé seilbh na
liathróide minic go leor. Tá an t-
imreoir contae Derek Cavanagh
(atá ag éirí as dualgas contae don
bhliain nua) sa líne lánchúil ag
Nemo agus gach seans gur eisean
a bheidh ag iarraidh aire a thab-
hairt don Gooch.

Caithfidh na Crócaigh, iad féin,

súil speisialta a choimeád ar Paul
Kerrigan mar is tosaí den scoth
eisean freisin. Ghnóthaigh sé
seacht gcúilín sa leath-chraobh
agus tá sé ar ard form i ndiaidh
séasúr iontach do chlub agus
contae. Is iontach an club iad
Nemo agus is féidir bheith cinnte
go bhfuil painéal an-láidir ullamh
chun troda acu.

Maidir le foirne peile ón Ríocht,
ar tháinig aon fhoireann lag as an
chontae riamh? Ní dóigh liom é .

Braithfidh mórán ar an aimsir
ach táim ag súil le cluiche breá
peile agus má éiríonn le Nemo an
Gooch a choimeád ar fhíorb-
heagán ceapaim go mbeidh an lá
ag an fhoireann ó  Chorcaigh.

I gcúige Laighean tá Crócaigh
eile ó Chill Mochuda ag imirt ar
son Bhaile Átha Cliath agus iad
mar rogha na coitiantachta i
gcoinne Ród Uíbh Fhailí.

Ta mórán gortuithe ag cur
isteach ar fhoireann na
príomhchathrach ach tá siad ag

treabhadh leo pé scéal é. An
deireadh seachtaine seo beidh
siad ag imirt i gcoinne an
fhreasúra chéanna a bhí ina
gcoinne dhá bhliain ó shin agus
iad ar a slí chuig an dara craobh
na hÉireann acu.

Chuir Carraig an Chaisleáin na
hIarmhí a lán ceisteanna orthu sa
leath-chraobh ach rug imreoirí
BÁC greim ar an gcluiche i ndi-
aidh leath ama ach sheoladar
isteach chuig cluiche an Domh-
naigh agus trí chúilín le spáráil
acu.

Ná bí ag ceapadh go mbeidh
tráthnóna éasca ag leaids BÁC ar
an Domhnach. Seo an tríú huair
do Ród bheith ag imirt sa chraobh
seo taobh istigh de chúig bliana.
Is foireann le mórán taithí iad . Is
iarimreoir contae Roy Malone a
chinntigh an bua deireanach le
cúl . 

De bharr gortú níor imir Mal-
one ach na hocht nóiméad
dheireanacha den chluiche ach

thaispeáin sé sna nóiméid sin
nach bhfuil an súil don chúl
caillte aige fós. Tá sé trí bliana
déag ó shin ó scóráil sé dhá
bháire chinniúnacha i gcoinne na
Mí i gcraobhchluiche Laighean.
In éineacht le Malone tá tosaithe
den scoth freisin acu i Niall
McNamee agus Niall Darby.

Sa leath-chraobh a bhí acu i
gcoinne Skryne na Mí bhí an
chuid is mó den imirt acu ach ní
bhfuaireadar a ndóthain scóran-
na agus ligeadar foireann na Mí ar
ais isteach sa chluiche ach chuir
cúl Malone deireadh leis an
teacht ar ais.

Mar sin, cosúil leis an gcluiche
eile, ní bheidh mórán idir na
foirne seo . I mo thuairim, má
théann gach buntáiste ar an lá le
Rod agus má imríonn siad chomh
maith in Éirinn agus is féidir leo,
beidh seans acu ach ceapaim fós
go mbeidh buachaillí  BÁC ró-
ghlic dóibh i ndeireadh thiar.

Beir Bua.

Maidir le foirne peile ón
Ríocht, ar tháinig aon
fhoireann lag as an chon-
tae riamh? Ní dóigh liom é.
Braithfidh mórán ar an
aimsir ach táim ag súil le
cluiche breá peile agus má
éiríonn le Nemo an Gooch
a choimeád ar fhíorb-
heagán ceapaim go mbei-
dh an lá ag an fhoireann ó
Chorcaigh.

Cosantóir láir do De la Salle, Kevin Moran, ag ceiliúradh an bua ag an fheadóg dheireanach. (PIC. BRENDAN MORAN / SPORTSFILE)

Aimsir ag teacht salach ar chluichí
Gráinne McElwain

Ag an dara hiarracht, imreo-
far Cluichí Ceannais na
gCúigí i bPeil agus Iomáint
an deireadh seachtaine
seo. Ach muna dtiocfaidh

feabhas  ar an aimsir, tá imní ann nach
mbeifear in ann na cluichí a imirt agus
déanfar cinneadh air sin inniu. 

Mar atá sé faoi láthair, sa pheil, beidh
Ruagairí Nemo (Corcaigh) ag tabhairt
aghaidh ar na Crócaigh (Ciarraí) i
gCúige Mumhan agus, i gCúige Uladh,
casfaidh Naomh Conaill (Dún na nGall)
le Crois Mhic Lionnáin (Ard Mhacha).
Feicfear Cill Mochuda (Áth Cliath)  agus
Ród (Uíbh Fhailí) ag imirt i gCúige
Laighean agus san iomáint beidh
seaimpíní Chill Chainnigh, Gaeil Uí
Lochlainn in aghaidh sheaimpíní Loch
Garman, Abhallort-An Bealach. 

Níl Cluiche Ceannais Laighean
buaite riamh ag Abhallort-An Bealach
agus is faoi stiúir Liam Dunne atá siad i
mbliana. Is beag nár dhíbir Abhallort-
An Bealach seaimpíní na hÉireann,
Seamróga Bhaile hÉil, amach as Craobh
Laighean anuraidh agus tá a fhios ag
Gaeil Uí Lochlainn agus bainisteoir na
foirne Michael Nolan go mbeidh dúsh-
lán mór rompu.  “Tá aithne ag an dá
fhoireann seo ar a chéile le fada. D’imir
muid cluichí dúshláin in aghaidh a
chéile anuraidh agus ní bheidh mórán
idir na foirne ag deireadh an lae,” a deir
Michael.

“Bhuaigh muid féin Craobh
Laighean in 2003 agus níl ceann buaite
againn ó shin. Tá go leor den fhoireann
sin tar éis éirí as. Bhí mé an-sásta leis an

dóigh a bhuaigh na leaids an cluiche
leathcheannais in aghaidh Baile
Bhoidín tar éis am breise coicís ó shin.
Thaispeáin muid carachtar ach bhí

cluichí fíor-dheacair againn i gCill
Chainnigh in aghaidh Baile hÉil agus
Carraig Seabhach. Mar sin, ó thaobh
carachtair de, níl aon amhras orm faoin

bhfoireann seo.” Chuir an aimsir
isteach ar ullmhucháin Ghaeil Uí
Lochainn leis an fhoireann ag traenáil
taobh istigh le coicís anuas. Muna

mbeidh cluichí ar siúl an deireadh
seachtaine seo, seans maith go gcuir-
fear siar é go dtí an deireadh seachtaine
seo chugainn nó fiú go dtí an bhliain úr.

Dea-Scéal ag teastáil ó Mhaigh Eo
Gráinne McElwain

CEATHRÚ na gCon (Maigh Eo) ag
tabhairt aghaidh ar Ruagairí na
hInse (Corcaigh) ar an Domhnach
beag seo i gCluiche Ceannais Sinsir
na gClub Tesco i bPeil na mBan. Tá
go leor cainte ar siúl i measc lucht
peile na mban i Maigh Eo na
laethanta seo agus an contae trína
chéile mar gheall ar pholaitíocht
inmhéanach faoi láthair. 

Foilseofar tuairisc neamhspleách
go luath ó Chumann Peil Gael na
mBan, a bhfuil fiosrúcháin déanta
acu ar na fadhbanna a bhí sa chon-
tae le tamall anuas. Chun scéal fada
a dhéanamh gearr, d’éirigh bainis-
teoir fhoireann peile an chontae,
Pat Costelloe, as a phost níos túisce
i mbliana agus ansin vótáil na
clubanna i Maigh Eo gur cheart an
fhoireann idirchontae a tharraingt
amach as an chraobh. 

D’impigh roinnt clubanna agus
imreoirí ar Bhord an Chontae an
fhoireann a ligint ar ais arís sa
Cchraobh agus tar éis vóta eile,
tugadh an cead sin dóibh filleadh ar
an chomórtas. Chaill siad in

aghaidh Chiarraí sa chraobh ach tá
bainisteoir fós á lorg acu don
chonate don bhliain seo chugainn.

Ach ó thaobh na gclubanna de, tá
Ceathrú na gCon ar cheann de na
clubanna is láidre i bPeil na mBan
agus ní aon stráinséirí iad ar Rua-
gairí na hInse. 

Bhuaigh mná an iarthair Craobh
na hÉireann in 2002, 2007 agus
2008 agus ba iad Ruagairí na hInse
an freasúra sa dá bhliain dheire-
anacha.  Is í Cora Staunton an t-
imreoir is mó le rá atá acu agus an t-
inneall scórála dóibh. 

Imreoirí aitheanta eile atá acu ná
na deirfiúracha Sharon agus
Michelle McGing, chomh maith
lena gcol ceathrair Caroline atá ar
fhoireann an chontae. 

Bhí an cluiche seo le n-imirt
coicís ó shin ach athraíodh é ionas
go mbeadh TG4 in ann é a chlú-
dach.  Fágann sin go mbeidh ar
Natasha Beggan ó Cheathrú na
gCon eitilit abhaile go luath óna
cuid laethanta saoire i Meicsiceo
don chluiche.

Bhuail siad Tigh Mochua as Laois
i gCluiche Leathcheannais na hÉire-

ann 2-16 in aghaidh 2-6 agus scóráil
Cora Staunton 1-14 sa chluiche.

Bhí cluiche níos cóngaraí ag Rua-
gairí na hInse in aghaidh an Tear-
mainn as Dún na nGall ina gcluiche
leathcheannais. 

Chríochnaigh foireann Chorcaí
chun cinn le trí phointe, 2-12 i
gcoinne 2-9. Is iad Mary O’Connor,
Angela Walsh agus Ciara Walsh na
hainmneacha móra ar an fhoireann
seo agus fuair siad an lámh in
uachtar ar thánaistí na hÉireann ó
anuraidh i gCraobh an Chontae,
Domhnach Mór ó Chorcaigh. Níl
Craobh Club na hÉireann buaite acu
riamh.  

Mar go mbeidh an méid sin
imreoirí idirchontae ag imirt bí cin-
nte go mbeidh an-choimhlint idir
na foirne ar an Domhnach.

Bua: Ceathrú na gCon (muna
gcoinneofar Cora Staunton mar-
cáilte go maith)

Ceathrú na gCon v Ruagairí na
hInse

Dé Domhnaigh, Beannchar, Uíbh
Fhailí @ 2.00in 
Craoladh Iarbheo ar TG4 @  5.10in

Michael Nolan, 
Bainisteoir Ghaeil Uí
Lochlainn  (PIC. BARRY

CREGG / SPORTSFILE)

An féidir le Ruagairí na hInse Cora Staunton a choinneáil ciúin? 
(PIC. BRIAN LAWLESS / SPORTSFILE) 

Bíonn an imní níos measa
agus tú ag dul in aois

Go dtí cúig bliana déag ó
shin, bhí clú agus cáil ar
Chrois Mhic Lionnáin
toisc go raibh saighdiúirí
Sasanacha ina gcónaí i

ndún míleata béal dorais don pháirc
peile CLG sa bhaile. 

Ach ó bhí dheireadh na nóchaidí ar
aghaidh, d’athraigh sé sin nuair a
tháinig foireann peile óg chun cinn
agus chuir siad a n-ainmneacha i
dtáin peile na tíre seo. 

Bhuaigh Crois Mhic Lionnáin a
gcéad Chraobh Club na hÉireann i
1997 agus idir sin agus seo, tá ceithre
Chraobh Club na hÉireann buaite
acu, 14 Craobh an Chontae agus 7
gCraobh Uladh. 

Ar an Domhnach, agus ag brath ar
an aimsir, casfaidh siad ar Naomh
Conaill ó na Gleannta i nDún na nGall
i gCluiche Cheannais Uladh.

“Cinnte tá go leor taithí againn ach
sílim go dtugann daoine an-bhar-
raíocht aird ar sin,” a deir Oisín Mc
Conville. “Nuair a thosaigh muid
amach 15 bliana ó shin, bhí muid ag
iarraidh Craobh na hÉireann a
bhuachan agus caithfidh mé a rá go
raibh go leor cluichí ann nach raibh
éasca a bhaint ach bhí muinín i gcónaí
againn agus sin tréithe láidir atá fós
san fhoireann seo.”

“D’athraigh ár stíl imeartha idir an
dá linn chomh maith. Ba é stíl
imeartha fisiciúlachta an stíl a bhí
againn ach ní dóigh liom go bhfuil
muid chomh fisiciúil anois. Níl mé ag
rá nach bhfuil muid in ann seasamh
suas dúinn féin ach níl na himreoirí
céanna againn anois chun an stíl sin a
chur i bhfeidhm. Bhí sé ina bhuntáiste
dúinn mar d’úsáid muid sin chun an
lámh in uachtar a fháil ar fhoirne go
háirithe le deich mbomaite le dul.
Mhothaigh mé gur thaispeáin sé

comhartha do fhoirne eile nach mbei-
dh an lá leo ag imirt inár n-aghaidh.”

Anois tá stíl difriúil ag Crois Mhic
Lionnáin, iad ag imirt níos gaiste agus
ag coinneáil seilbh na liathróide níos
mó. Ach cad é mar a bhí taispeántais
Cross go dtí seo?

“Níor imir muid go maith i gCluiche
Leathcheannais agus Ceannais an
Chontae, níor thosaigh muid ag imirt
go dtí an 25 bomaite deireanach in
aghaidh Naomh Gall, bhí an t-ádh linn
buachaint le pointe amháin ar
Bhoirinn i gCluiche Leathcheannais
Uladh ach bheinn breá sásta ar an
Domhnach imirt go dona agus
buachaint le pointe amháin.”

“Seo an chéad uair ag Naomh
Conall i gCluiche Ceannais Uladh, ach
chuala mé bainisteoir na foirne ag rá i

rith na seachtaine nach bhfuil brú ar
na Gleannta dá bharr. Ní aontaím le
sin.  Nuair a shroicfidh tú Craobh
Uladh, tá tú ag iarraidh an cluiche a
bhuachaint,” a deir Oisín.

“Tá cúpla DVD feicthe agam ó na
cluichí a bhí ag na Gleannta go dtí seo.
Tá tosaithe thar barr acu agus déar-
fainn go mbeidh siad ar na tosaithe is
fearr a bheas muid ag imirt ina n-
aghaidh go dtí seo. Bhí siad ar dóigh in
aghaidh Chluain Thiobraid
(Muineachán) i gCluiche Ceathrú
Ceannais Uladh. Bhí siad an-
údarásach agus cé go raibh go leor
imreoirí Contae ag foireann
Mhuineacháin, níor lig siad dóibh
imirt. Rud eile fúthu ná go bhfuil siad
in ann scóráil ó gach cearn den
pháirc.”

Seo é an chéad bhliain ag Tony
McEntee a bheith mar bhainisteoir ar
an fhoireann agus tá sean-aithne ag
Oisín air mar go raibh siad ag imirt leis
na blianta ar fhoireann an Chlub agus
an Chontae. Cén sórt jab atá sé ag
déanamh mar sin?

“Tá Tony agus Gareth O’Neill
(comhbhainisteoir) iontach agus
nílim ag rá sin mar go bhfuil aithne
agam air. Bhí rudaí tar éis fáil an-
chompordach sa chlub agus nuair a
chaill muid Craobh an Chontae anu-
raidh, is dócha gur phreab muid suas
ina dhiaidh. D’athraigh an traenáil
agus caithfidh mé a rá go bhfuil an
traenáil i mbliana mar an traenáil is
deacra a bhfuol mé tar éis a
dhéanamh riamh i mo shaol.”

“Táim féin go pearsanta ag baint

an-sult as an traenáil, fiú san aimsir
seo. Sílim agus mé ag dul in aois go
mbainfidh tú níos mó taitnimh as ach
bíonn tú deich n-uaire níos measa le
himní. Cheap mé i gcónaí nuair a
bheifeá níos sine ag imirt nach
mbeifeá chomh imníoch ag dul
amach ar an pháirc ach bhí mé i bhfad
níos fearr 15 bliana ó shin. Cloistear
sin faoi imreoirí sacair agus rugbaí sna
tríochaidí. 

Seans b’fhéidir go bhfuil a fhios
againn go bhfuil deireadh ár saol
imeartha ag teacht. Is cuid mhór de
mo shaol é a bheith ag imirt do Chrois
Mhic Lionnáin ach tá a fhios agam
nach mairfidh sé go deo,” a deir Oisín.

Ach ní bheidh baol ann go n-
éireoidh sé as go fóill.  Craobh Uladh
eile le buachaint acu.

Labhraíonn
Gráinne
McElwain le
hOisín
McConville

Oisín McConville, Crois Mhic Lionnáin. (PIC. CREDIT: PAT MURPHY / SPORTSFILE)


